
Mvdv̀mkup hang: Matí bok taq vrushaq dø Yesuqí àng zv̀ncv́nrì sv̀ng 
àngpoqpoq mvshǿl shvngønt yà:ngà we shìgòng íe. Yazàng nø ìshøtkà shø̀n 
yà:ngà zàng íe.

Pvngkup hang: Israel móng Romarìí ø:pmò rvtø̀ taq vrvng yà:ngà we 
Bet Shean wamà vrø̀l yà:ngì hang íe. Romarìí Yerusalem kèní kv́m vsv̀ngrì 
dvkang bǿà mèpvng dvzv́r Yakúí, Yakú kàru bok vruò nila taq Jú vsv̀ngrì we 
wamàø v̀l yà:ngì.



MATÍ
Dvbùshv̀ngkà

Matí Dvbùshv̀ngkà Kàpung
Kàgvp ànglí bok taq Meshiya dìlv́m 
dang kàdvtut yà:nga we mvme poq 
vbáe. Gvràyí Kàgvp ànglí taq lv̀ngdø̀m 
kàrì shø̀n bǿà mèpvng 400 nø̀ng vlé ráì 

dvgvp àngí àngcèpè sv̀ng rvgaqtø̀m kaq dvzv́r daqà. Dvbùshv̀ngkà vbì bok kø:pmí 
Yesuqò lvpat, ang shìlòng, nvng zunlòng shv̀ngkà shvlá dvta:nòe. Welòng døni 
Kàgvp ànglí taq kàdvtut yà:ngàwe Yesuq àng tvràrì vhøm daqì lòng sv̀ng A.D.* 50 
taq Matíí àng dvbùshv̀ngkà bok taq vru yà:ngà. Mvdø̀ng nø Yesuq nø Meshiya ílòng 
sv̀ng Júrìí cíngrál lúnlv́m dvpvt àngí yabok vru yà:nga we íe.
Matí bø̀ng vrá tiqlòng nø̀  Lewí íe. Yesuq nv̀ng mà-høm dvgvp àng nø kùyà gúnshú 
íe (Mk 2:14). Júri sv̀ng Ròmarìí ø:pmá:mò rvtø̀  í rvtnø̀, Júrìí àngmaq sv̀ng ngv̀nshà 
dø dvdu:tnòe. Kùyà gúnshúrìí nø ngv̀nshàrì dvpvt gv̀msùng gú:naò mvdv̀m àngmaq 
dvpvt gø mà-dvrá dø mvzv́n gunshìe. Yadø mvgvmwe bv̀nlìwàng kèní Kàngpèí 
Matí sv̀ng go yà:ngà. Àngí nønt língshì dvzá:rò nø̀, àng dvzv́r wáshìlv́m go yà:nga. 
Wedá:ngí ya dvbùshv̀ngkà bok vru dvzv́r yà:nga.
Yabok nv̀mlat ciq taq Yesuq nø Meshiya í we mvdø̀ng dvta:nòe. Nv̀mlat tut dvcìqgùn 
we taq Àng nø Abraham àngcè í we dvta:nòe. Àng nø Dawì àngcè gø íe. Matí kàru 
bok mvme zàng taq Koqkv́m Dawì dang vru yà:ngà nø Yesuq nø̀  Kagvp ànglí 
profetkàrì dvgø̀:mòpè koqkv́m í tvrà dvtan yà:ngà. Àng nø Ísraelrìò Meshiya íe. Àng 
nø sv̀ngpv̀n dvcìrìò Meshiya gø íe. Ya dvbùshv̀ngkà bok lv̀ngdøm kàrì nø vsv̀ng dvcì 
í dv́ngte sv̀ng àng lamboq wáshì dvzv́rlv́m rvt Yesuqí dvkv́m yà:ngà kà vru yà:ngà 
we íe.
Yabok mvdø̀ng kàciq sv̀ng røòrìí cíngràllv́m rvt Matíí shvlá dv̀ngwa dvgø̀ò nø̀  
dvtí vl dø vru yà:ngà. Matíí Yesuq àng lvpat nv̀ng bv̀nlì dang vshø̀mwál vwá:lòe. 
Ya vshø̀mwál nø Koqkv́m dvpvt dvgø̀  dvcøpshì dang (1:1-4:16), Koqkv́mpè 
móngzøngcèrì vdòng bv̀nlì wa dang (4:17-16:20), nv̀ng Koqkv́mpè shìlòng, 
kǿ:mòlòng nv̀ng zunlòng dang (16:21-28:20), yarì íe. Yawálla taq Matíí nø Yesuqò 
lvpat kèní mvdø̀ng mvshǿlrì rvcà:ngò nø vru yà:nga. Àngí nø mvshǿl mvyang nv̀ng 
shvngøntkàrì sv̀ng tvliq tvle vru yà:ngà. Àng bø̀ng shv́ng vtvng shvngøntkà nø 
shìgùngram shvngønt yà:ngàwe Ìshøt Mòngkàlòng íe (5-7 tutrì).
Yesuq nø vsv̀ng dvcì shvngbeò Koqkv́m nv̀ng Meshiya íe. Nøngmaq nø àng sv̀ng 
kv́m rà nø̀, ang mèpv̀ng cv́n ràe.

* 1:0  A.D.:  wa kà nø “Anno Domini” Kàngpèò Àngnǿngrì wawe Letin kà íe. Nvmlat pv́ngshì 
chv̀ngní í nø̀, Yesuq rvgaqtø̀m svng tuq yà:ngì dvgvp kèní yakaq sv̀ng wawe kà íe 

Vrushú: Matí
Vtoshúrì: Júri
Rvtø: A.D. 50

Matí 1:1 

 1:1
Lk 1:32, 
69; Gal 
3:16; Dt 
22:16
1:5
Heb 11:31

Yesuq Dvciqgùn
Lk 3:23-38

1 1Abraham àngcèpè, Dawì àngcèpè, Yesuq Kristuqò dvciqgùn* 
kàru bok.

2Abraham nø Isak àngpè í ya:ngì.
Isak nø Yakop àngpè í yà:ngì.
Yakop nø Yùdà nv̀ng àngnvmrìò àngpè í yà:ngì.
3Yùdà nø Tamar kèní lú:nò we Pere nv̀ng Zera àngpè í yà:ngì.
Pere nø Hezron àngpè í yà:ngì.
Hezaron nø Ram àngpè í yà:ngì.
4Ram† nø Aminadap àngpè í yà:ngì.
Aminadap nø Nashon àngpè í yà:ngì.
Nashon nø Salmon àngpè í yà:ngì.
5Salmon nø Rahap kèní lú:nò we Boza àngpè í yà:ngì.
Boza nø Rútaq kèní lú:nò we Obed àngpè í yà:ngì.
Obed nø Yeshi àngpè í yà:ngì.
6Yeshi nø koqkv́m Dawì àngpè í yà:ngì.
Koqkv́m Dawì nø Uriya chø̀mmè í yà:ngìmè kèní lú:nò we 

Solomòn àngpè í yà:ngì.
7Solomòn nø Rehobom àngpè í yà:ngì.
Rehobom nø Abiya àngpè í yà:ngì.
Abiya nø Asa àngpè í yà:ngì.
8Asa nø Yehosafat àngpè í yà:ngì.
Yehosafat nø Yòram àngpè í yà:ngì.
Yòram nø Uziya àngpè í yà:ngì.
9Uziya nø Yotam àngpè í yà:ngì.
Yotam nø Ahaza àngpè í yà:ngì.
Ahaza nø Hezekiyá àngpè í yà:ngì.
10Hezekiyá nø Manase àngpè í ya:ngì.
Manase nø Amon àngpè í yà:ngì.
Amon nø Yosiyá àngpè í yà:ngì.

* 1:1  dvciqgùn:  àngrvp dvcì bø̀ng gùn we 
† 1:4  Ram:  Aram wa nø̀  gø tǿòe 

Matí Bok Kàgorì:
I. Koqkv́mpè dvgǿshì we (1:1-4:16)
II. Koqkv́mpè bashàrì dvhø̀  bv̀nlì wawe (4:17-16:20)
III. Koqkv́mpè shìlòng, kǿ:mòlòng nv̀ng zunlòng (16:21-28:20)

Matí 1:21

1:16
Mt 27:17; 

Lk 1:27
1:18

Lk 1:35
1:20

Mt 27:19; 
Dz 5:19

1:21
Lk 1:31; 
2:11; Yh 
3:17; Dz 
5:31; Rm 
11:14; Tit 

2:14

11Israel vsvngrì sv̀ng Babelon sv̀ng vgùngv́m bǿà rvtø̀  taq, 
Yosiyá nø Yekoniya nv̀ng àngnvmpèlaò àngpè í yà:ngì.
12Àngmaq sv̀ng Babelon sv̀ng vgùng bǿà mèpvng, Yekoniya 

nø Salatelò àngpè í yà:ngì.
Salatel nø Zerubabel àngpè í yà:ngì.
13Zerubabel nø Abiyut àngpè í yà:ngì.
Abiyut nø Eliakim àngpè í yà:ngì.
Eliakim nø Azor àngpè í yà:ngì.
14Azor nø Zadok àngpè í yà:ngì.
Zadok nø Akim àngpè í yà:ngì.
Akim nø Eliyut àngpè í yà:ngì.
15Eliyut nø Eleazar àngpè í yà:ngì.
Eleazar nø Matan àngpè í yà:ngì.
Matan nø Yakop àngpè í yà:ngì.
16Yakop nø, Kristuq wa tǿò pè Yesuq sv̀ng shøq yà:ngàmè 
Mariq chø̀mpè, Yósep àngpè í yà:ngì.
17Wervt Abraham kèní Dawì høq shvngbe nø tiqcé vbì dvciq, 

Dawì kèní Babelon kaqsv̀ng vgùng yà:ngà yv́ng høq nø tiqcé vbì 
dvciq, vrá Babelon kaqsv̀ng vgùngv́m ya:ngà yv́ngkèní Kristuq 
høq nø tiqcé vbì dvciq í yà:ngì.

Yesuq Kristuq Shøqò Dang
Lk 1:26-38; 2:1-7; Yh 1:1-2, 14

18Yesuq Kristuq shøq yà:ngà dang nø yadø íe. Àngmè Mariq 
nø Yósep sv̀ng dv́nshì bǿì mèpvng, àngní shini mà-shvzøngshì 
dvgvp, Shànshér Pvlàcè taqkèní àng cvmrégóng íá:mì. 19Àng 
dø̀ngkupè Yósep nø døngman vsvng tiqgǿ í rvtnø̀, mvngpòng 
mv́rdv̀ngø Mariq sv̀ng shvraq chaq mà-mvyǿ. Wervt àng nø 
mvyø̀:ní àng sv̀ng chiqlv́m *nønt rvt shìe.

20Ínìgø àngí yarì dvda:mò dvgvp, èyv̀ngnø̀ng, Kàngpèò 
lv̀ngsa tiqgǿ nø yøpnv́ng taq àng sv̀ng dvtánshì daqì nø̀, “Dawì 
àngcèpè Yósepmé! Mariq sv̀ng lushìlv́m mè-sèreni. Kadø íe 
wani, àng góngshang mø̀-ílòng nø Shànshér Pvlàcè kèní íe; 
21àngí àngcè tiqpè shøq daqòe, àng bø̀ng nø nàí Yesuq wa tǿ ràe. 
Pàwá wani, àngí nø àngò vsv̀ngrì sv̀ng àngmaq shìwvtrì kèní 
chv́ng lú:ngòe,” a:lòe.

* 1:19  chiqlv́m:  Greek kà taq nø àng sv̀ng dvkanglv́m wae 

Matí 1:22 

1:22
Mt 2:15; 
Lk 4:21; 
Yh 13:18
1:24
Dz 5:19
1:25
Lk 1:31; 
2:1; Lk 
1:5; 2:4-7
2:2
Mk 15:2; 
Lk 23:38; 
Yh 1:49
2:5
Yh 7:42

22Yarì shvngbe bø̀n we nø, Kàngpèí profet taqkèní shø̀n 
yà:ngà kà dvgømlv́m rvt íe.

23Profetní yadø shø̀n ya:ngà.
“Èyv̀ngnø̀ng, chø̀myojø̀ng wemè nø cv̀mrégóng í long nø̀,
àngcè tiqpè shøq daqòe.
Àng bø̀ng nø Immanuel, wa tǿ lú:ngòe.”*

Wekà tèlí:ngòni, “Gvrày nø nøngmaq nv̀ng tiqdø vle,” 
wa kà íe.

24Yósep nø yøp yv́ngkèní kungshì lú:ngì kvt, Kàngpèò 
lv̀ngsaí àng sv̀ng dvtá bǿà dø cà:nò nø̀, àng dø̀ngkumè Mariq 
lushìe. 25     1  Ínìgø àngní àngcè nv̀mlatpè mv-shøqò dv́ngte, àng 
nv̀ng mv-yøp. Àngí cv̀mrépè sv̀ng Yesuq wa tǿòe.

Magoyrìí Yesuq sv̀ng Noqa:tnà Dang

2 1Herot koqkv́mí ǿ:pmò nila taq, Yùdá móng Betléhem yv́ngø 
Yesuq shøq bǿà kvt èyv̀ngnø̀ng, nv̀msvrlàm kèní magoyrì 

Yerúsalem sv̀ng dì ráì nø̀, 2“Júrìò Koqkv́m shøq bǿàpè nø 
kayv́ng íe? Àngò kùrbùchv̀ng nv̀msvrlàmø nøngmaqí yv̀ng 
bǿshà, àng sv̀ng noqlv́m nøngmaq dì ráshà,” wae.

3Herot koqkv́mí yakà tá bǿà kvt, àng nv̀ng tiqdø Yerúsalemrì 
shvngbe gónggiá:mì. 4Wekvt àngí bashà chv̀ngwà vjìrì nv̀ng 
Dvrásvrarì shvngbe dvkø̀:mò dá:ngí àngmaq sv̀ng Kristuq nø 
kayv́ng shøq daqò we sv̀ng rø:tnòe.

5Àngmaqí àng sv̀ng vtá:nò we nø, “Yùdá móng Betléhem 
yv́ngø íe. Pàwá wani profetní yadø vru yà:ngà,

6‘Yùdá gùrwang Betléhemé,
nà nø Yùdá móng øpshúò àngcèrì dvhø̀ cv́m vtvng nø mè-í;
kadø íe wani ngàò vsv̀ng Israelrì roqlv́m dvpvt øpshú nø nà 

yv́ngkèní bung longe,’† wae,” a:lòe.
7Wekvt Herotní magoyrì svng mvyø̀:ní goò nø̀  kùrbùchv̀ng 

dvtánshìa:pmì rvtø̀  àngmaq yv́ngkèní shvlá dv̀ngwa dvtø:pmòe. 
8Wekvt Betléhem sv̀ng àngmaq dvzá:rò nø̀, “Èdìv́mnø̀ng! 
Cv̀mrépè sv̀ng shvlá dv̀ngwa èláv́mnø̀ng; kvt ngà gø døng nø̀  
àng sv̀ng noqlv́m rvt, èyv̀ng bǿnø̀ng kvt ngà sv̀ng dètávtshà,” 
a:lòe.

9Koqkv́mpè kà tá bǿà dá:ngí àngmaq búngá:mì; èyv̀ngnø̀ng, 
* 1:23  Yalòng nø Esa 7:14 ciq íe 
† 2:6  Yalòng nø Mik 5:2 ciq íe 

Matí 2:19

2:12
Heb 11:7

2:13
Dz 5:19; 
Dt 12:4

2:17
Mt 1:22

2:19
Dz 5:19

nv̀msvrlàmø yv̀nga:pmà we kùrbùchv̀ng nø àngmaq vzv̀ngzv̀ng 
di nø̀  Cv̀mrépè vl tvnu dang høq bǿà kvt narshì bǿì. 10Àngmaqí 
kùrbùchv̀ng yv̀ng bǿà kvt vtvngshaq shaqshaqwa dvbùá:mì. 
11Wekvt chø̀m vdòngsv̀ng gòngá:mì nìnø, àngmè Mariq ó tiqdø 
Cv̀mrépè sv̀ng yv̀ng bǿà kvt, kǿngkupshì nø̀  àng sv̀ng noqò 
dá:ngí, àngmaqò pø̀rì vpù:nò nø̀, shé, ngórdorcì nv̀ng mòràcì 
gønpaqrì shvrú:ngaòe. 12Vrá Herot yv́ngsv̀ng mà-tv́nglv́m rvt 
yøpnv́ng taq dvtá daqà dø, àngmaq móng sv̀ng dvgá tvràrà 
loá:mì.

Ejip Móng sv̀ng Yilshìá:mì Dang
13Àngmaq loá:mì kvt èyv̀ngnø̀ng, Kàngpèò lv̀ngsa tiqgǿ nø 

Yósep sv̀ng yøpnv́ng taq dvtánshì daqì nø̀, “Èbúng, Cv̀mrépè 
nv̀ng àngmè sv̀ng èshø:lò nø̀ Ejip móng sv̀ng èvtshìv́mnø̀ng, nà 
sv̀ng vrá dvtáng dak høq weyv́ng v́ldv̀ng èwà dánø̀ng. Pàwá wani, 
Herotní Cv̀mrépè sv̀ng shvmv́nglv́m rvt lálv́m dá:nòe,” a:lòe.

14Wekvt àng kungshì nø̀, Cv̀mrépè nv̀ng àngmè shø:lò sórí, 
yaqdø̀ngí Ejip móng sv̀ng búngá:mì. 15Herot shìá:mì høqshaq 
weyv́ng v̀ l yà:ngì. Welòng nø, Kàngpèí profet taqkèní,

“Ngàcèpè sv̀ng Ejip móng kèní gong bǿngà,”*

wa shø̀n yà:ngà kà dvgømlv́m rvt íe.

Bélehem Cv̀mrérì Sha:tnò Dang
16Herot nø Magoyrìí yùm bǿà we dǿm bǿà kvt, vtvngshaq 

shv̀mnárí lú:ngì nø̀, magoyrì nv̀ng rvtø̀  dvtøpshaq dø tiqdvchá 
vsv̀ng dvzá:rò nø̀, Betléhem nv̀ng we gùrwang shvngbe vní 
nǿng nv̀ng lv̀ngpvng lvngàsvrérì shvngbe shvt bǿà. 17Yalòng nø 
profet Yeremíyáí shø̀n yà:ngà kà vhøm we íe. Àng shø̀nkà nø,

18“Rama yv́ngø vkiqwe shaq táshìe.
Svmaré tiqmè nø vtvngshaq rv̀ngshvng wa nø̀ dvyórshìe.
Rakel nø àngcèrì mv-v́ laá:mà rvt ngøe.
Àng sv̀ng nønt shvlø̀:mò nìgø mà-to bǿà.”†

Nazaret sv̀ng Vtv́ng Ráì Dang
Lk 2:39-40

19Herot shìá:mì kvt èyv̀ngnø̀ng, Vkàngpè lv̀ngsa tiqgǿ nø Ejip 
* 2:15  Yalòng nø Hos 11:1 ciq íe 
† 2:18  Yalòng nø Yer 31:15 ciq íe 

Matí 2:20 

2:22
Lk 2:39
2:23
Mk 1:24; 
Lk 1:26; 
Yh 1:45
3:1
Lk 1:13, 
57-66; Dz 
19:3-4
3:2
Lk 11:20; 
Yh 3:3, 5; 
Dz 1:3, 6
3:3
Lk 1:76; 
Yh 1:23
3:4
Mt 3:1
3:6
Mk 1:4
3:7
Rm 1:18
3:8
Dz 26:20
3:9
Lk 3:8
3:10
Lk 3:9; 
Yh 15:2, 6
3:11
Mk 1:4, 8

móngø Yósep sv̀ng yøpnv́ng taq dvtánshì daqì nø̀, 20“Èkungshì, 
Cv̀mrépè nv̀ng àngmè èshø:lò nø̀, Israel móng sv̀ng nàtv́ngnø̀ng. 
Cv̀mrépè gø̀nshaq sv̀ng vkwìòrì nø shìá:mì,” a:lòe.

21Wekvt àng kungshì nø̀, Cv̀mrépè nv̀ng àngmè shø:lò sórí 
Israel móng sv̀ng vtv́ng ráì. 22Íwe Arkelaí nø àngpè Herot rvle, 
Yùdá móng sv̀ng ø:pmò we tá bǿà kvt àng nø weyv́ng sv̀ng 
dí svree. Yøpnv́ng taq àng sv̀ng dvtáò dø, Galilé rvgaq sv̀ng 
yilshìá:mì. 23     2  Nazaret wa tǿò wamà sv̀ng tuqá:mì nø̀  weyv́ngø 
tø̀ngzøng vle. Yalòng nø profetrìí, “Àng sv̀ng nø Nazaretpè wa tǿ 
lú:ngòe,” wa nø̀  shø̀n yà:ngà kà dvgømlv́m rvt íe.

Tìløp Yòhán Mvshǿl
Mk 1:1-8; Lk 3:1-20; Yh 1:6-8, 15-36

3 1Wenila taq, Tìløp Yòhán bung lú:ngì nø̀, Yùdá móng dø̀ngjàm 
rvgaqø mòngkà dvsha:ngò sórí, 2“Nønt nàwv́ngshìnø̀ng, 

pàwá wani, muqlàng móngdàn níshì ráì,” wae. 3Yalòng nø profet 
Esáyaqí shø̀n yà:ngàgǿ dang íe.

“Dø̀ngjàm yv́ngø tiqgǿ vkiqwe shaq nø,
‘Vkàngpè nvmdøng dègǿanø̀ng,
àng tvràrì mèdónganø̀ng,’ wae.”*

4Yòhán nø Golawù møl gwashì nø̀, shase juqnv́m nv́mshìe. 
Àng v́mpà nø cóngkut nv̀ng zømwàng kwátì íe. 5Wekvt 
Yerúsalemrì, Yùdá rvgaqrì shvngbe nv̀ng Yordan gwø̀rhømrì gø 
àng yv́ngsv̀ng dìá:mì. 6Àngmaq shìwvtrì vchángshì sórí, Yordan 
tìwàng taq àngí tì løpmaòe.

7Àngí tì løpmaò yv́ngsv̀ng Pàrìsírì nv̀ng Sadukirì mvme dì ráì 
we yv̀ng bǿà kvt àngmaq sv̀ng, “Bø̀naqshvràng àngcèrìé! Tuq 
ra we høpnønt kèní vtshìlv́m kagǿí nàmaq sv̀ng dèshat bǿshà? 
8Wervt, vwv́ngshì shùshv́ngwe àngshí èshínø̀ng, 9Nàmaq 
vdòngtaq, ‘Nøngmaq vkop nø Abraham èíaìe,’ èwànø̀ng nø̀  
shø̀nlv́m wa mè-dèdvmshìnø̀ngni. Ngàí vlatnìni, Gvrayí nø yarì 
lóng taqkèní Abraham àngcèrì dvbung lú:nòe,” a:lòe. 10Yakvt 
gø, “Wvrdi nø shǿngtø̀ngrì àngrø yv́ngø tvlú dvbǿmshaq íe. 
Wervt àngshí shvlá mv-shíwe shǿngtø̀ng vrv̀m nø rǿmdv̀ng 
svmi sv̀ng gur bǿòe.

11“Jø̀ngjǿngni, vwv́ngshìlv́mlòng rvt ngàí nàmaq sv̀ng tì taq 

* 3:3  Yalòng nø Esa 40:3 ciq íe 

Matí 4:6

3:13
Mk 1:4

3:16
Yh 1:51; 
Dz 7:56; 

Dt 4:1
3:17

Mt 17:5; 
Mk 1:11; 
Lk 3:22; 

Dz 13:33; 
Heb 

1:1-5; 2Pt 
1:17
4:1

Heb 4:15
4:3

Mk 3:11; 
Lk 1:35; 
Yh 1:34, 

49; Dz 
9:20; Rm 

1:4; 1Ts 
3:5; 1Yh 
5:10-13, 

20; Dt 
2:18
4:4

Yh 4:34

løpmìe. Ínìgø ngà mèpvng di daqpè nø ngà mvdv̀m té kv́ng nø̀, 
àng hí shvnam lv́ngalv́m gø ngà mà-pǿng. Àngí nø Shànshér 
Pvlàcè taq* èløp daqnø̀nge. 12Àng làwøtgø̀m nø àng wur taq 
lá:ngòe. Àng làkuntø̀m sv̀ng langlangwa dvshè:rò nø̀, àng vzong 
nø vzá taq rvda bǿòe. Íwe, àngpv́ l nø mà-maq we svmi taq wv́r 
bǿòe,” a:lòe.

Yesuq sv̀ng Tìløp Zíò Dang
Mk 1:9-11; Lk 3:21-22; Yh 1:31-34

13Wekvt Yesuq nø Yòhání tì løp dvzv́rshìlv́m rvt, Galilé 
rvgaq kèní Yordan tìwàng sv̀ng dì daqì. 14Ínìgø, Yòhání àng 
sv̀ng vgá:mò nø̀, “Ngà mv̀ng nø nàí tì løpma ràng we, nà lè ngà 
yv́ng èdì ráì?” a:lòe.

15Yesuqí àng sv̀ng vtá:nò nø̀, “Akvt nø nønt vrádv̀ng èwa, 
pàwá wani døngman tvrà í dv́ngte dvgømlv́m rvt íe,” a:lòe. 
Wekvt Yòhán nønt vráe.

16Yesuq tì løp dvzv́rshì bǿì nø̀, tì rv́mkèní kungshì lú:ngì 
chàng èyv̀ngnø̀ng, àng tvnu muqlàng vtáná:mì nø̀, Gvrày Pvlàcè 
nø kaøcè dø lashì daqì nø̀, àng mvdv̀m tapshì daqì we yv̀ng bǿà. 
17     3  Vrá èyv̀ngnø̀ng, muqlàng kèní shaq tiqlòng táshì daqì nø̀, “Yapè 
nø ngà vtvngshaq shóngshø̀ng nø̀ nøntshø̀mwe Ngàcèpè íe,” wae.

Yesuq sv̀ng Cángí Dvlø:tnò We
Mk 1:12-13; Lk 4:1-13

4 1Wekvt Yesuq sv̀ng cángí dvløtlv́m rvt Pvlàcèí dø̀ngjàm 
rvgaq sv̀ng shøl bǿà. 2Àng nø vbìcé ni vbìcé yaq v́m vnatshì 

bǿì mèpvng svríshì lú:ngì. 3Wekvt àng yv́ngsv̀ng dvløtshú dì ráì 
nø̀, “Nà nø Gvrày Àngcèpè èí nìnø, lóng yarì mok lví long dø 
vmíng èzíò,” a:lòe.

4Yesuqí vtá:nò nø̀, “Vsv̀ng cúnshì we nø zidòngí wa mø̀-í, 
Gvrày nònggøp kèní bungwe kà vrà:mí mv̀ng cúnshì we íe, wa 
nø̀ vrushaq íe,”† a:lòe.

5We mèpvng cángí àng kaq shànshér wamà vdòngsv̀ng shøl 
bǿà nø̀, tø̀ngnø zòngmuq yv́ngø shvri:pmò dá:ngí, 6àng sv̀ng 
yadø a:lòe, “Nà nø Gvrày Àngcèpè èí nìnø dègupshì. Pàwá wani,

* 3:11  Shànshér Pvlàcè taq:  Greek kàru tiqmaq taq nø, “Shànshér Pvlàcè nv̀ng 
svmi taq,” wae.
† 4:4  Yalòng nø DD 8:3 ciq íe 

Matí 4:7 

4:7
Rm 16:20; 
2Kr 2:11; 
2Ts 2:9; 
Dt 12:9
4:10
Mk 4:15; 
Lk 10:18
4:11
Lk 22:43; 
Heb 1:14; 
Yk 4:7
4:12
Mk 1:14
4:13
Mk 1:21; 
Lk 4:23, 
31; Yh 
2:12
4:16
Lk 2:32; 
Yh 5:35

‘Àngò lv̀ngsarì sv̀ng àngí nà dvpvt dvkv́m lú:ngòe.’ Vrá,
‘Lóng taq nà hí lemè-nàtøpmvm dø,
Àngmaq wurí nà sv̀ng nàbùm dae,’*

wa nø̀  vrushaq íe,” a:lòe.
7Yesuqí vrá àng sv̀ng vtá:nò nø̀, “ ‘Nàò Nvkàng Gvrày kaq 

dvløt mv-daq,’† wa nø̀  vrushaq íe,” a:lòe.
8Vrá cángí àng kaq vháng vtvng shìgùng sv̀ng shøl bǿà 

nø̀, mònggàng móngdànrì nv̀ng àngmaq pòngbàngrì shvngbe 
dvta:nò sórí, 9Àng sv̀ng yadø a:lòe, “Kǿng èkupshì nø̀  ngà sv̀ng 
ladv́ng ènokngà nø̀ngnø, yarì shvngbe ngàí nà sv̀ng zílv́m íe,” 
a:lòe.

10Wekvt Yesuqí àng sv̀ng, “Satané, ngà mèpvnglap svng 
èyilshì, ‘Kadø íe wani, nàí nø nàò Nvkàng Gvrày kaq wa noq 
nø̀, àng sv̀ng wa dvzøm ràe,’‡ wa nø̀  vrushaq íe,” a:lòe.

11Wedá:ngí àng sv̀ng cángí làng ráà nø̀, èyv̀ngnø̀ng, lv̀ngsarì 
dì daqì weí àng sv̀ng dvzø:mòe.

Yesuqí Galilé rvgaq Bv̀nlì Pà:ngò We
Mk 1:14-15; Lk 4:14-15

12Yòhán tvp bǿà kà Yesuqí tá bǿà kvt, àng nø Galilé rvgaq 
sv̀ng yilshìá:mì. 13Nazaret mvrìng kèní búngá:mì mèpvng, 
Zebulun nv̀ng Naftali rvgaq bangni shvnvng Kapernum sv̀ng 
tuq ráì nø̀  weyv́ngø vle. 14Yalòng nø profet Esáyaqí shø̀n yà:ngà 
kà dvgømlv́m rvt íe. Àngí shø̀n yà:ngà we nø,

15“Zebulun móngwál nv̀ng Naftali móngwál,
Yordan kupa, bangni lap,
Wv́ngzàrìò§ Galilé móng taq gø,
16Dølòng vdòng rung we vsv̀ngrìí gálòngmè tiqlòng yv̀ng 

bǿà,
shìlòng àng móng nvng àng bàngzì vdòngtaq rungrì 

àngmaq yv́ngsv̀ng gálòng svr daqì!”¶ wae.
17We rvtø̀  kèní Yesuqí mòngkà dvshvng pà:ngò nø̀, “Nàmaq 

nønt nàwv́ngshìnø̀ng, pàwá wani muqlàng móngdàn tvp níshì 
ráì,” a:lòe.
* 4:6  Yalòng nø ShB 91:11-12 ciqní íe 
† 4:7  Yalòng nø DD 6:16 ciq íe 
‡ 4:10  Yalòng nø DD 6:13 ciq íe 
§ 4:15  Wv́ngzàrì:  Jú mø-írì 
¶ 4:16  Yalòng nø Esa 9:1-2 ciqní íe 

Matí 5:5

4:18
Mk 7:31; 

Yh 6:1
4:19

Mk 10:21, 
28, 52; Lk 
5:28; Yh 

1:43
4:21

Mk 3:17; 
Lk 8:51; 
Yh 21:2

4:23
Mk 1:39; 
3:10; Lk 
4:15, 44; 
Yh 6:59; 

Dz 10:38; 
20:25
4:24

Mk 1:32; 
2:3

4:25
Mk 3:7; 
Lk 6:17

5:4
Dt 7:17

5:5
Rm 4:13

Zv̀ncvn Vbìpè Goò Dang
Mk 1:16-20; Lk 5:1-11; Yh 1:35-51

18Galilé bangni shvnvngnvng Yesuq di ke, Símòn wa tǿòwe 
Pítèr nv̀ng àngnvmpè Anderu nø bangni taq shvmgún dvgupke 
we yv̀ng bǿà. Àngnínvm nø ngv́wàn íe. 19Yesuqí àngnínvm 
sv̀ng, “Ngà mèpvng èzv̀n ráshì, ngàí nànínvm sv̀ng vsv̀ng 
ngv́wàn í dvzv́rlv́m íe,” a:lòe.

20Wekvt chàng àngnínamí shvmgúnrì ca là:ngò nø̀, àng 
mèpvng zv̀ná:mì. 21Weyv́ng kèní zv̀ndvtut di ke, dvgá dø 
àngnínvm vnípè; Zebediò àngcèpèní Yakú nv̀ng àngnvmpè 
Yòhán nø àngpè Zebedi nv̀ng tiqdø kùngshí taq shvmgúnrì 
dvceshì nø̀  vl da we yv̀ng bǿà nø̀, àngí àngnínvm sv̀ng goòe. 
22Wekvt chàng àngnínamí kùngshí nv̀ng àngpè sv̀ng ca là:ngò 
nø̀, àng mèpvng zv̀ná:mì.

Yesuqí Zarì Dvba:nò Dang
23Yesuq nø Galilé gùrwangkøp taq tvríshì sórí àngmaqò 

kø̀mngǿmchø̀mrì taq shvngø:ntnò nø̀, muqlàng móngdàn 
dvbùshvngkà dvsha:ngò sórí, bashàrì dvhø̀ø zø̀nlì í dv́ngte 
nv̀ng záyv̀ng shvngbe dvba:nòe. 24Wekvt àng shv̀ngkà nø Síríyá 
móngkøp taq shv̀ngá:mì nø̀, zøtná àngpv̀npà:ní ziqkéòrì, cángí 
dvrukéò nø̀  dvshádvki we vhǿ:mòrì, nv̀mrùlí maqkéòrì nv̀ng 
góng vzø̀mshìrì shøla:tnà nø̀  àngí dvba:nòe. 25     4  Galilé, Dekapoli, 
Yerúsalem, Yùdá rvgaq nv̀ng Yordan kupa kèní vsv̀ng loksokngí 
àng sv̀ng cà:nòe.

Íshøtkà Dang Shvngøntkà
Lk 6:20-23

5 1Vsvng loksokrì sv̀ng yv̀ng bǿà kvt, àng nø mvrùl sv̀ng 
ngang nø̀  rúngá:mì kvt àng zv̀ncvnrì gø àng yv́ng mvngushì 

ráì. 2Wekvt àng kà pungshì sórí àngmaq sv̀ng shvngønt pà:ngò 
nø̀  yadø a:lòe.

3“Pvlàcè taq mvshámhoqrìí ìshøt ìgv̀n lú:nòe.
Pàwá wani muqlàng móngdàn nø àngmaqò íaòe.
4Rvyùrìí ìshøt ìgv̀n lú:nòe.
Pàwá wani, àngmaqí nønt shvlø̀m we lún lú:ngòe.
5Nønt kønrìí ìshøt ìgv̀n lú:nòe.
Pàwá wani, rvgaq nø àngmaq vpvt longe.

Matí 5:6 

5:7
Yk 2:13
5:8
Heb 
12:14; Dt 
22:4
5:9
Rm 8:14; 
14:19
5:10
1Pt 3:14
5:11
Yh 15:21
5:12
Dz 7:52; 
2Kr 6:10; 
Kol 1:24; 
Yk 1:2; 
1Pt 1:6
5:13
Mk 9:50; 
Lk 14:34
5:14
Yh 8:12
5:15
Mk 4:21; 
Lk 8:16
5:16
1Kr 
10:31; Pil 
1:11; Tit 
2:14
5:17
Yh 10:34; 
Rm 3:31
5:18
Mk 13:31; 
Lk 16:17
5:19
Yk 2:10

6Døngmanlòng sv̀ng bál nø̀  svríshìrìí ìshøt ìgv̀n lú:nòe.
Pàwá wani, àngmaq nø vgà longe.
7Dvsházanønt vlrìí ìshøt ìgv̀n lú:nòe.
Pàwá wani, àngmaqí dvsháza we lún lú:ngòe.
8Nøntmvsø̀n mv́ngshèrrìí ìshøt ìgv̀n lú:nòe.
Pàwá wani, àngmaqí Gvrày yv̀ng lú:ngòe.
9Mòng dvzǿlshúrìí ìshøt ìgv̀n lú:nòe.
Pàwá wani, àngmaq sv̀ng Gvrày àngcèrì, wa tǿ lú:ngòe.
10Døngmanlòng rvt vrè we vhǿ:mòrìí ìshøt ìgv̀n lú:nòe.
Pàwá wani muqlàng móngdàn nø àngmaqò íaòe.
11“Ngà rvt nàmaq sv̀ng rèpàlnø̀ng nø̀  dèkivtnø̀ng we 

nv̀ng mv-dìng nø̀  mà-shvla we àngpv̀npv̀n shø̀n nø̀  vtù we 
nàhǿmnø̀ngrì nàmaqí ìshøt ìgv̀n èlúnnø̀nge. 12Dèbùnø̀ng nø̀  
shaqshaq èwànø̀ng; pàwá wani, muqlàng yv́ngø nàmaq zìbè nø 
gvzà tee. Nàmaq vzv̀ngkaq profetrì sv̀ng gø wedøni vrè yà:ngà.

Shvlaq nv̀ng Gálòng Kàshvbóng
Mk 4:21-23; 9:50; Lk 8:16-18; 11:33-36; 14:33-35

13“Nàmaq nø rvgaqò shvlaq èínø̀nge. Íwe shvlaq ladv́ng 
zilvm nìnø kadøwa vrá lvkí longni? Pà vjú gø mv-vl rvt gur bǿò 
nø̀  vsvnghíí lvmlv́m wa íe.

14“Nàmaq nø rvgaq gálòng èínø̀nge. Mvrùl mvdv̀m 
shvzøngshaq wamà nø má mà-shvla. 15Svmigwìn gø dvciqò 
dá:ngí mvgòrí ku:pmò we mv-vl. Svmi tv̀ngrúng taq shvrú:ngò 
nø̀  chø̀m vdòng vlrì shvngbe sv̀ng dvgáaòe. 16Welòng dø nàmaq 
gálòng gø vsv̀ngrì mv́rdv̀ngø laqgá. Nàmaqò bv̀nlì shvlárì yv̀ng 
bǿò kvt muqlàng taqlap nàmaq Nvpè sv̀ng shvring lú:ngòe.

Kristuqí Dvrá Dvgø:mò We
17“Ngà nø Dvrá mø̀-íni Profetrì sv̀ng shvmv́nglv́m dì daqì mè-

lv́nshàni; welòngní sv̀ng shvmv́nglv́m rvt mv-ǿng, dvgømlv́m 
rvt mv̀ng dø̀ng dakngà.

18“Ngàí jø̀ngjǿng namaq svng vlatnìni, muqlàng nv̀ng rvgaq 
vlevm høqshaq Dvrá kèní karu cv́m vtvng tiqchv̀ngcè gø, 
mvkwiq tiqlòngcè gø, shvngbe mà-dvgømshaq nø mà-levm. 
19Wervt dvkv́mkà yarì kèní cv́m vtvng mvkwiqcè ca:tnò nø̀, 
vsv̀ngrì kaq gø wedø shvngø:ntnò we kagǿ í nìgø, muqlàng 
móngdàn yv́ngø cv́m vtvnggǿ wa tǿ lú:ngòe. Íwe dvkv́mkàrì 

Matí 5:30

5:20
Yh 3:5

5:22
Mk 9:43; 
Lk 16:24; 
1Kr 13:5; 
Eps 4:26; 

Yk 1:19-
20

5:28
2Pt 2:14

5:29
Mk 

9:42-47; 
Lk 17:2; 

Rm 14:21; 
1Kr 8:13; 

2Kr 6:3

cà:nò nø̀  shvngø:ntnògǿ nø muqlàng móngdàn taq té vtvnggǿ 
wa tǿ lú:ngòe. 20Ngàí vlatnìni; nàmaqò døngmanlòng nø 
Dvrásvrarì nv̀ng Pàrìsírì mvdv̀m mè-mèzv́nnø̀ng nìnø, kadø í 
nìgø, muqlàng móngdàn góng mè-lún lóngnø̀ng.

Shv̀mnárí Mv-daq We
21“Darì vsv̀ngrì kaq, ‘Vsv̀ng shvt mv-daq, vsv̀ng shvt we kagǿ 

í nìgø kàngélòng vhǿm rà longe,’* wa shø̀n yà:ngà dang nàmaqí 
vtáshaq íe. 22Íwe ngàí nàmaq sv̀ng vlatnìni; àngnvmpè sv̀ng 
mvtú mà-dá shv̀mná shvrí we kagǿ í nìgø, kàngélòng vhǿm 
rà longe. ‘Raka†!’ wa nø̀  àngnvmpè sv̀ng shø̀n we kagǿ í nìgø 
shaqré lìpòng taq kàngé dvzv́rshì longe. ‘Àngdál nà,’ wa shø̀n 
we kagǿ í nìgø Gehenna svmi sv̀ng tuqvme. 23Wedø í rvt núngrà 
mvdv̀m nàò shvrúng gønpaqlòng shèrú:ngò ke, nvnvmpèí nà 
sv̀ng tiqdangdang nàtù we èdǿma:tnò kvtnø; 24nàò shvrúng 
gønpaqlòng núngrà yv́ng èlà:ngò dá:ngí, èdivm nø̀  nvnvmpè 
ó vzv̀ng shèrv́mshìvm. Wekvt wa nàtv́ng ra nø̀  nàò shvrúng 
gønpaqlòng shèrú:ngò.

25“Nà sv̀ng vtúshúgǿ nv̀ng tvràram èdìshì dvgvp, cancan 
shèrv́mshìshì; mø̀-í ni, nà vtúshúí dvrá vjì kaqsv̀ng tèle bø nø̀, 
dvrá vjìí gø dvkishú sv̀ng tèle bø kvt tung taq èróng bøe. 26Ngàí 
nà sv̀ng vlvtnøng, bèshàn lv̀ngdø̀mgø̀m høq mè-waqò dv́ngte 
weyv́ng kèní bvttut mè-shèlàng long.

Dàchapké Mv-daq We
27“ ‘Dvchap mv-daq,’‡ wa shø̀n yà:ngà we nàmaqí vtáshaq 

íe. 28Ínìgø ngàí nàmaq sv̀ng vlatnìni; svmaré tiqmè sv̀ng láshì 
mvyǿ nø:ntní dvjaqò we gǿ vrv̀m nø wemè nv̀ng àng dòngnønt 
taq dvchap bǿì. 29Wervt nà vbàngpa neí nà sv̀ng ladv́ng vtøp 
dèzv́rvt nìnø, èkù:nò nø̀  ègu:rò; nà góng dvgv̀ngcè tiqlòng 
vmvngvmlòng tvle nø, Gehenna sv̀ng góngkøp ègur bølòng 
té shvlae. 30Nà vbàngpà wurí nà sv̀ng ladv́ng vtøp dèzv́rvt 
nìnø, bvt ètu:tnò nø̀  ègu:rò; nà góng dvgv̀ngcè tiqlòng 
vmvngvmlòng nø, góngkøp Gehenna sv̀ng ègur bølòng 
mvdvm té shvlae.

* 5:21  Yalòng nø Bng 20:13 nvng DD 5:17 ciqní íe 
† 5:22  Raka:  Greek kàí, Vgo mvcì mv-zø̀ng, mémé wae, wa kà íe.
‡ 5:27  Yalòng nø Bng 20:14 nvng DD 5:18 ciqní íe 

Matí 5:31 

5:32
Lk 16:18
5:34
Yk 5:12
5:37
Yh 17:15; 
Eps 6:16; 
2Ts 3:3; 
Yk 5:12; 
1Yh 
2:13-14
5:39
Lk 6:28; 
Rm 12:17, 
19; 1Pt 
3:9
5:42
Lk 6:30
5:43
Mk 12:31; 
Lk 10:27; 
Rm 13:9; 
Gal 5:14; 
Yk 2:8
5:44
Lk 6:27-
28; Yh 
15:20; Dz 
7:60; Rm 
8:35; 1Kr 
4:12; 1Pt 
2:23

Dø̀ngku Vkang Dang Shvngøntkà
Mt 19:3-10; Mk 10:2-12; Lk 16:18

31“‘Àng dø̀ngkumè gu:rò we kagǿ í nìgø, vkang lémvt laqzíò,’* 
wà yà:ngì. 32Ínìgø ngàí nàmaq sv̀ng vlatnìni, dàchap kelòng rvt 
wa mø̀-í nìnø, àng dø̀ngkumè gu:rò we kagǿ í nìgø, wemè sv̀ng 
dvchap dvzá:rò we íe. Vrá dvkangshaqmè lushì we kagǿ í nìgø 
dàchap we íe.

33“Vrá darì vsv̀ngrì kaq, ‘Mà-døngman dø dvgv́mshì mv-
daq, íwe Vkàngpè sv̀ng dvgv́mshìshaqlòng nø wá dvgøma 
ràe,’† wa nø̀  shø̀n yà:ngà dang nàmaqí vtáshaq íe. 34Ínìgø ngàí 
nàmaq sv̀ng vlatnìni, bvttut dvgv́mshì mv-daq. Muqlàng sv̀ng 
gø dvgv́mshì mv-daq, pàwá wani Gvrày rúngtv̀ng íe. 35Rvgaq 
sv̀ng gø dvgv́mshì mv-daq, pàwá wani àng hí mvkøm íaòe. 
Yerúsalem sv̀ng gø dvgv́mshì mv-daq, pàwá wani, welòng nø 
Koqkv́m vtvngpèò wamà íe. 36Nà vgo sv̀ng gø mè-dègv́mshìni. 
Pàwá wani nàí vni tiqhǿngcè gø lvmùng dø, lvnaq dø wá mè-
lú:nò. 37Wervt nàmaq kà nø í nìnø íe, mø̀-í nìnø mø̀-í, wa nø̀  
shǿn ràe; yakàní mvdv̀m mvzv́nrì nø mv̀gvmpè kèní íe.

Shvla lù:ngí Mà-shvlalòng Dv́ngké Rà We
Lk 6:29-30

38“ ‘Ne tvle ne, shà tvle shà,’‡ wa nø̀  Dvrá taq shø̀n yà:ngà kà 
nàmaqí vtáshaq íe. 39Ínìgø, ngàí vlatnìni; mà-shvlagǿ sv̀ng mè-
nàgámnø̀ngni; tiqgǿgǿí nà vbàngpa mv-wa nàpaqvt ke, wápa gø 
ènáshì. 40Tiqgǿgǿí ladv́ng èkovt nø̀, nàò vdòng dùng lushì mvyǿ 
nìnø, mvdv̀m dùng gø àng laqlushì. 41Tiqgǿgǿí nà sv̀ng shènong 
nø̀  tiqming dí dèzv́rvt ke, àng nv̀ng vní ming èdi. 42Nà sv̀ng 
røtshì ragǿ èzíò, rumshì mvyǿgǿ kèní mè-poshìni.

Ngv̀nshàrì kaq Shóng Rà We
Lk 6:27-36

43“‘Nà shvnvng vsv̀ng kaq èshù:ngò nø̀, ngv̀nshà kaq 
shèngoshì,’§ wa shø̀n yà:ngà kà ètá yv̀ngshà. 44Íwe ngàí 
nàmaq sv̀ng vlatnìni, nàmaqò ngv̀nshàrì sv̀ng èshóngshìnø̀ng. 

* 5:31  Yalòng nø DD 24:1 ciq íe 
† 5:33  Yalòng nø Lw 19:12 nvng DR 30:2 ciqní íe 
‡ 5:38  Yalòng nø Bng 21:24, Lw 24:20 nvng DD 19:21 ciqrì íe 
§ 5:43  Yalòng nø Lw 19:18 ciq íe 

Matí 6:8

5:45
Lk 6:35; 
Rm 8:14

5:46
Lk 6:32

5:48
1Pt 1:16

6:4
Kol 3:23-

24
6:5

Mk 11:25; 
Lk 18:10-

14

Nàmaq sv̀ng mètv́nvtnø̀ngrì sv̀ng shèmá:nanø̀ng. Nàmaq sv̀ng 
shèngovtnø̀ngrì kaq shvla dø èwáanø̀ng. Nàmaq sv̀ng nàrènø̀ng 
nø̀  dèkivtnø̀ngrì dvpvt jú èrøtnanø̀ng. 45Wekvt nàmaq nø 
muqlàng taqlap Nvpèò àngcèrì èí lóngnø̀nge. Pàwá wani, àngò 
vnv̀m nø mà-shvlagǿ nv̀ng shvlagǿ dvpvt gø dvsvraò nø̀, vshø 
gø døngmangǿ nv̀ng mà-døngmangǿ dvpvt gø dvchá dvzaqaòe. 
46Nàmaq sv̀ng èshóngnø̀ngrì kaq wa èshóngshìnø̀ng kvtnø, 
nàmaqí pà vjú lelúnnø̀ngni? Kùyà gúnshúrìí gø wedø nø wàò 
we mø̀-í má? 47Nàmaq nø rø̀mnvngrì sv̀ng wa pàmvrà èwànø̀ng 
kvtnø, pà mvzv́n èwà bǿshà? Kùyà gúnshúrì gø wedø wà we 
mø̀-í má? 48     5  Wervt muqlàng taqlap nàmaq Nvpè kø̀mzøp dø 
nàmaq gø kø̀mzøp ràe.

Dvsháza Bv̀nlì

6 1“Nàmaqò dvsháza bv̀nlìrì nø vsv̀ngrì mv́rdv̀ngø, àngmaqí 
lvyv̀ng bǿò dø mv-wàlv́m nàyáshìnø̀ng. Mø̀-í nìnø, muqlàng 

taqla:pmò Nvpè yv́ngkèní dvshá zìbè nø nàmaqí lúnlv́m mv-vl.
2“Wervt nàí dvsháza bv̀nlì èwàò kvt vrv̀m, vsv̀ngrìí shvring we 

lúnlv́m rvt kø̀mngǿmchø̀mrì vdòng nv̀ng tvràramø nøntdvkaqrìí 
wàò dø, nà vzv̀ngzv̀ng bòche mè-møtni. Ngàí jø̀ngjǿng vlatnìni, 
àngmaqò zìbè nø køtgøm lúnv́m bǿà. 3Íwe nàí dvsháza bv̀nlì èwàò 
ke, nà vbàngpaí wàòlòng nà vgwépàí laqmv̀-sháò. 4Wedø í dv̀ngwa, 
nà dvsháza bv̀nlì nø mvyø̀n pvngø laqí. Wekvt mvyø̀n pvngø 
yà:ngòwe Nvpè àngíni chaqdvp yv́ngshì dø zìbè nàwv́nga daqe.

Kàngpèí Shvngønt we Júrøtkà
Lk 11:1-4

5“Nà jú èrøt kvt vrv̀m, nønt dvkaqrì dø mè-wáshìni. Àngmaq 
nø vsàngí lvyv̀ngra dø, kø̀mngǿmchø̀m vdòng nv̀ng tvrà dvkaq 
yv́ngø rip nø̀  júrøtlv́m shvrúnge. Ngàí jø̀ngjǿng vlatnìni; 
àngmaqò zìbè nø køtgøm lúnv́m bǿà. 6Íwe nà jú èrøtshì kvt 
vrv̀m, nàò kokrv́m sv̀ng ègòng nø̀  bv́ngkà èsøtshì dá:ngí, mv-
sháshì dø vl we Nvpè sv̀ng jú èrøtshì; Wekvt mvyø̀n pvngø 
yà:ngòwe Nvpè àngíni chaqdvp yv́ngshì dø zìbè nàwv́nga daqe. 
7Vrá nàmaq jú èrøtnø̀ng dvgvp wv́ngzàrì dø vwawa dø mè-
nànínø̀ngni. Àngmaqí nø vníì kvt wa ètáa dáìe, lá:nòe. 8Wervt 
àngmaq dø mè-ínø̀ngni. Kadø íe wani, àng sv̀ng mè-røtnø̀ng 
dvgvp kèní nàmaq kapà zǿm èdv̀ngnø̀ng we Nvpèí vsháshaq íe.



16

Matí 6:9 

6:9
1Pt 1:17
6:13
Yk 1:13
6:14
Mk 11:25-
26; Eps 
4:32; Kol 
3:13
6:19
Lk 12:16-
21; Heb 
13:5; Yk 
5:2-3
6:20
Lk 12:33; 
1Ti 6:19
6:21
Lk 12:34

9“Wervt nàmaq jú èrøtnø̀ng ke yadø èrøtnø̀ng.
Muqlàng taqla:pmø èvlpè nøngmaq Vpèá, nà bø̀ng sv̀ng 

shànshér dø laqvpǿì.
10Nà móngdàn laqtuq daq,
muqlàng taqla:pmø nà nønt í dø rvgaqtø̀mø gø laqí daq.
11Nøngmaq ni vrv̀m ràì we v́mpà, dèni gø èzí daqshà.
12Nøngmaq sv̀ng nàléìrì nøngmaqí chu:tnaì dø,
nøngmaqí vléìrì gø èchu:tnashà.
13Dvløtra yv́ng nøngmaq mè-shølshàni, mà-shvlalòng kèní 

mv̀ng shèlutshà.
Pàwá wani, móngdàn nv̀ng jórnònggùn nv̀ng dvgùng 

gùngshvng nø
dvciqciq nàò èíae. Amen.
14“Kadø íe wani, nàmaq sv̀ng nàlévtnø̀ng we vsv̀ngrì kaq 

nàroqanø̀ng nìnø, muqlàng Nvpèí gø nàmaq sv̀ng nàroqa 
daqnø̀nge. 15Íwe vsv̀ngí vléòrì ladv́ng mè-nàroqanø̀ng kvtnø, 
Nvpèí gø nàmaqí nàlénø̀ngrì mè-nàroqa daqnø̀ng.

V́m Vnatshì Dang Shvngøntkà
16“Nàmaq v́m nànatshìnø̀ng vrv̀m nøntdvkaqrì dø mè-

pèyúshìnø̀ngni. Angmaq v́m vnatshìlòng vsàngí lvyv̀ng bǿò 
dø mv̀rshv̀m choq dvjupshìe. Ngàí jø̀ngjǿng vlatnìni, àngmaqò 
gø̀nring nø køtgøm lúnv́m bǿà. 17Wervt nà v́m nànatshì dvgvp, 
nà vgo nø yøtìí èzáshì nø̀  mv́r gø èzv́ lshì. 18Wekvt nà v́m 
nànatshìlòng vsv̀ngrìí mv-yà:ngò nìgø, mvyø̀n pvngø vl we 
Nvpèí yà:ngòe; mvyø̀n pvngø yà:ngòwe Nvpèí zìbè nàwv́nga 
daqe.

Pø̀hvp Nvngshìrà Dang Shvngøntkà
Lk 12:33, 34

19“Mǿn nv̀ng shv̀mrilí gvyaqò nø̀, vkǿí catdv̀ng kǿv́m bǿò 
we rvgaqtø̀mø nàmaq dvpvt pø̀hvprì mè-shøpshìnø̀ngni. 20Mǿn 
nv̀ng shv̀mrilí mà-gvyaqò; vkǿí ca:tnò nø̀  kǿv́mlv́m mv-vl we 
muqlàng yv́ngø nàmaq dvpvt pø̀hvprì èshøpshìnø̀ng. 21Kadø íe 
wani nàò pø̀hvp vl yv́ngni nà nønt gø tuqe.

Góng dvpvt Gálòng
22“Góngò svmigwìn nø vne íe. Wervt nà ne jø̀ng kvtnø, nà 

Matí 6:34

6:24
Lk 16:13

6:25
Lk 10:41

6:30
Lk 12:28

góngkøp lànglàng gáe. 23Ínìgø nà ne ladv́ng mà-shvla kvtnø, nà 
góngkøp sǿngsǿng døvme. Wervt nà vdòngtaq gálòng nø dølòng 
ladv́ng í nìnø, kadvngshì dv́ng dø longe má!

Àngkàng Vnígǿ Dvzøm Mà-du We
Lk 16:13

24“Kagǿí gø àngkàng vnígǿ dvzøm mv-lú:nò; tiqgǿ sv̀ng 
nø shvngo lú:ngò nø̀, wágǿ sv̀ng nø shóngshì longe. Mø̀-í 
ni, tiqgǿ sv̀ng vpǿò nø̀, wágǿ sv̀ng nø shvyǿm lú:ngòe. 
Nàmaqí Gvrày kaq gø, gv̀msùng sv̀ng gø, dvzøm nø mè-
lúnnø̀ng.

Góngmvgi dø Gvrày kaq Vlǿmshìlv́m Dang
Lk 12:22-31

25“Wervt ngàí vlatnìni, nàmaq lvpat dvpvt pà v́mlv́m, pà 
aqlv́m, góng dvpvt pà gwashìlv́m èwànø̀ng nø̀  góng mè-
ginø̀ngni. Lvpat nø v́mpà mvdv̀m, góng nø gwálv́mrì mvdv̀m 
té ring we mø̀-í má? 26Muqlàngram carì èyv̀ngnø̀ng, àngmaq 
nø mv-wønvm, mà-shvrvtnvm, mà-dvkømvm, ínìgø, muqlàng 
taqlap nàmaq Nvpèí shvá:mòe. Nàmaq nø werì mvdv̀m té 
nàpǿnø̀ng we mø̀-í má? 27Góng dvgishìnø̀ng lù:ngí àng lvpat 
tiqrvdùngcè nàmaq kagǿí rvma èlúnnø̀nge?

28“Gwálv́m dvpvt pàwá góng dègishìnø̀nge? Rvyangtø̀m 
vkúwvtrì kadøwa yo long we dèdvmnø̀ng, àngmaq nø bv̀nlì 
gø mv-wa, yì gø mv-yishì. 29Ínìgø, ngàí vlatnìni, Solomòní 
nø, àng ngø̀rdvgùng shvngbe vdá dvgvp, werì kèní tiqwvtcè 
dø gø gwashì mv-lún yà:ngò. 30Dèni yo nø̀  nvpni nø svmi 
dv̀ngkø̀r sv̀ng gur bǿò we mvlì shønhàrì dv́ng Gvrayí wedø 
dvgwaò nìnø, kv́mnønt ècv̀mnø̀ngrìé, nàmaq sv̀ng téwa 
mè-dègwa daqnø̀ngni má? 31Wervt pà á:mìni, pà aqìni, 
mø̀-í ni, pà gwashàìni, èwànø̀ng nø̀  góng mè-ginø̀ngni. 
32Yarì shvngbe sv̀ng nø wv́ngzàrìí nàjòr ngàjòr láòe. Vrá, 
yarì shvngbe èdv̀ngnø̀ng we nàmaqò muqlàng Nvpèí sháòe. 
33Wervt Gvrày móngdàn nv̀ng àngò døngmanlòng vzv̀ng 
èlánø̀ng, wekvt werì shvngbe nàmaq sv̀ng èrvma daqnø̀nge. 
34     6  Wervt nvpni dvpvt góng mè-ginø̀ngni; pàwá wani, nvpni 
dvpvt ràrì nø nvpni dvréshì longe. Weni dvpvt ràrì weni 
dvréshì longe.

Matí 7:1 

7:1
Lk 6:37; 
Rm 14:4; 
1Kr 4:5; 
Yk 4:11-
12
7:2
Mk 4:24; 
Lk 6:38; 
Rm 2:1
7:7
Yh 14:13-
14; Yk 
1:5-8; 
1Yh 3:22
7:11
Yk 1:17
7:12
Lk 6:31; 
Rm 13:8-
10; Gal 
5:14
7:13
Lk 13:24; 
Yh 10:7, 9

Kà Mv-ngélv́m Dang Shvngøntkà
Lk 6:37-42

7 1“Nàmaqí kàngé we mà-hǿmlv́m rvt, kà mè-ngénø̀ngni. 
2Kadø kà èngénø̀ng nìnø, wedø kà èngévtnø̀nge. Vrá pàí 

ètí:nganø̀ng nìnø, wepàíni nàmaq sv̀ng gø ètí:ngavtnø̀nge. 
3Nvnvmpè ne vdòngø bv̀ lcì nø èyà:ngò ke, nà ne vdòngø 
shǿngkø̀mgø̀m nø pàwá mè-yàngò? 4Mø̀-íni, èyà:ngò, nà ne 
taq shǿngkø̀mgø̀m vl ke, nvnvmpè sv̀ng kadøwa, ‘Ló, nà ne 
kèní bv̀ lcìlòng lóngangvtnøng,’ èwae. 5Nønt dèkaqgǿé, nà ne 
rv́mkèní shǿngkø̀mgø̀m vzv̀ng èlúshì; wedá:ngí, nvnvmpè ne 
rv́mkèní bv̀ lcìlòng lúalv́m, shàn wa èyv̀ng lú:ngòe.

6“Shànshér dø shvgaqshaqlòng vgirì sv̀ng mè-zínø̀ngni. 
Nàmaq rvlogwingrì waqrì mv́rdv̀ng sv̀ng mè-dègupmanø̀ngni, 
werì sv̀ng àngmaq híí la:mò dá:ngí, bat vwv́ngshì nø̀  nàmaq 
sv̀ng àngcheche èrv́nkévtnø̀nge.

Gvrày sv̀ng Vlǿmshì nø̀  Júrøtlv́m Dang
Lk 11:9-13

7“Èrøtnø̀ng, wekvt nàmaq sv̀ng èzí daqnø̀nge. Èlánø̀ng, 
wekvt lá èlún daqnø̀nge. Nàkoknø̀ng, wekvt nàmaq sv̀ng 
ètá:na daqnø̀nge. 8Kadø íe wani, røt we gǿ vrà:mí lú:nòe, 
láògǿí gø lá lú:nòe, vkokngògǿ sv̀ng gø tá:na daqòe. 9Mø̀-í ni, 
nàmaq dvhø̀  taq àngcèpè mok røtnvm ra ke, lóng zíò we kagǿ 
vle? 10Vrá nga røt ra ke, àng sv̀ng bø̀  zíòni má? 11Vsv̀ng mv-
gv́mrì nàmaqí dv́ng nvcèrì sv̀ng shvlawe gønpaqrì zí èshánø̀ng 
nìnø, muqlàng taqlapmø vlpè Nvpèí àng kaq røtrì sv̀ng we 
mvdv̀mø té mvzv́n gønpaq shvlárì zí mv-sháòni má? 12Wervt 
pv̀n vrv̀m taq vsàngí nàmaq sv̀ng kadø wáa ra we èshòngnø̀ng 
nìnø, àngmaq sv̀ng gø wedø èwáanø̀ng; yalòng nø Dvrá nv̀ng 
Profetrì kà íe.

Tvrà Vníhwáng
Lk 13:24

13“Bv́ngkà mvchímhwáng dangdang ègòngnø̀ng; pàwá 
wani, tìnlv́m yv́ngsv̀ng tuqhwáng bv́ngkà nø gwaq nø̀  tvrà 
gø yáe; wedangdang gòngrì gø mvme luqe. 14Gø̀nshaq lúnlv́m 
yv́ngsv̀ng tuqhwáng nø bv́ngkà gø mvchím nø̀  tvrà gø mvsǿme; 
wechit sv̀ng lá lú:nòrì nø mv-luq.

Matí 7:29

7:15
Lk 6:26; 

Dz 20:29; 
2Pt 2:1; 
1Yh 4:1; 
Dt 16:13

7:16
Lk 6:44; 
Yk 3:12

7:18
Lk 6:43

7:21
Yh 13:13; 
Rm 2:13; 
Yk 1:22; 
1Yh 3:18

7:22
Lk 10:20; 

1Kr 
13:1-3

7:23
Lk 13:25-

27
7:24

Yk 1:22-
25

7:28
Mk 1:22; 
Lk 4:32; 
Yh 7:46

Àngshí kèní Sháshì We
Lk 6:43-45

15“Mv-dìngwe profetrì sv̀ng nàyáshìnø̀ng; àngmaq nø vyv̀ng 
pòr gwashì nø̀  nàmaq yv́ng di rae, íwe vdòngrv́m nø svrí jit we 
vyitrì dø íe. 16Àngmaqò àngshírì kèní àngmaq èshá lóngnø̀nge. 
Bv̀nghǿpóng kèní bìmshí, shønpóng kèní nv̀mgwèshí mà-
rvkulvm we mø̀-í má? 17Wervt shǿng shvlá tø̀ng vrv̀m nø àngshí 
shvlá shíe, íwe shǿng mv-gv́m nø àngshí mv-gv́m shíe. 18Shǿng 
shvlá nø àngshí mv-gv́m mv-shí, shǿng mv-gv́m gø àngshí shvlá 
mv-shí. 19Àngshí shvlá mv-shíwe shǿngtø̀ng vrv̀m nø rǿm bǿò 
nø̀  svmi sv̀ng gur bǿòe. 20Wervt àngmaqò àngshírì taqkèní èshá 
lóngnø̀nge.

Gvrày Nønt Cvnlv́m Vchvk Dang
Lk 13:25-27

21“Ngà sv̀ng, ‘Kàngpèá, Kàngpèá,’ warì gǿ vrà:mí muqlàng 
móngdàn góng lún lú:ngò we mø̀-í, íwe muqlàng taqlap ngà Vpè 
nønt cà:nògǿí wa góng lún lú:ngòe. 22Àngni weni taq vsv̀ng 
mvmeí ngà sv̀ng, ‘Kàngpèá, Kàngpèá, nà bø̀ng taq profet wà 
yv̀ngshà we mø̀-í má? Nà bø̀ng taq cángrì lùng yv̀ngshà we 
mø̀-í má? Nà bø̀ng taq jórnònggùn bv̀nlìrì mvme wà yv̀ngshà 
we mø̀-í má?’ wa longe. 23Wekvt ngàí àngmaq sv̀ng, ‘Dvrá 
mè-cv̀nnø̀ngrì nàmaq sv̀ng ngàí kadvgvp gø mv-shá dà:rì, ngà 
yv́ngkèní èrv́ lshìv́mnø̀ng,’ vl lóngòe.

Chø̀m Washú Vnígǿ Dang
Lk 6:47-49

24“Wervt ngà kà yarì táò nø̀  cv́ndøng we gǿ vrv̀m nø, lóngyìn 
mvdv̀mø àng chø̀m vrvngshì we zitnønt vlpè nv̀ng vbónge. 
25Shø zaq daq nø̀  tìmomo weí mvrùmè mut ra kvt wechø̀m sv̀ng 
vpuqa:tnò nìgø mà-tungvm. Pàwá wani, wechø̀m nø lóngyìn 
mvdv̀m taq vrvngshaq í rvt íe. 26Vrá ngà kà yarì táò dá:ngí 
mv-cà:nò we gǿ vrv̀m nø, zishìl mvdv̀mø àng chø̀m vrvngshì 
we sv̀ngdál nv̀ng vbónge. 27Shø zaq daq nø̀  tìmomo weí mvrù 
mut ra kvt wechø̀m sv̀ng vpuqa:tnò nø̀  vtungvme. Wechø̀m nø 
hømvrø̀m vtungvme,” a:lòe.

28Yesuqí kà yarì shǿn dv́ng bǿà kvt loksokrì nø àngò 
shvngøntkà sv̀ng dàá:mì. 29     7  Kadø íe wani, àngí nø Dvrásvrarìí 

Matí 8:1 

8:2
Lk 5:12
8:4
Mk 5:43; 
Lk 4:41; 
17:14
8:11
Lk 13:29
8:12
Lk 13:28

shvngø:ntnò dø mø̀-í, vmíng vl vsv̀ng dø àngmaq sv̀ng 
shvngø:ntnòe.

Yesuqí Mvnggàng Dvshèrò We
Mk 1:40-45; Lk 5:12-16

8 1Mvrùl kèní àng yøtshì daqì ke, vsvng loksok lokgaí àng sv̀ng 
cv̀n bǿà. 2Èyv̀ngnø̀ng, mvnggang vcaq we tiqgǿ dì ráì nø̀  

àng sv̀ng noqò sórí, “Kàngpèá! Nà nønt èkvmshì nìnø ngà sv̀ng 
dvshér èngutnàe,” a:lòe.

3Wekvt Yesuq àng wur zúshì nø̀  àng sv̀ng vkoqò sórí, “Ngà 
kvmshø̀nge; èshèrvm,” a:lòe.

Wekvtni àngò mvnggang nø shèrá:mì. 4Yesuqí àng sv̀ng, 
“Kagǿ sv̀ng gø mè-shø̀nni. Íwe àngmaq dvpvt shvkse ílv́m rvt, 
chv̀ngwàpè yv́ngsv̀ng nà vdè èdivm nø̀, dètánshì dá:ngí, Moshií 
dvkv́mshaq dø shvrúng gønpaq mv̀ng ènúngá:mò,” a:lòe.

Góng Dvshíkéòlòng Dvba:nò We
Lk 7:1-10

5Kapernum sv̀ng àng gòng ráì kvt, cìlyádù tiqpè àng yv́ng dì 
ráì nø̀  kórshì sórí; 6“Kàngpèá, ngà dvzømshú gǿ góng dvshíkéò 
weí chø̀mø vyálshì nø̀, vtvngshaq dvshàe,” a:lòe.

7Wekvt Yesuqí àng sv̀ng, “Ngà døng rang nø̀  àng sv̀ng 
dvbanlv́m íe,” a:lòe.

8Cìlyádùí vtá:nò nø̀, “Kàngpèá, ngà chø̀m rvgùng lv̀ngpvng 
sv̀ng nà gònglv́m dv́ngte ngà mà-pǿng. Íwe nàí tiqkàcè wa 
èshø̀:nò lù:ngí ngàò dvzømshú nø banvme. 9Kadø íe wani, ngà 
gø vmíng lv̀ngpvng vl we tiqpè ǿngàe. Ngà lv̀ngpvngø gø cìlcèrì 
vle. Ngàí yapè sv̀ng, ‘Èdivm,’ vlò kvt àng divme; kupè sv̀ng, 
‘Èdi ra,’ vlò kvt gø di rae; vrá, ngàò vshuqpè sv̀ng, ‘Yalòng 
èwàò,’ vlò kvt gø àngí wàòe,” a:lòe.

10Yesuqí tá bǿà kvt dàá:mì nø̀, àng mèpvng cv̀nrì sv̀ng yadø a:lòe. 
“Ngàí jø̀ngjǿng vlatnìni, Israelrì dvhø̀ taq yadv́ngte tewe kv́mnønt 
mv-yv̀ng dv́rò. 11Ngàí vlatnìni, nv̀msvr nv̀mløp kèní vsv̀ng mvme 
di ra nø̀, muqlàng móngdàn taq Abraham, Isak, Yakop nv̀ng tiqdø 
rung longe. 12Íwe móngdàn àngcèrì nø vtv́nglap sǿngsǿng dø 
vdòngsv̀ng gur bǿòe. Weyv́ngø ngø nø̀ shà vjitshì longe,” a:lòe.

13Wekvt Yesuqí cìlyádù sv̀ng, “Èlovm, nà èkv́m dø nà dvpvt 
leqía daq,” a:lòe. Àng dvzømshú nø we rvtø̀ íni ban dá:rì.

Matí 8:26

8:18
Mk 4:35

8:20
Mk 2:10

Góng Vkatshìlòng Dvba:nò We
Mk 1:29-34; Lk 4:38-41

14Yesuq nø Pítèr chø̀m sv̀ng tuq ráì kvt, Pítèr àngnìmè nø góng 
vkatshì nø̀  vyálshì da we yv̀ng bǿà. 15Yesuqí àng wur vkoq bǿà kvt 
vkatshìlòng shø̀má:mì nø̀, kungshìdv̀ng àngmaq sv̀ng dvzø:mòe.

16Dørø̀m høqa:tnà dvgvp, cáng dvchøprì mvmegǿ àng 
yv́ngsv̀ng shøla:tnà. Wekvt àngí tiqkàí wa cáng dvchøprì lù:ngò 
nø̀, zarì shvngbe gø dvba:nòe. 17Yalòng nø profet Esáyaqí,

“Nøngmaq dvsǿn zøtnárì nø àngí shèmv́ngaì nø̀,
nøngmaq záyv̀ng gø àngí èría bǿshà,”*

wa shø̀n yà:ngà kà dvgømlv́m rvt íe.

Yesuq mèpvng Zvnwe Zìbè
Lk 9:57-62

18Àng gùrhøm vsvng loksok lokgarì sv̀ng Yesuqí yv̀ng bǿà 
kvt, bangni kupa sv̀ng léshìlv́m dvká:mòe. 19Wekvt Dvrásvra 
tiqgǿ àng yv́ng dì ráì nø̀, “Svrapèá, nà kayv́ng èdi nìgø ngàí nà 
sv̀ng cv̀nlv́m íe,” a:lòe.

20Yesuqí àng sv̀ng, “Vyitrì gø dùng vdáe, vhángram carì gø 
dv̀ng vdáe; íwe Vsv̀ng Àngcèpè nø vgo mvkømshìrà gø mà-dá,” 
a:lòe.

21Zv̀ncvnrì kèní wádø tiqpèí àng sv̀ng, “Kàngpèá, vpè sv̀ng 
vzv̀ng kǿmlv́m íe, ngà sv̀ng lo dèzv́rà,” a:lòe.

22Wekvt Yesuqí àng sv̀ng, “Ngà mèpvng èzv̀n ra, shìrì nø 
shìrì àngmaq wa laqvkǿmke, èlàng ráò,” a:lòe.

Tìma Na:ròlòng
Mk 4:35-41; Lk 8:22-25

23Yesuq nø kùngshí vdòng zv́ngshìá:mì nø̀, àngò zv̀ncvnrìí 
gø àng sv̀ng cv̀n bǿà. 24Èyv̀ngnø̀ng, bangniø mvrùmè mut 
lú:ngì nø̀, kùngshígø̀m gø tìmaí límké lú:ngà. Ínìgø àng nø 
yøpme. 25Wekvt zv̀ncvnrì dì ráì nø̀, àng sv̀ng dvsha:tnò sórí, 
“Vkàngpèá, shèlutshàé, vmá:ngìe lé,” wae.

26Àngí àngmaq sv̀ng, “Kv́mnønt ècv̀mnø̀ngrìá, pàwá 
sèrenø̀nge?” a:lòe. Wekvt àng búng nø̀  nv̀mbø̀ng nv̀ng bangni 
sv̀ng ngvn bǿà kvt vtvngshaq zø̀ lá:mì.

* 8:17  Yalòng nø Esa 53:4 ciq íe 

Matí 8:27 

8:29
Mk 1:24; 
Yh 2:4; 
2Pt 2:4
8:34
Lk 5:8; 
Dz 16:39
9:2
Lk 7:48; 
Yh 16:33
9:3
Yh 10:33
9:4
Lk 6:8; 
Yh 2:25

27Wekvt vsv̀ngrì dàá:mì nø̀, “Nv̀mbø̀ng nv̀ng bangni gø àng 
kà ta we nø, Yapè nø kadø í we tiqpè í ráì?” wae.

Yesuqí Cáng Lù:ngò We
Mk 5:1-20; Lk 8:26-39

28Àng nø kupa Gergesa rvgaq tuqá:mì ke, tvrà wehwáng taq 
kagǿ gø léshì mà-zaqò høq, vtvngshaq svredvké nø̀  cáng dvchøp 
we vnípè, dvgv̀mrì kèní dì ráì kvt, àng nvng vhømá:mì. 29Wekvt 
àngní chvnnv́n vkiq nø̀, “Gvrày Àngcèpè Yesuqá! Nà nv̀ng 
nøngmaq pà singlv́m vle? Rvtø̀  shini mv-høqò ke nøngmaq kaq 
dvkilv́m èdì ráì má?” wae.

30Àngmaq yv́ngkèní gvzà mà-car yv́ngø waq tiqrénùng ri:mò 
we vle. 31Cángrìí Yesuq sv̀ng, “Nàí nøngmaq sv̀ngni èlùngshà 
nìnø, waqrénùngrv́m sv̀ng zv́ngshì dèzv́rshà,” wa kórshìe.

32Àngí àngmaq sv̀ng, “Èlonø̀ng,” a:lòe. Àngní yv́ngkèní 
àngmaq lúshìá:mì nø̀  waqré yv́ng dvchøpmá:mì. Èyv̀ngnø̀ng, 
waq rénùng nø dv̀ngdár dangdang bangni sv̀ng shvrøtshìá:mì 
nø̀, tì vdòngø shìá:mì. 33Waq rimshúrì vtná:mì nø̀  wamà rv́m 
sv̀ng tuqá:mì kvt, cáng dvchøppèní dang shvngbe sv̀ng dvtáòe.

34     8  Wekvt wamàkøp nø Yesuq sv̀ng vhǿmlv́m dì ráì nø̀, àng sv̀ng 
yv̀ng bǿà kvt, àngmaq móng dvrøt kèní carshìlv́m rvt kórshìe.

Yesuqí Mvrà Chu:tnaò Dang
Mk 2:1-12; Lk 5:17-26

9 1Wedá:ngí àng nø kùngshí taq zúnshìdv̀ng rvpshì ráì nø̀  àngò 
wamà sv̀ng dìá:mì. 2Èyv̀ngnø̀ng, góng dvshíkéò we tiqgǿ 

nø yøprà taq vyà:lò nø̀  àng yv́ngsv̀ng baqa:tnà. Yesuqí àngmaq 
kv́mnønt yv̀ng bǿà kvt, góng dvshíkéògǿ sv̀ng, “Ngàcèá, 
shaqshaq èwa, nà shìwvtrì vrokngang bǿngà,” a:lòe.

3Wekvt èyv̀ngnø̀ng, Dvrásvrarì tiqmaq, àngmaq tasv̀ng 
vrùng nø̀, “Yapè nø Gvrày kaq shvyǿmkà shø̀ne!” wae.

4Àngmaqí dvda:mòrì Yesuqí dǿ:mò rvt, “Nàmaq nøntrì 
vdòngtaq mà-shvlarì pàwá dèdvmnø̀nge? 5Kadø íe wani, ‘Nà 
shìwvtrì vrokngang bǿngà,’ wa kà mø̀-í ni, ‘Èkungshì nø̀  èdi,’ 
yakàní kakà té shǿn yù:le? 6Ínìgø Vsv̀ng Àngcèpè nø rvgaqtø̀m 
shìwvt vroqalv́m vmíng vl we nàmaqí shálv́m rvt laqí,” a:lòe. 
Wekvt góng dvshíkéògǿ sv̀ng, “Èkungshì, nà yøprà èbaqshì nø̀  
nà chø̀m sv̀ng èlovm,” a:lòe.

Matí 9:17

9:8
Lk 7:16; 
Yh 15:8; 
Dz 4:21

9:11
Lk 5:30; 
Gal 2:15

9:13
Lk 19:10; 

1Ti 1:15
9:14

Lk 18:12
9:15

Yh 3:29; 
Dz 13:2-3

7Wekvt wepè cøtkungshì nø̀  àng chø̀m sv̀ng loá:mì. 
8Loksokrìí welòng yv̀ng bǿà kvt dàá:mì nø̀, wedø í we vmíng 
vkv́ng vsv̀ng kaq ziwe Gvrày kaq shvri:ngòe.

Mvrà Vlrì nvng Tará Vm rvt Rø:tnò Dang
Mk 2:13-17; Lk 5:27-32

9Weyv́ng kèní Yesuq búngá:mì kvt, Matí lá:nò pè nø, kùyà 
gúnrà yv́ngø rungda we yv̀ng bǿà nø̀, àngí, “Ngà mèpvng èzv̀n 
ra,” a:lòe. Wekvt tv̀mbúng nø̀  àng mèpvng zv̀ná:mì.

10Yesuq nø chø̀m vdòngø v́mlv́m rung ke, èyv̀ngnø̀ng, kùyà 
gúnshúrì nv̀ng shìwvt vlrì dì ráì nø̀, Yesuq nv̀ng àngò zv̀ncvnrì 
ó tiqdø runge. 11Pàrìsírìí welòng yv̀ng bǿà kvt, àngò zv̀ncvnrì 
sv̀ng àngmaqí, “Nàmaq Svrapè nø kùyà gúnshúrì nv̀ng shìwvt 
vlrì ó tiqdø pàwá vme?” a:lòe.

12Yalòng Yesuqí tá bǿà kvt, àngmaq sv̀ng yadø a:lòe, “Vrǿngrì 
nø cì svra zǿm mv-dv̀ng, zarì wa zǿmdv̀nge. 13Íwe ‘Ngà shòng 
we nø mvrézanønt íe, shvrúng núngpàrì mø̀-í,’* wa kà ànglvjøm 
ècvnshìv́mnø̀ng. Pàwá wani, døngman vsvngrì golv́m dø̀ng dakngà 
we mø̀-í, shìwvtcèrì vwv́ngshì dvzv́rlv́m mv̀ng dø̀ng dakngà,” a:lòe.

Àng Zv̀ncvnrì V́mlv́m Ma-vnatshì rvt Rø:tnò Dang
Mk 2:18-22; Lk 5:33-39

14Wekvt Yòhán zv̀ncvnrì àng yv́ngsv̀ng dì ráì nø̀, “Pàrìsírì 
nv̀ng nøngmaq nø àngkvtkvt v́m vnatshàì we, nàò zv̀ncvnrì nø 
pàwá mà-vnatshì?” a:lòe.

15Yesuqí àngmaq sv̀ng vtá:nò nø̀, “Lvngàshv́rpè nø vrashúrì 
nv̀ng tiqdø vl dvgvp, àngmaq rvyú rà má? Íwe àngmaq 
yv́ngkèní rv̀ngzashv́rpè rv́ l bǿò we àngni tuq ra kvt, àngmaq gø 
v́m vnatshì longe,” a:lòe.

16“Bèlaq bøt sv̀ng laqtunpuq àngshá:rí pashì we kagǿ gø mv-
vl; pàwá wani, àngshv́rpuqí bèlaqdùng sv̀ng dvshàshà rv́nké 
bǿòe. 17Vrá, bìmráng vmuq nø shase yǿngkoq àngbøtrì taq mv-
zá:ngò, mø̀-íni yǿngkoqrì buqvme; wekvt nø bìmtì gø vu:pmvm 
nø̀  yǿngkoqrì gø díngvme. Wervt bìmráng vmuq nø shase 
yǿngkoq àngshv́rì taq èzá:ngò kvt wa shònípvnpv̀n sv̀ng rvda 
lúnshìe,” a:lòe.

* 9:13  Yalòng nø Hos 6:6 ciq íe 

Matí 9:18 

9:18
Mk 5:23
9:20
Mk 3:10; 
Lk 6:19
9:22
Mk 10:52; 
Lk 7:50; 
Yh 16:33
9:24
Yh 11:11-
14; Dz 
20:10; 
1Kr 
11:30; 1Ts 
4:13-16
9:25
Lk 7:14
9:26
Mk 1:28; 
Lk 4:14, 
37
9:27
Mk 10:47
9:28
Dz 14:9
9:31
Mk 7:36

Shìgǿ sv̀ng Dvzu:nò We
Mk 5:21-43; Lk 8:40-56

18Àngí yarì àngmaq sv̀ng shø̀:nò ke, èyv̀ngnø̀ng, øpshú tiqpè 
dì ráì nø̀, àng sv̀ng noqò sórí, “Ngàcèmè nø akvtni shìá:mì; íwe 
èdi ra nø̀  àng mvdv̀m nà wur èhapshì ra kvt, àng zun longe,” 
wae. 19Wekvt Yesuq búng nø̀  àng mèpvng cv̀n bǿà; àngò 
zv̀ncvnrì gø zv̀ná:mì.

20Wela:ngí èyv̀ngnø̀ng, tiqcé vní nǿng shvwi shòrkéò we 
tiqmè nø àng mèpvnglap kèní shvløtshì ráì nø̀  àngò bèlaq 
mvtú sv̀ng vkoqa:tnà. 21Pàwá wani, àng vdè nø, “Àngò bèlaq 
vkoqdv̀ng wv̀ngò nø̀nggø banvme,” wae.

22Yesuq lv́mposhì nø̀  àng sv̀ng yv̀ng bǿà kvt, “Ngàcèmèá, 
shaqshaq èwa! Nà kv́mnø:ntní nà sv̀ng dèban bǿì,” a:lòe. Wemè 
nø wela:ngíni baná:mì.

23Øpshúpèò chø̀m sv̀ng Yesuq tuq ráì kvt, bishun mø:tnòrì nv̀ng 
rv̀ngshvng wawe vsv̀ng loksokrì yv̀ng bǿà kvt, 24àngí àngmaq 
sv̀ng, “Èyilshìnø̀ng; cv̀mrémè nø mv-shì, yøp we lè íe,” a:lòe. Wekvt 
àng sv̀ng vhøò nø̀ zershìe. 25Íwe vsvng loksokrì yilshì bǿì kvt, àng 
gòngá:mì nø̀ wemè wur sv̀ng kvt zø̀:mò nìnø, cv̀mrémè kungshì 
lú:ngì. 26Wekvt yalòng shv̀ngkà nø wemóngkøp shv̀ngá:mì.

Nemàn Vnípè Dvba:nò We
27Weyv́ng kèní Yesuq búngá:mì dvgvp, nemàn vnípèí 

cà:nò nø̀, “Dawì Àngcèpèá! Ngàní lvngà sv̀ng mvré èzashàé,” 
wa vkiqe.

28Chø̀m vdòng àng gòngá:mì ke, nemànpèní àng yv́ng 
vnvpshì ráì. Wekvt Yesuqí àngnílvngà sv̀ng, “Yalòng ngàí 
wá ngutnòe wa èkv́mshì má?” a:lòe. Àngnílvngàí àng sv̀ng, 
“Kàngpèá, kv́mshìe,” a:lòe.

29Wekvt àngnílvngà nerì àngí shu:pmò sórí, “Nànílvngà 
èkv́mshì dø leqía daqshì,” a:lòe. 30Wekvtni àngnílvngà ne 
yvngshì bǿì. Yesuqí àngnílvngà sv̀ng gvpnaq dvká:mò nø̀, 
“Yadang kagǿí gø laqmv̀-sháò,” a:lòe.

31Wedø ínìgø àngnílvngà búngá:mì nø̀, àngò shv̀ngkà nø 
wemóngkøp taq dvshvng bǿà.

Màá Cáng Lùngò We
32Àngmaq búngá:mì weó, èyv̀ngnø̀ng, cáng dvchøp we màá 

Matí 10:5

9:33
Mk 2:12

9:36
Mk 8:2

9:37
Lk 10:2; 
Yh 4:35

10:1
Mk 3:13-

15; Lk 
4:36
10:4

Mk 14:10; 
Dz 1:16

10:5
Lk 9:52; 

Yh 4:4-9; 
Dz 8:5, 25

tiqpè àng yv́ngsv̀ng shøla:tnà. 33Cáng lú:nga bǿà kvt màápè kà 
shø̀n lú:ngì. Wekvt loksokrì dàá:mì nø̀, “Israel vdòngø yadø í we 
kadvgvp gø mv-yv́ngshì dvr!” wae.

34Íwe Pàrìsírìí, “Àngí nø cángrìò koqkv́mcèpè taqkèní cángrì 
lù:ngò we íe,” wae.

Yesuqò Shv̀ngkà Dvshang Rà Dang
35Yesuq nø wamàrì nv̀ng mvrìngrì shvngbe sv̀ng tvríshì 

nø̀, àngmaq kø̀mngǿmchø̀mrì taq shvngø:ntnò sórí, Gvrày 
móngdàn dvbù shv̀ngkà dvsha:ngò nø̀, vsv̀ngrì dvhø̀  taq záyv̀ng 
í dv́ngte nv̀ng zø̀nlì í dv́ngte gø dvba:nòe. 36Loksokrì nø, roqshú 
mà-dá dvshádvré vmàn we vyv̀ngré dø yv̀ng bǿà kvt àngmaq 
sv̀ng mvré lú:ngà. 37Wekvt àng zv̀ncvnrì sv̀ng, “Jø̀ngjǿngni 
dvkømlv́m mv-zí nø vtvngshaq luq we, dvkømshú nø mv-luq. 
38     9  Wervt àngò mv-zí dvkømrà sv̀ng dvkømshúrì dvzv́ralv́m rvt 
mv-zí dvkøm Àngkàng sv̀ng èrøtnø̀ng,” a:lòe.

Lamboq Tiqcé Vnípè
Mk 3:13-19; 6:7-13; Lk 9:1-6

10 1Wekvt àng zv̀ncvn tiqcé vnípè dvkø̀:mò dá:ngí mv-mv́ng 
pvlàcèrì lùnglv́m, dvsǿnzøtná í dv́ngte nv̀ng záyv̀ng í 

dv́ngte dvbanlv́m vmíng zíòe.
2Lamboq tiqcé vnípè bø̀ngrì nø yadø íe.
Nv̀mlat nø Pítèr wa tǿòpè Símòn,
àngnvmpè Anderu,
Zebedi àngcèpè Yakú nv̀ng
àngnvmpè Yòhán,
3Pilip nv̀ng Bartolomi,
Toma nv̀ng kùyà gúnshúpè Matí,
Alpiyuò àngcèpè Yakú, nv̀ng Lebau, àngrvp bø̀ng nø 

Tadiwu íe.
4Kanànpè* Símòn, nv̀ng àng nvmá:mòpè Yòdá Iskarot íe.

Tiqcé Vnípè Dvzá:rò Dang
Mk 6:7-13; Lk 9:1-6

5Yesuqí yapèla tiqcé vnípè dvzá:rò sórí, àngmaq sv̀ng 

* 10:4  Kanànpè:  dvcì shvre wa kà íe 

Matí 10:6 

10:9
Lk 22:35
10:10
1Ti 5:18
10:14
Mk 6:11; 
Lk 9:5; 
Dz 13:51
10:15
Dz 17:31; 
2Pt 2:6; 
1Yh 4:17; 
Yd 1:7
10:16
Lk 10:3; 
Dz 20:29; 
1Kr 14:20
10:17
Mk 13:9; 
Dz 5:40
10:18
Dz 25:24-
26
10:20
Lk 12:11-
12
10:21
Mk 13:12

dvká:mò nø̀, “Wv́ngzàrì dangdang mè-dìnø̀ngni; Samari wamà 
sv̀ng gø mè-gòngnø̀ngni. 6Íwe Israel rvp yv́ngkèní vmàn yà:ngì 
we vyv̀ngrì yv́ngsv̀ng mv̀ng èdìv́mnø̀ng. 7Èdìnø̀ng mvná:mí, 
‘Muqlàng móngdàn níshì ráì,’ èvlnø̀ng nø̀  dèshvng bǿnø̀ng. 
8Zarì dèbannø̀ng; mvnggàngrì dèshé:ranø̀ng; shìrì dèzunnø̀ng 
nø̀, cángrì èlúnganø̀ng. Pø̀  mà-doqshaq èlún bǿshà rvt dvpǿ 
mà-røtshaq èzínø̀ng. 9Nàmaq juqnv́mrì taq shé gø, gv̀msùng 
gø, kamø bèshàn gø mè-rínø̀ngni. 10Nàmaq tvrà dvpvt tòngzv̀n 
gø, bèlaq vní dùng, hí shvnam nv̀ng dvrv̀ng gø mè-rishìnø̀ngni. 
Pàwá wani bv̀nlì wagǿ nø àng v́mlv́m lún vpǿe.

11“Nàmaq ka wamà ka mvrìng ègòngv́mnø̀ng nìgø weyv́ngø 
vpǿògǿ èlánø̀ng nø̀, nàmaq èbúng daqnø̀ng høq weyv́ngø 
èv̀ lnø̀ng. 12Tiqchø̀mchø̀m ègòngv́mnø̀ng ke, àngmaq sv̀ng 
pàmvrà èwànø̀ng. 13Wechø̀mí àngjǿng lún ladv́ng vpǿ nìnø 
nàmaqò mòngzø̀ llòng wechø̀m mvdv̀m laqtuq daq. Lún ladv́ng 
mà-pǿ nìnø mòngzø̀ llòng nø nàmaq yv́ng laqvwv́ngra. 14Nàmaq 
sv̀ng mè-nàtonø̀ng nø̀, nàmaq kàrì mè-táanø̀ng we tiqgǿgǿ 
vl nìnø wechø̀m, mø̀-í ni, wewamà kèní èbúng daqnø̀ng ke, 
nàmaq hípà lv̀ngpvngø vyin we dvtø̀ l nàchaqshì ránø̀ng. 15Ngàí 
jø̀ngjǿng vlatnìni, kàngé we àngni taq, wewamàí vhǿmlv́m 
dvshà mvhøtlòng nø Sodom nv̀ng Gomora wamàníí vhǿm 
yà:ngàlòng mvdv̀m té rvnaq longe. 16Èyv̀ngnø̀ng, ngàí nàmaq 
sv̀ng nø vyitrì dvhø̀  vyv̀ngrì dø dvzárì we íe. Wervt nàmaq nø 
bø̀rì dø èzínnø̀ng nø̀, kaørì dø nøntshøp dvdí èwáshìnø̀ng.

Vrè Dvki Ra Dang
Mk 13:9-13; Lk 21:12-17

17“Íwe vsv̀ngrì kaq nàyáshìnø̀ng, nàmaq sv̀ng gongsirì kaq 
tèle bǿnø̀ng nø̀, àngmaq kø̀mngǿmchø̀mrì taq nàmaq sv̀ng 
nàdipmvtnø̀nge. 18Vrá àngmaq mv́rdv̀ng gø wv́ngzàrì mv́rdv̀ng 
gø ngà dvpvt shvkse wáshìlv́m rvt móngdùrì nv̀ng koqkv́mrì 
mv́rdv̀ng høq dèhøq bǿnø̀nge. 19Ínìgø nàmaq sv̀ng tèle bǿnø̀ng 
dvgvp kapà kadø shø̀nlv́m èwànø̀ng nø̀  góng mè-ginø̀ngni. 
Nàmaqí shø̀nlv́mrì nø wervtø̀  taqni nàmaq sv̀ng èzí daqnø̀nge. 
20Kadø íe wani shǿnshú nø nàmaq mè-ínø̀ng. Shǿnshú nø 
nàmaq vdòngø vl we Nvpèò Pvlàcè íe.

21“Àngnvmpèí àngnvmpè sv̀ng, àngpèí gø àngcè sv̀ng 
shvtlv́m tvle bǿòe; àngcèrìí gø àngpè àngmèní sv̀ng vtùò nø̀  shvt 

Matí 10:35

10:22
Mk 13:13; 
Lk 21:19; 
Yh 15:21; 

Dt 2:10
10:23

Lk 17:30
10:24

Yh 13:16
10:25

Mk 3:22
10:26

Mk 4:22; 
Lk 8:17

10:28
Heb 10:31

10:30
Lk 21:18; 
Dz 27:34

10:32
Rm 10:9

10:33
Mk 8:38; 
2Ti 2:12

dvzv́r lú:ngòe. 22Ngà bø̀ng rvt shvngbeí shèngovtnø̀nge. Ínìgø 
lv̀ngdø̀m høq tønshìgǿí nø chutchv́ng we lún lú:ngòe. 23Íwe 
yawamà taq nàmaq sv̀ng nàrèvtnø̀ng nìnø dvgá kaq èvtshìnø̀ng. 
Ngàí vlatnìni, nàmaqí Israel wamàrì vriq mè-dègømnø̀ng ke 
Vsv̀ng Àngcèpè nø tuq daqe.

24“Zv̀ncvn tiqgǿ nø àngò svra mvdv̀m, vshuqgǿ nø àngò 
àngkàngpè mvdv̀m té ring we mø̀-í. 25We zv̀ncvngǿ nø àngò 
svra dø, vshuqgǿ nø àngkàngpè dø í kèní nø vrvme. Àngmaqí 
chø̀m àngkàngpè sv̀ng Belzebul wa dv́ng tǿò nìnø, àngò chø̀m 
vsv̀ngrì kaq téwa tǿ mà-dulongni má!

Gvrày kaq Vpǿ Rà Dang
Lk 12:2-7

26“Wervt àngmaq sv̀ng mè-sèrenø̀ngni. Pàwá wani vwvmshaq 
í dv́ngte dvtanshaq ílònge; vmáshaqlòng gø mà-sháshaq mv-vl 
long. 27Ngàí dø vdòngø nàmaq sv̀ng shø̀nòlòng nø, gá yv́ngø 
èshø̀nnø̀ng. Nàmaq vnàí ètá bǿshàlòng nø rv́gùng mvdv̀m kèní 
dèshvngnø̀ng. 28Shagóng sv̀ng shvt lú:nò nìgø rvguq sv̀ng shvt 
mv-lú:nòrì kaq mè-sèrenø̀ngni. Ínìgø rvguq nv̀ng shagóng 
ròwa Gehenna svmi taq shvmv́ng ngu:tnòpè mv̀ng sèrenø̀ng. 
29Tvrøtcè vnígo nø bèshàn tiqgø̀m taq nvmkéò we mø̀-í má? 
Íwe nàmaq Nvpèò nønt mø̀-í kvtnø tiqgo gø vbatø̀m sv̀ng mà-ja 
daq. 30Nàmaq vgo vni hǿng shvngbe gø vrøshaq íe. 31Wervt mè-
sèrenø̀ngni; nàmaq nø Tvrøtcè mvmego mvdv̀m té nàpǿnø̀nge.

Yesuq sv̀ng Vcháng Rà Dang
Lk 12:8, 9

32“Wervt vsv̀ngrì mv́rdv̀ngø ngà sv̀ng nàchàng we kagǿ 
í nìgø, muqlàng taqla:pmò Vpè mv́rdv̀ngø ngàí gø àng sv̀ng 
vchànglv́m íe. 33Íwe vsv̀ngrì mv́rdv̀ngø ngà sv̀ng èmang we 
kagǿ í nìgø, muqlàng taqla:pmò Vpè mv́rdv̀ngø ngàí gø àng 
sv̀ng malv́m íe.

Yesuqí Rí Daqà we Shv̀m
Lk 12:51-53; 14:26, 27

34“Rvgaqtø̀m sv̀ng mòngzø̀ llòng rí daqà mè-lv́nnø̀ngni, 
mòngzø̀ llòng mø̀-í, shv̀mshvnaq lè rǿng dakngà. 35Ngà dø̀ng 
dakngà we nø

Matí 10:36 

10:37
Lk 14:26
10:38
Lk 14:27
10:39
Yh 12:25
10:40
Lk 9:48; 
Yh 12:44; 
Gal 4:14
10:42
Mk 9:41; 
Dz 10:4; 
Heb 6:10
11:3
Yh 11:27; 
Heb 10:37
11:5
Lk 4:18-
19

‘vsvng tiqgǿ nø àngpè sv̀ng vtú dvzv́rlv́m nv̀ng,
àngcèmè nø àngmè sv̀ng vtù dvzv́rlv́m nv̀ng,
àngshv̀ngmè nø àngnìmè nv̀ng mà-rv́m dø wàlv́m rvt íe.
36Vsv̀ng tiqgǿò ngv̀nshàrì nø àng chø̀m vsv̀ngrì lè í longe.’*

37“Ngà sv̀ng èshòng mvdv̀m àngpè àngmè kaq té shóngshìgǿ 
nø ngàò í mà-pǿ. Ngà sv̀ng èshòng mvdv̀m àngcèpè mø̀-í ni 
àngcèmè kaq té shóngshìgǿ gø ngàò í mà-pǿ. 38Vdè wurgáng 
baqshì nø̀  ngà mèpvng mv-zv̀ngǿ nø ngàò í mà-pǿ. 39Vdè 
gø̀nshaq sv̀ng láògǿ nø, gø̀nshaq vmvng longe. Ngà rvt àngò 
gø̀nshaq vmv́ngaògǿí nø gø̀nshaq lún lú:ngòe.

Tìgwit Tiqgwìncè
Mk 9:41

40“Nàmaq sv̀ng nàtonø̀nggǿí nø ngà svng nàtong we íe. Vrá 
ngà sv̀ng nàtonggǿí nø ngà sv̀ng dèzv́r dakngàpè sv̀ng gø vtoò 
we íe. 41Profet sv̀ng profet bø̀ng taq vtoògǿí nø profetnò zìbè lún 
lú:ngòe; døngman vsv̀ng kaq døngman vsv̀ng bø̀ng kèní vtoògǿí 
gø døngman vsv̀ngò zìbè lún lú:ngòe. 42     10  Ngàí jø̀ngjǿng vlatnìni, 
zv̀ncvn bø̀ng taq cv̀mré yarì kèní tiqgǿ sv̀ng tìgwit tiqgwìncè 
zíò we kagǿ í nìgø, àngò gø̀nring nø bvttut mà-mv́nga lú:ngò,” 
a:lòe.

Yesuq nvng Tìløp Yòhán
Lk 7:18-35

11 1Yesuqí àng zv̀ncvn tiqcé vnípè sv̀ng dvtú dv́ng bǿà kvt, 
àngmaqò wamàrì taq shvngønt nø̀  dvshvnglv́m, àng gø 

weyv́ng kèní búngá:mì.
2Íwe tung taq rung we Yòhání Kristuqò bv̀nlìrì dang tá bǿà 

kvt, àngò zv̀ncvn vnípèí 3Àng sv̀ng, “Dìlv́m vdv́nshaqpè nø 
nàni èíe má? Mø̀-í ni dvgá tiqpè caìni má?” wa røt dvzá:ròe.

4Yesuqí àngní sv̀ng vtá:nò nø̀, “Nàní èlov́mshì nø̀, nàníí 
ètáshòrì nv̀ng èyv̀ngshòrì Yòhán sv̀ng dètá bǿshò. 5Nemànrì 
yvngshìe, hízerì die, mvnggàngrì shèrá:mì, nvdǿrìí tá bǿà, shìrì 
zuná:mì, dvshácharì sv̀ng dvbù shv̀ngkà dvshvng bǿà. 6Ngà rvt 
nønt mà-tøpgǿí nø ìshøt ìgv̀n lú:nòe,” a:lòe.

7Àngmaq loá:mì ke, Yesuqí Yòhán dang vsvng loksokrì sv̀ng 

* 10:36  Yalòng nø Mik 7:6 ciq íe 

Matí 11:21

11:9
Lk 1:76

11:10
Mk 1:2; 
Lk 7:27; 
Yh 3:28

11:13
Lk 16:16

11:14
Lk 1:17; 
Yh 1:21

11:15
Mk 4:23; 
Lk 14:35; 

Dt 2:7
11:18

Lk 1:15
11:21

Mk 6:45; 
Lk 9:10; 
Yh 1:44; 
Dz 12:20

shǿn pà:ngò nø̀, “Pà yv̀nglv́m rvt dø̀ngjàm sv̀ng èdìv́mshà? 
Nv̀mbø̀ngí hwaò we gungzì yv̀nglv́m rvt má? 8Íni pàyv́ng nv̀ng 
èdìv́mshà? Shøpshøp wawe bèlaq dvgwashaqpè yv̀nglv́m rvt 
má? Èyv̀ngnø̀ng, shøpshøp wawe bèlaq gwashìrì nø koqkv́m 
chø̀mrì taq vle. 9Íni pà yv̀nglv́m èdìv́mshà? Profetpè má? Íe, ngàí 
vlatnìni, profet mvdv̀m ringpè íe. 10Àng dang yadø vrushaq íe,

‘Èyà:ngò, ngàí ngàò kàjershú nà mv́rdv̀ng dvzv́r dakngò 
nø̀,

Nà vzv̀ngzv̀ng nàò tvrà àngí dègǿa dae.’*

11“Ngàí jø̀ngjǿng vlatnìni, svmaréí shøqòrì dvhø̀  taq Tìløp 
Yòhán mvdv̀m ringwe tiqgǿ gø mv-bung dvr. Ínìgø muqlàng 
móngdàn taq cv́m vtvnggǿ nø àng mvdv̀m té ringe. 12Tìløp 
Yòhán bung lú:ngì ni kèní akvt høq muqlàng móngdàn nø mvhø̀  
mvhut lù:ngí dvshà nø̀; mvhø̀  mvhut warìí tølá:mòe. 13Kadø íe 
wani Dvrá nv̀ng Profetrì shvngbeí gø Yòhán yv́ng høq yadang 
profet wà yà:ngà. 14Nàmaqí vto mèyǿnø̀ng nìnø Yòhán yapè nø 
dìlv́m vdv́nshaqpè Eliyáni íe. 15Tálv́m vnà vdágǿí nø laqtáò!

16“Íwe ngàí yamvril nø pà ó shvbónglv́m í má? Gvttø̀mø rung 
we cv̀mrérì dø í nø̀  àngmaq rø̀mnvngrì sv̀ng mvri:nò sórí shø̀:nò 
we nø,

17‘Nøngmaqí nàmaq dvpvt bishun møtnaì we nàmaq mè-
lv̀mnø̀ng.

Nàmaq dvpvt rv̀ngshvng wàì nìgø nàmaq mè-yòrnø̀ng,’ 
wae.

18“Kadø íe wani Yòhán dì daqì ke mà-v́m mà-aq vl rvt, 
àngmaqí ‘Àng nø cáng zv́ngshìe,’ a:lòe. 19Vsv̀ng Àngcèpè nø 
v́m aq nø̀  dì daqì nìnø, àngmaqí ngà sv̀ng, ‘Èyv̀ngnø̀ng; v́mpà 
mvlápè, bìmrángí tvrushìpè, kùyà gúnshúrì nv̀ng shìwvtcèrì 
rø̀mnvngpè,’ wae. Íwe zitnønt nø àngcèrìí dvtan daqòe.”

Nønt Mà-wv́ngshìrì Nga:nò We
20Wekvt àngí vtiqlv́m bv̀nlì tékaq wà bǿà wamàrì nønt 

mà-wv́ngshì rvt, àngmaq sv̀ng ngvn pà:ngòe. 21“Koraziné, 
nà nø mèhøt longe! Betsaydaé, nà gø mèhøt longe! Pàwá 
wani, nàní yv́ngø dvtanshaq jórnònggùn bv̀nlìrì Tiru nv̀ng 
Sidon yv́ngø ladv́ng dvtan yv̀ngò nø̀ngnø, àngní nø̀  dvnggǿ 

* 11:10  Yalòng nø Mal 3:1 ciq íe 

Matí 11:22 

11:25
Lk 22:42; 
Yh 11:41
11:27
Yh 3:35; 
10:15
11:29
Yh 13:15; 
Pil 2:5; 
1Pt 2:21; 
1Yh 2:6
11:30
1Yh 5:3
12:2
Lk 13:14; 
Yh 5:10
12:5
Yh 7:22-
23

gwashì nø̀  waqpúí øshì sórí da vwv́ngshì yv̀ngni. 22Ínìgø ngàí 
vlvtshìni, kàngé we àngni taq Tiru nv̀ng Sidon dvpvt nø nàníí 
vhǿmlv́mlòng taqkèní té súm longe. 23Kapernum nà gø muqlàng 
høq èhàng bǿì we, Zùnirv́m høq dèjá bøe. Kadø íe wani nà 
yv́ng wv̀ng bǿngà we jórnònggùn bv̀nlìrì Sodom yv́ng ladv́ng 
wv̀ng yv̀ngò nø̀ngnø, wewamà dèni høq dàvlni. 24Ngàí vlatnìni, 
kàngélv́m àngni taq, Sodom dvpvt nø nàí vhǿmlv́mlòng mvdv̀m 
té yú:la lu:ngòe.”

Mv-jòrrì Narshìrà
Lk 10:21-22

25Wervtø̀  taq Yesuqí vtá:nò nø̀  shø̀:nò we nø, “Muqlàng nv̀ng 
rvgaq Àngkàng Vpèá, nà sv̀ng oqà wvnge. Pàwá wani nàí nø 
paqzí vlrì nv̀ng zitnønt vlrì yv́ngkèní yarì èmáò nø̀, cv̀mrécèrì 
kaq werì dètan bǿà. 26Íe, Vpèá, yalòng nø nà mv́rdv̀ngø 
shvlalòng íe.

27“Í dv́ngte shvngbe nø ngà Vpèí ngà sv̀ng tvleshaq íe, Àngpèí 
wa mø̀-í ni, Àngcèpè sv̀ng køtgøm sháò we kagǿ gø mv-vl. Vrá 
Àngcèpè nv̀ng àngí dvtan mvyǿgǿí wa mø̀-í ni, Àngpè sv̀ng 
sháò we kagǿ gø mv-vl.

28“Vlishì we døngjá èrínø̀ng nø̀  mè-jòrnø̀ngrì shvngbe, 
ngà yv́ng èdì ránø̀ng. Ngàí nàmaq narshì dvzv́rlv́m íe. 29Ngàò 
paqdv̀ng èrínø̀ng nø̀  ngà yv́ngkèní ècvnshì ránø̀ng; Pàwá wani 
ngà nø kønnø:ntní cipshø̀ng rvt nàmaq rvguqrì narshìrà èlún 
lóngnø̀nge. 30     11  Kadø íe wani ngàò paqdv̀ng nø nàm nø̀, ngàò 
døngjá gø vnànge.”

Yesuq nø Nárni Àngkàngí We
Mk 2:23-3:6; Lk 6:1-11

12 1Wedvgvp, Nárnií Yesuq nø zonghv́ng dvhø̀hø̀  léshìe. 
Íwe àng zv̀ncvnrì nø svríshì lú:ngì rvt, v́mlv́m zongshí 

shu:tnv́m pv́ngshìe. 2Wekvt Pàrìsírìí yv̀ng bǿà nø̀, àng sv̀ng 
“Èyà:ngò, nà zv̀ncvnrìí Nárni taq mà-dvrárì lvwàòni!” a:lòe.

3Àngí vtá:nò nø̀, “Dawì nv̀ng àng mèpvng zv̀nrì svríshì lú:ngì 
ke àngmaqí kapà wà yà:ngà we mè-rø dv́rnø̀ng má? 4Àng nø 
Gvrày tø̀ngnø rv́msv̀ng gòng nø̀, chv̀ngwàrìí wa mø̀-í ni, àngí 
gø, àng mèpvng zv̀nrìí gø mà-dvrá we dvtan zìdòng v́m yà:ngà 
we mø̀-í má? 5Mø̀-í ni, Nárni taq chv̀ngwàrìí tø̀ngnø vdòngø 

12:10
Mk 3:2; 

Lk 11:54
12:11

Lk 14:5
12:14

Mk 3:6; 
Lk 6:11; 
Yh 5:18

12:18
Yh 3:34

Nárni sv̀ng shvyǿ:mò nìgø zìwvt mv-vl we, Dvrá kàru taq mè-
rø dv́rnø̀ng má? 6Ngàí vlatnìni; tø̀ngnø mvdv̀m té ringwe Tiqgǿ 
yayv́ngø vle. 7Íwe ‘Ngà shòng we nø núngpà mø̀-í, mvrézanønt 
mv̀ng íe,’* wa kà sv̀ng èshánø̀ng nìnø, nàmaqí zìwvt mv-vlrì 
sv̀ng mè-shèrànø̀ng na íe. 8Kadø íe wani, Vsv̀ng Àngcèpè nø 
Nárni Àngkàng íe,” a:lòe.

Wur Shúnggǿ Dvba:nò We
Mk 3:1-6; Lk 6:6-11

9Weyv́ng kèní àng búngá:mì nø̀, àngmaq kø̀mngǿmchø̀m 
sv̀ng gòngá:mì. 10Èyv̀ngnø̀ng, wur shúngwe tiqpè vle. Àngmaqí 
àng kaq cip lálv́m rvt àng sv̀ng rø:tnò nø̀, “Nárni taq dvba:nòlòng 
nø dvráe má?” a:lòe.

11Àngí àngmaq sv̀ng, “Nàmaq dvhø̀  taq kagǿ nø, vyv̀ngcè 
tiqgo wa vdá we, wego Nárni taq dv̀ngkø̀r rv́msv̀ng vjavm nìnø 
mv-cìò ni má? 12Wervt vsv̀ng tiqgǿ nø vyv̀ng tiqgo mvdv̀m té 
vpǿ we mø̀-í má! Wervt Nárni taq shvlawe bv̀nlì wàòlòng nø 
dvráe,” a:lòe. 13Wekvt àngí wepè sv̀ng, “Nà wur ècánshì,” a:lòe. 
Wepè wur sánshì nìnø̀, wápa døni vrǿng baná:mì. 14Pàrìsírì 
búngá:mì nø̀, àng sv̀ng kadøwa shvmv́nglv́m dang vrashìe. 
15Yesuqí welòng shá bǿà rvt, àng weyv́ng kèní yilshìá:mì. 
Loksok lokgaí àng sv̀ng cà:nò nø̀, àngmaq shvngbe sv̀ng 
dvba:nòe. 16Vrá àng kagǿ í we mà-dvshvnglv́m rvt àngmaq sv̀ng 
vgá:mòe. 17Yalòng nø profet Esáyaqí shø̀n yà:ngà kà dvgømlv́m 
rvt íe.

18Àngí yadø shø̀n yà:ngà,
“Èyv̀ngnø̀ng, yapè nø ngàí rvcv́ngshaq í we ngà 

dvzømshú íe.
Àng nø ngà nønt vtvngshaq shø̀m we, ngàí shòngòpè íe.
Ngà Pvlàcè gø àng taq zv́ngò nø̀,
àngí wv́ngzàrì sv̀ng dvrálòng shǿna lú:ngòe.
19Àng nø, vshvt we nv̀ng vkiqwe gø mv-vl long.
Tvràramø àngò shaq kagǿí gø mv-tá lú:ngò.
20Àngí dvzv́r daqà we dønglòng jòrvm høq,
gvyøpshaq gungzì sv̀ng gø mv-giq lú:ngò.
Svmi gwawe svmihǿng sv̀ng gø mv-maq lú:ngò.

* 12:7  Yalòng nø Hos 6:6 ciq íe 

Matí 12:21 

12:24
Mk 3:22
12:27
Dz 19:13
12:30
Mk 9:40; 
Lk 11:23
12:31
Mk 3:28-
29; Lk 
12:10
12:32
Mk 10:30; 
Lk 20:34-
35; Eps 
1:21; Heb 
6:5
12:33
Lk 6:43-
44

21Wv́ngzàrì gø àng bø̀ng sv̀ng vlǿmshì longe.”*

Yesuq nvng Belzebul
Mk 3:20-30; Lk 11:14-26

22Wekvt cáng dvchøp nø̀  nezøq we màá tiqpè àng yv́ngsv̀ng 
shøla:tnà. Àngí wepè dvban bǿà kvt, àng nø kà shø̀n lú:ngì nø̀  
neí gø yv̀ng bǿà. 23Loksokrì shvngbe dàá:mì nø̀, “Yapè nø Dawì 
àngcèpè mø̀-í má?” wae.

24Íwe Pàrìsírìí tá bǿà kvt, “Yapèí nø cángrì øpshú Belzebul 
taqkèní mø̀-í nìnø cángrì mv-lù:ngò,” wae.

25Àngmaqí dvda:mò dang Yesuqí sháò rvt, àngmaq sv̀ng 
a:lòe, “Vdè nø vdè tasv̀ng vtùke nø̀  vwálshì we móngdàn vrv̀m 
nø vcat longe; wamà vrv̀m nv̀ng chø̀m vrv̀m gø tasv̀ng vdè 
nø vdè vtùke kvtnø rip mv-ngu:tnò. 26Wervt, Sataní Satan la 
lù:ngò nìnø, vdè nø̀  vdè vtúshì nø̀  vwálshì we íe. Wedø í nìnø, 
kadøwa àngò móngdàn nø rip lvngu:tnòni? 27Ngàí Belzebul 
taqkèní cángrì ladv́ng lùngò nø̀ngnø, nvcèmaqí nø kagǿ chíng 
kèní lú:ngòe? Wervt àngmaq nø nàmaqò kàngéshú í longe. 
28Íwe Gvrày Pvlàcè taqkèní ngàí cángrì lùngò we í nìnø, Gvrày 
móngdàn nø nàmaq yv́ng tuq daqì.

29“Mø̀-í ni shvrepè vzv̀ng mà-dóngshaq nø kadøwa àng chø̀m 
gòng nø̀  àng dvrèrì tølv́m lúnshìni má? Dòng bǿò kvt wa àng 
chø̀m tølv́m lúnshìe. 30Ngà lap mv-wáshìgǿ nø ngà sv̀ng vtùgǿ 
íe; ngà lap mà-dvhǿmshìgǿ nø dvkangshú íe.

Vroqa Mv-lúnshìwe Shìwvt
Mk 3:20-27; Lk 11:14-23

31“Wervt ngàí vlatnìni, shìwvt í dv́ngte nv̀ng shvyǿmkà 
shø̀nrì nø vroqa lúnshìe; íwe Pvlàcè sv̀ng shvyǿ:mò vsv̀ngrì kaq 
nø vroqa mv-lúnshì. 32Vrá Vsv̀ng Àngcèpè kaq vtù kàshø̀nwe gǿ 
vrv̀m gø vroqa lúnshìe; íwe Shànshér Pvlàcè kaq vtù kàshø̀nwe 
gǿ vrv̀m nø yabàn taq gø, tuq ra bàn taq gø vroqa mv-lúnshì.

Àngshí kèní Sháshì We
Lk 6:43-45

33“Shǿngtø̀ng shvla nìnø àngshí gø shvlae; shǿngtø̀ng mà-

* 12:21  Yalòng nø Esa 41:1-4 ciq íe 

Matí 12:45

12:34
Lk 6:45

12:37
Yk 3:2
12:38

Mk 8:11-
12; Lk 

11:16; Yh 
2:11, 18; 

1Kr 1:22
12:39

Lk 11:29
12:45

2Pt 2:20

shvla nìnø àngshí gø mà-shvla; pàwá wani, shǿngtø̀ng nø àngshí 
kèní sháshìe. 34Bø̀naqshvràng àngcèrìé! Nàmaq nø vsv̀ng mv-
gv́m èínø̀ng ke, kà shvlárì kadøwa shǿn lelúnnø̀ngni? Pàwá 
wani, nønt taq dv̀nzø̀ngpv̀n kèní nònggøpmí shø̀:nò we íe. 
35Shvlagǿí nø pø̀hvp shvlá kèní shvlalòng vpùna:tnò nø̀, mà-
shvlagǿí nø mà-shvlawe pø̀hvprì vpùna:tnòe. 36Ngàí vlatnìni, 
vsv̀ngrì vwawa dø vjoshì nø̀  shø̀nwe kà vrv̀m nø kàngé we 
àngni taq shìpan sun rà longe. 37Kadø íe wani, nà kàrì rvt nà 
sv̀ng døngman we dèdut longe, wedø tiqdvchá nà kà rvt nà sv̀ng 
cip èlá longe,” a:lòe.

Yònà Shálv́m Gø̀mla
Mk 8:11, 12; Lk 11:29-32

38Wekvt Dvrásvrarì nv̀ng Pàrìsírì tiqmaqí àng sv̀ng vtá:nò nø̀, 
“Svrapèá, nà yv́ngkèní gø̀mla tiqlòng yv́ng mvyǿìe,” wae.

39Àngí àngmaq sv̀ng vtá:nò nø̀, yadø a:lòe, “Mà-shvla nø̀  
dvchap we mvrilí gø̀mla láòe! Profet Yónà gø̀mla wa mø̀-í ni, 
dvgá dø gø̀mla mv-zílv́m íe. 40Yónà nø ngakàng puqwá vdòngø 
vshø̀mni vshø̀m yaq v̀ l yà:ngì dø, Vsv̀ng Àngcèpè gø rvgaq 
shvniqrv́m vshø̀mni vshø̀m yaq vl longe. 41Ninewe vsv̀ngrì nø 
yamvril nv̀ng kàngélv́m yv́ng zun long nø̀  àngmaq sv̀ng kàrvt 
lú:ngòe; pàwá wani, àngmaq nø Yónàí dvsha:ngò kà rvt nønt 
vwv́ngshì yà:ngì; èyv̀ngnø̀ng, Yónà mvdv̀m té ring we tiqpè 
yayv́ng vle. 42Tìnilap danimè gø yamvril nv̀ng tiqdø kàngélv́m 
yv́ngsv̀ng búng long nø̀  kàngé lú:ngòe. Pàwá wani, wemè nø 
Solomòn zitnønt kà tashìlv́m rvt, rvgaq vtvng yv́ngkèní dì 
yà:ngì. Èyv̀ngnø̀ng, Solomòn mvdv̀m té ringwe tiqpè yayv́ngø 
vle.

Cáng Vtv́ng Ra We
Lk 11:24-26

43“Mv-mv́ng pvlàcè nø vsv̀ng kèní kvngshìvm kvt, sérgàng 
rvgaqgaq vwúshì sórí narshìrà lashì we lá mv-lú:nò. 44Wekvt 
àng shø̀n we nø, ‘Ngà búngvpmà we ngà chø̀m sv̀ng vtv́ngvme,’ 
wae. Àng tuq ráì kvt, vhúng í da nø̀  tvp vnvp dvshérshaq í we 
yv̀ng bǿà. 45Wekvt àng dìá:mì weí, àng mvdv̀m té mà-shvla we 
dvgá dø pvlàcè shvngøtgo àngí shøla:tnà nø̀, weyv́ngø tø̀ngzøng 
vle. Wepè dvpvt lv̀ngdø̀m dvjà nø nv̀mlat dvjà mvdv̀m té mà-

Matí 12:46 

12:46
Lk 1:43; 
Yh 2:1-2, 
12; Dz 
1:14; 1Kr 
9:5; Gal 
1:19
12:50
Yh 15:14
13:2
Lk 5:3

shvláá:mì. Welòng dø, mà-shvla we yamvril taq gø í longe,” 
a:lòe.

Yesuqò àngrvp Jǿngkvprì
Mk 3:31-35; Lk 8:19-21

46Vsvng loksokrì sv̀ng àng kà shø̀n la:ngí, èyv̀ngnø̀ng, 
àng sv̀ng láò we àngmè nv̀ng àngnvmpèla nø àng sv̀ng kà 
tv́ngshìlv́m rvt vngám la:pmø ri:pme. 47Wekvt tiqgǿí àng sv̀ng, 
“Èyà:ngò, nà sv̀ng kà tv́ngshìlv́m èlá we nvmè nv̀ng nvnvmpèla 
nø̀  vngám la:pmø ri:pme,” a:lòe.

48Íwe àng sv̀ng dvtáa:tnàpè sv̀ng àngí vtá:nò nø̀  yadø a:lòe, 
“Kagǿ nø ngà vmè íe? Kagǿmaq nø ngà vnvmpèla íe?” a:lòe.

49Vrá àng zv̀ncvnrì sv̀ng àng wurí tvnuò sórí, yadø a:lòe, 
“Èyv̀ngnø̀ng, vmè nv̀ng vnvmpèla nø yarì íe! 50     12  Kadø íe wani, 
muqlàng taqlap Vpè nønt cà:nò we kagǿ í nìgø, wegǿ nø ngà 
vnvmpè, vnvmmè nv̀ng vmè íe,” a:lòe.

Dvyø̀  Wønshú Kàshvbóng
Mk 4:1-20; Lk 8:4-15

13 1Weni taq, Yesuq nø chø̀m kèní búngá:mì nø̀  bangni 
shvnvngø runge. 2Loksok lokga àng yv́ngsv̀ng dvkǿmshì 

ráì rvt, àng nø kùngshí tiqgø̀m taq zv́ngshì nø̀  runge. Loksok 
shvngbe nø vdàmpaø ri:pme. 3Wekvt àngí àngmaq sv̀ng 
kàshvbóng kèní mvme dang shø̀:nò nø̀, “Èyv̀ngnø̀ng, dvyø̀  
wønshú nø wønlv́m búngá:mì. 4Àngí wu:nò ke, tiqmaq nø tvrà 
shvmor ra:mø vjáá:mì nø̀, carì dì ráì weí tǿv́m bǿà. 5Tiqmaq 
nø vba gvzà mv-tvt we lóngheq tø̀mø vjáá:mì; vba mv-tvt 
rvt zvngwa yó lú:ngì. 6Íwe àngrø mà-dá rvt, nv̀m svr ráì kvt 
gángkéò nø̀  shúngá:mì. 7Vrá tiqmaq nø bv̀nghǿ póngrv́m 
vjáá:mì rvt, bv̀nghǿpóng té lú:ngì weí yiqké bǿà 8Íwe dvgárì nø 
vba rvnøq tø̀mø vjáá:mì nø̀  àngshí shí lú:ngì, tiqmaq nø tiqyá 
dvtv̀ng, tiqmaq nø vchuqcé dvtv̀ng, tiqmaq nø vshø̀mcé dvtv̀ng 
shóng lú:ngì. 9Tálv́m vnà vdá vsàngí laqtáò!” a:lòe.

Kàshvbóng Dvlà Lá:ngòwe Mvtú
Mk 4:10-12; Lk 8:9, 10

10Wekvt zv̀ncvnrì dì ráì nø̀, àng sv̀ng, “Pàwá kàshvbóng kèní 
àngmaq sv̀ng kà èshø̀ne?” a:lòe.

Matí 13:24

13:11
1Kr 2:10, 

14; Kol 
1:27; 1Yh 

2:20, 27
13:15

Yh 12:40; 
Dz 28:26-

27; Rm 
11:8

13:17
Yh 8:56; 

Heb 
11:13; 1Pt 

1:10-12
13:22

1Ti 6:9-
10, 17
13:24

Mk 4:26, 
30

11Àngí àngmaq sv̀ng vtá:nò nø̀, “Muqlàng móngdànò rvnaq 
bv̀nshø̀ngrì sv̀ng nàmaqí shálv́m rvt vzíshaq íe, ínìgø, àngmaq 
sv̀ng nø mv-zíshì. 12Kadø íe wani, vdágǿ nø rvma daqò nø̀ té vdá 
longe. Mà-dágǿ kèní nø, vdáhvncè gø àng yv́ngkèní lùv́m bǿòe. 
13Wervt, ngàí kàshvbóngí wa àngmaq sv̀ng shø̀:nòe. Pàwá wani, 
àngmaqí dvjaqò nìgø mv-yà:ngò, táò nìgø mv-táò pa dø mv-rà:lò. 
14Yalòng nø Esáyaqí shø̀n yà:ngà profetnò kà àngmaq taq gømá:mì,

‘Nàmaqí tá nø ètánø̀ng nìgø, mè-síng lóngnø̀ng.
Nàmaqí yv́ng nø èyv̀ngnø̀ng nìgø, mè-mèshv́l lóngnø̀ng.
15Kadø íe wani, vsv̀ng yarì nønt nø dérké bǿa,
vnà gø nvdǿ íá:mì, àngmaq nerì gø vniqá:mì.
Mø̀-íni àngmaq neí yv̀ng bǿò nø̀, àngmaq vnàí tá bǿò kvt,
nvrø̀m taq síng bǿò nø̀, nønt vwv́ngshì ra nìnø,
ngàí àngmaq sv̀ng dvban lú:ngòe,’* wae.
16“Ínìgø, nàmaq nerìí èyv̀ngnø̀ng nø̀, vnàrìí gø ètánø̀ng rvt ìshøt 

ìgv̀n èlúnnø̀nge. 17Ngàí jø̀ngjǿng vlatnìni, profetrì nv̀ng døngman 
vsv̀ngrì mvmeí, nàmaqí èyv̀ngnø̀ngrì yv́ng mvyǿ we yv́ng mv-lún 
yà:ngò; nàmaqí ètánø̀ngrì tá mvyǿ we tá mv-lún yà:ngò.

Wønshú Kàshvbóng Dvlà
Mk 4:13-20; Lk 8:11-15

18“Wervt dvyø̀  wønshú kàshvbóng sv̀ng ètá dánø̀ng. 19Gvrày 
móngdàn mòngkà táò dá:ngí mv-rà:lògǿ nø, mà-shvlapè dì ráì nø̀, 
àng nønt vdòngtaq wøn bǿàlòng lùv́m bǿà rvt íe. Yalòng nø, tvrà 
shvmorram wøn bǿàlòng íe. 20Lóngheq tø̀mø wøn bǿàlòng nø, 
mòngkà tá bǿà chàng dvbùnøntní vtoògǿ íe; 21íwe àng vdòngø 
àngrø mà-dá rvt tiqlvng wa zá:nòe; mòngkà rvt dvshàlv́m mø̀-í 
ni dvki vrè we bung long kvt chàng vtungvme. 22Bv̀nghǿpóng 
rv́mø wøn bǿàlòng nø, mòngkà tá bǿà nìgø, yabàn gónggilv́mrì 
nv̀ng pø̀ í yùm ralòng rvt, mòngkà sv̀ng sø̀mkéò nø̀  àngshí mv-
shí longgǿ íe. 23Vba rvnøq tø̀mø wøn bǿà we dvyø̀  nø, mòngkà 
tá bǿà dá:ngí rà:lò nø̀, tiqyá dvtv̀ng, vchuqcé dvtv̀ng, vshø̀mcé 
dvtv̀ng høq àngshí shí dvzá:rògǿ íe,” a:lòe.

Vzong nv̀ng Shvleba Kàshvbóng
24Àngmaq sv̀ng dvgá dø kàshvbóng gø shø̀:nò nø̀  yadø 

* 13:15  Yalòng nø Esa 6:9-10 ciqní íe 

13:31
Lk 17:6

a:lòe. “Muqlàng móngdàn nø, àngò rvmáø dvyø̀  shvlá wø:nò 
we vsv̀ng tiqpè nv̀ng vbóngè. 25 Íwe vsv̀ngrì yøp dvgvp 
ngv̀nshàpè dì ráì nø̀, vzong dvhø̀  taq shvleba wø:nò dá:ngí 
loá:mì. 26Vzong mvkuq zør lú:ngì nø̀, shírùng vyv́ng lú:ngà ke 
shvleba gø yv́ngshì lú:ngì. 27Wervt rvmá àngkàngpèò vshuqrì 
àng yv́ngsv̀ng dì ráì nø̀, ‘Vkàngpèá, nà rvmá taq nø dvyø̀  shvlá 
dvchǿng èwøna:pmà we mø̀-í má? Shvleba nø kayv́ng kèní vbá 
ráì?’ a:lòe.

28“Àngí àngmaq sv̀ng, ‘Yalòng nø ngv̀nshàpèí wàò we íe,’ 
a:lòe. Àngò vshuqrìí àng sv̀ng, ‘Nøngmaq dìì nø̀  werì rvkul 
dvzv́r mèyǿe má?’ a:lòe.

29“Íwe àngí àngmaq sv̀ng vtá:nò nø̀, ‘Mø̀-í, nàmaqí shvlebarì 
rekulnø̀ng ke, vzong gø werì nv̀ng èput bǿnø̀nge. 30Dvkøm 
rvtø̀  høq shòní pv̀n tiqdø laqyo. Dvkøm rvtø̀  tuq ra ke ngàí 
shvrvtshúrì sv̀ng; Shvlebarì vzv̀ng rèkulnø̀ng nø̀  wv́rlv́m rvt 
àngrvnàm rènàmnø̀ng, vzong nø ngà vzá taq rèdanø̀ng vllv́m 
íe,’ ” a:lòe.

Mvngashí nv̀ng Butdvshi Kàshvbóng
Mk 4:30-32; Lk 13:18-21

31Àngí àngmaq sv̀ng kàshvbóng vrá tiqlòng shø̀:nò nø̀  yadø 
a:lòe. “Muqlàng móngdàn nø, vsv̀ng tiqgǿí àngò rvmá taq 
wøn bǿà we mvngashí tiqchv̀ngó vbónge. 32Wepv̀n nø àngshí 
í dv́ngte taq té zì pv̀n íe. Ínìgø, wechv̀ng yo nø̀  té lú:ngì kvt, 
vyúngrì taq té vtvng we àngtø̀ng í long nø̀  muqlàngram carì gø 
tapshì nø̀  dvgv̀ngrì taq àngdv̀ng washìe,” a:lòe.

33Kàshvbóng dvlà dvgá dø tiqlòng gø àngmaq sv̀ng shø̀:nò 
nø̀; “Muqlàng móngdàn nø svmaré tiqmèí zong tvnøt vshø̀m 
dvwvm taq lø:pmò nø̀  vshú bǿò kvt póngkøp dvbut lú:ngò we 
butdvshi nv̀ng vbónge,” a:lòe.

Kàshvbóng dvlàí Profetnò kà Dvgø:mò We
Mk 4:33, 34

34Yarì shvngbe nø Yesuqí loksokrì sv̀ng kàshvbóng kèní shø̀n 
bǿàrì íe; kàshvbóng kèní wa mø̀-í ni àngí àngmaq sv̀ng pà gø 
mv-shø̀:nò. 35Yalòng nø profetní shø̀n yà:ngà kà dvgømlv́m 
rvt íe.

“Ngà nø kàshvbóng kèní nònggøp pungshø̀ng nø̀;

Mònggàng pá:nò ni kèní vmáshaqrì gùng lóngòe,”*

wa shø̀n yà:ngà.

Vzong nv̀ng Shvleba Kàshvbóng Pǿ:nò We
36Wekvt Yesuqí loksokrì sv̀ng dvka:ngò dá:ngí àng nø 

chø̀m vdòng gòngá:mì. Àngò zv̀ncvnrì àng yv́ngsv̀ng dì ráì 
nø̀, “Nøngmaq sv̀ng rvmáhv́ng taqò shvleba kàshvbónglòng 
èpǿnashà,” a:lòe.

37Àngí àngmaq sv̀ng vtá:nò nø̀, “Dvyø̀  shvlá wø:nò pè nø 
Vsv̀ng Àngcèpè íe. 38Rvmá nø mònggàng yalòng íe, dvyø̀  shvlá 
nø móngdànò àngcèrì íe; vrá, shvlebarì nø mà-shvlapè àngcèrì 
íe. 39Werì sv̀ng wø:nò we ngv̀nshàgǿ nø cáng íe. Dvkømlv́m nø 
lv̀ngdø̀m rvtø̀  íe; dvkømshúrì nø muqlang lv̀ngsarì íe.

40“Wervt, shvlebarì rvku:lò nø̀  svmi taq wv́r bǿò pa dø 
yabàn lv̀ngdø̀m taq gø í longe. 41Vsv̀ng Àngcèpèí àngò muqlàng 
lv̀ngsarì dvzá:rò nø̀  àngò móngdàn taqkèní vtùrì shvngbe gø 
dvrá mv-cv̀nrì gø rvkul dvzá:rò nø̀; 42svmi póngràng vdòngsv̀ng 
àngmaq gur bǿòe. Weyv́ngø ngø nø̀  shà vjitshì longe. 43Wekvt, 
døngman vsv̀ngrì nø àngmaq àngpè móngdàn taq nv̀m dø shór 
longe. Vnà vdá vsv̀ng wegǿí nø laqtáò!” a:lòe.

Muqlàng Móngdàn Kàshvbóngrì
44“Vrá, muqlàng móngdàn nø, rvmáhv́ngø vmáshaq pø̀hvp 

nv̀ng vbónge; vsv̀ng tiqgǿí yv̀ng bǿà kvt, lø:pmò dá:ngí 
dvbùnø:ntní loá:mì nø̀, àng vdá dv́ngte shvngbe nvmdv̀ng 
wehv́ng rvmá wa:nòe.

Bvlé Kàshvbóng Dvlà
45“Vrá muqlàng móngdàn nø, vnvp we bvlérì láò we pø̀ láshú 

tiqpè nv̀ng vbónge. 46Àngí vtvngshaq vpǿ we bvlé tiqchv̀ng 
lá lún bǿà kvt, loá:mì nø̀  àngò vdá dv́ngte shvngbe nvmdv̀ng 
wechv̀ng wvnshìe.

47“Vrá, muqlàng móngdàn nø, bangniø dvgø:pmò nø̀, nga 
àngpv̀npv̀n gøpkéò we shvmgún nv̀ng vbónge. 48Dv̀n gøp bǿò 
kvt, àngmaqí vdàmpa sv̀ng shà:lò nø̀, rung sórí, shvlarì nø jvngrì 
taq zá:ngò nø̀  mà-shvlarì nø gu:ròe. 49Yabàn lv̀ngdø̀m taq gø 

* 13:35  Yalòng nø ShB 78:2 ciq íe 

Matí 13:50 

13:55
Lk 3:23; 
Yh 6:42
13:57
Lk 4:24; 
Yh 4:44; 
6:61
14:1
Mk 8:15; 
Lk 3:1, 19; 
9:7-9; Dz 
4:27
14:3
Lk 3:19-
20

welòng døni í longe. Muqlàng lv̀ngsarì di daq weí døngmanrì 
dvhø̀  kèní mà-shvlarì rvwìng bǿò nø̀; 50àngmaq nø svmi 
póngràng sv̀ng gur bǿòe. Weyv́ngø ngø nø̀  shà vjitshì longe,” 
a:lòe.

51Yesuqí àngmaq sv̀ng, “Yadv́ngpv̀n shvngbe ècíng bǿshà 
má?” a:lò ke, “Cíng bǿshà, Kàngpèá,” wae.

52Wekvt àngí àngmaq sv̀ng, “Wedø í rvtnø̀, muqlàng 
móngdàn dang taq zv̀ncvn wáshì yà:ngì we Dvrásvra gǿ vrv̀m 
nø, vdè shøpdǿng kèní àngshv́r nv̀ng àngshárì vpùn lú:ngò 
wechø̀m àngkàng tiqpè nv̀ng vbónge” a:lòe.

53Yesuqí kàshvbóng yarì shǿn dv́ng bǿà kvt, weyv́ng kèní 
yilshìá:mì.

Profet sv̀ng Àng Vsvngí Mà-pǿò Dang
Mk 6:1-6; Lk 4:16-30

54Àngò mvrìng sv̀ng tuq ráì kvt, àngmaq kø̀mngǿmchø̀m 
taq shvngønt pà:ngò ke, àngmaq gvzà dàá:mì nø̀, “Zitnønt 
nv̀ng vtiqlv́m yarì nø Yapèí kayv́ng kèní lú:nò má? 55Yapè nø 
lvksvmápèò àngcèpè mø̀-í má? Àngmè nø Mariq í we mø̀-í má? 
Àngnvmpèla nø Yakú, Yósep nv̀ng Símòn nv̀ng Yùdà í we mø̀-í 
má? 56Àngnvmmèla shvngbe gø nøngmaq nv̀ng làvlni? Yapèí 
yadv́ngpv̀n nø kayv́ng kèní lú:nòe?” wa vrøtke nø̀, 57Àng rvt 
àngmaq nønt vtøpmá:mì. Ínìgø, Yesuqí àngmaq sv̀ng, “Profet 
nø àngò mvrìng nv̀ng àngò chø̀m taq wa mø̀-í ni, mà-pǿò we 
mv-vl,” a:lòe.

58     13  Àngmaq mv-kv́m rvtnø̀, jórnònggùn bv̀nlìrì àngí weyv́ngø 
gvzà mv-wàò.

Yòhán Vgo Tu:tnòlòng
Mk 6:14-29; Lk 9:7-9

14 1Wedvgvp, tetrak* gàmzø̀pè Herotní Yesuq tvrà tá bǿà nø̀, 
2àngò dvzømshúrì sv̀ng, “Yapè nø Tìløp Yòhán íe; àng nø 

shì yv́ngkèní dvzun bǿà. Wervt werì jórnònggùn àng vdòngtaq 
bv̀nlì wae,” a:lòe.

3Wedvgvp, Herotní àngnvmpè Pílip dø̀ngkumè Hèródiya rvt, 
Yòhán sv̀ng ta:pmò nø̀  dù:ngò dá:ngí tung taq rú:ngòe.

* 14:1  tetrak:  vbì wál tiqwál øpshú 

Matí 14:21

14:12
Dz 8:2
14:19

Mk 8:6; 
Lk 9:16; 
Dz 2:42; 

1Kr 
10:16; 1Ti 

4:4

4Pàwá wani, Yòhání àng sv̀ng, “Nà wemè ègvlshìlòng nø mà-
dvrá,” a:lò rvt íe. 5Àngí Yòhán sv̀ng shvt mvyǿ nìgø, loksokrìí 
profet tiqpè dø dvdu:tnò rvt àngmaq sv̀ng svree.

6Ínìgø, Hérotnò shøqni vhøm bóy taq Hèródiya àngcèmè nø 
àngmaq mv́rdv̀ngø lv̀m nø̀  Herot sv̀ng shvbyoòe. 7Wervt wemè 
pà røt nìgø zílv́m dvgv́mshì nø̀  àng dv́nshìe.

8Wekvt àngmèí àng sv̀ng dvzv́ngshaq dø àngí, “Yagø̀m kung 
taq Tìløp Yòhán vgochv̀ng èzǿngà,” a:lòe.

9Koqkv́mpè nønt dvshàá:mì nìgø àng dvgv́mshì bǿìlòng nv̀ng 
àng ó tiqdø vmrì rvt, wemè sv̀ng zílv́m àngí dvká:mòe. 10Wervt 
vsv̀ng dvzá:rò nø̀, tung vdòngø Yòhán vgo tu:tnòe. 11Wekvt 
àng vgo nø kunggø̀m taq lv́nga:tnà nø̀  wemè sv̀ng zí bǿà. Àngí 
nø àngmè sv̀ng lv́nga bǿà. 12Wekvt Yòhán zv̀ncvnrì dì ráì. 
Vnànglòng baq bǿà nø̀  kǿ:mò dá:ngí, Yesuq yv́ng dìá:mì nø̀  
dvtáòe. 13Yesuqí tá bǿà kvt weyv́ng kèní kùngshí taq dø̀ngjàm 
tiqzàng sv̀ng àng wawa yilshìá:mì. Vrá, loksokrìí tá bǿà kvt, 
wamàrì kèní hí tvràrà àng sv̀ng cv̀na:tnà.

14Yesuq léshì daqì kvt loksok lokga sv̀ng yv̀ng bǿà. Wekvt 
àngmaq sv̀ng mvré lú:ngà nø̀, àngmaq yv́ngø zarì dvba:nòe.

Vsv̀ng Pùngwàkíng Shvá:mò Dang
Mk 6:30-44; Lk 9:10-17; Yh 6:1-15

15Dørø̀m høqa:tnà dvgvp, àng zv̀ncvnrì àng yv́ng dì ráì 
nø̀, “Yayv́ng nø dø̀ngjàm íe; rvtø̀  gø vléá:mì; loksokrì sv̀ng 
dèka:ngò. Mvrìng rvgaq sv̀ng di nø̀  àngmaq v́mlv́m laqwvnvm 
bø,” a:lòe.

16Ínìgø Yesuqí àngmaq sv̀ng, “Àngmaq vkang mv-rà, nàmaqí 
àngmaq v́mlv́m èzínø̀ng lè,” a:lòe.

17Àngmaqí àng sv̀ng, “Nøngmaq yv́ngø mok pùngwàchv̀ng 
nv̀ng nga vnígo wa mø̀-í ni pà gø mv-vl,” a:lòe.

18Àngí, “Werì ngà yv́ng èlv́ngvtnø̀ng,” a:lòe. 19Wekvt 
loksokrì sv̀ng shøn tø̀mø rúnglv́m dvká:mò dá:ngí, àngí mok 
pùngwàchv̀ng nv̀ng ngagoní lá:ngò nø̀, muqlàng kaq dvjaq 
sórí shvmá:nòe. Vrá, mokrì vmøtdv̀ng zv̀ncvnrì sv̀ng zíò nø̀, 
zv̀ncvnrìí loksokrì sv̀ng tú:naòe. 20Wekvt àngmaq shvngbeí 
á:mò nø̀  vgàá:mì. Àngmaqí vché bǿà mvtvngrì rvku:lò nìnø 
tiqcé vní jvng dv̀n íe. 21V́m bǿìrì nø svmarérì nv̀ng cv̀mrérì mà-
røshaq, lvngàrérì pùngwàkíng íe.

Matí 14:22 

14:23
Lk 3:21
14:26
Lk 24:37
14:27
Lk 1:13, 
30; Dz 
18:9; 
23:11; Dt 
1:17
14:33
Mt 4:3

Yesuq Tì Mvdv̀m Di We
Mk 6:45-56; Yh 6:16-24

22 Àngí loksokrì dvka:ngò dá:ngí, àngò zv̀ncvnrì gø 
tiqdvshaqí, kùngshí taq zv́ngshì dvzá:rò nø̀  kupatám sv̀ng àng 
vzv̀ngzv̀ng lvléshìvm dø Yesuqí shvná:ngòe. 23Àngí loksokrì 
dvkang bǿà dá:ngí, júrøtlv́m rvt àng wawa shìgùng sv̀ng 
rvlv̀ngá:mì. Dørø̀m høq àng wawa weyv́ngø vle. 24Íwe kùngshí 
gø̀:mí bangni rvwè høq bǿà dvgvp, tìmaí vpuqò nø̀  nv̀mbø̀ngí 
gø rvbaqòe.

25Yaqdø̀ng vbì nari* taq Yesuq nø bangni mvdv̀mdv̀m àngmaq 
yv́ngsv̀ng dìá:mì. 26Bangni mvdv̀mdv̀m àng dì ráì we zv̀ncvnrìí 
yv̀ng bǿà kvt, àngmaq vnv́ná:mì nø̀, “Rvsha cáng íe lé!” wa svre 
sórí vkiqe.

27Íwe wekvtni àngmaq sv̀ng Yesuq kàtv́ngshì nø̀, “Naqshì 
èv̀ lnø̀ng! Ngà ǿngàe! Mè-sèrenø̀ngni,” a:lòe.

28Wekvt Pítèr kà vtv́nshì nø̀, “Kàngpèá, nàni èí nìnø, nà 
yv́ngsv̀ng tì mvdv̀mdv̀m dìlv́m vmíng èzǿngà,” a:lòe.

29Wekvt àngí, “Èdi ra,” a:lòe. Pítèr nø kùngshí kèní lashì 
nø̀  tì mvdv̀mdv̀m Yesuq yv́ngsv̀ng dìá:mì. 30Ínìgø, nv̀mbø̀ng 
mvrù mut we yà:ngò nø̀  svre lú:ngì kvt vløp pv́ngshì daqì nø̀, 
“Kàngpéé, èchv́ngàé!” wa vkiqe.

31Wekvt chàng Yesuq wur cánshì nø̀  àng sv̀ng ta:pmò 
sórí, “Ó, kv́mnønt ècv̀m vsvngé, pàwá dètiqshìe?” a:lòe. 
32 Àngní kùngshí vdòng zv́ngshì weó nv̀mbø̀ng gø nù 
wàá:mì. 33Wekvt kùngshí rv́mø vlrì mvngshì ráì nø̀  àng 
sv̀ng noqò sórí, “Jø̀ngjǿngni, nà nø Gvrày àngcèpè èíe!” 
a:lòe.

Genesaret Rvgaqø Zarì Dvba:nò We
Mk 6:53-56

34Kupa sv̀ng àngmaq rvpshì nø̀  Genesaret rvgaq sv̀ng 
tuq ráì. 35Wervgaq vl vsv̀ngrìí àng sv̀ng mvshv́ l bǿà kvt, 
wervgaq gwø̀rhøm sv̀ng vríng dvzá:rò nø̀  zø̀nlìí zarì 
shvngbe àng yv́ngsv̀ng shøla:tnà. 36      14  Àngò bèlaq mvtúcè 
dvbvng vkoq lúnlv́m røtshìe. Àng sv̀ng vkoq bǿòrì shvngbe 
nø vrǿnglàshv̀ng ba:ne.

* 14:25  vbì nari:  Vsháng 3-6 nari

Matí 15:15

15:4
Eps 6:2

15:9
Kol 2:20-

22
15:11

Dz 10:14-
15

15:14
Lk 6:39; 
Rm 2:19

Shèrwe nvng Mv-shèrwe
Mk 7:1-13

15 1Wekvt Yerúsalem kèní Dvrásvrarì nv̀ng Pàrìsírì Yesuq 
yv́ng dì lú:ngì nø̀, 2“Nà zv̀ncvnrìí pongshaqrérìò 

tòngmvng vtóng sv̀ng pàwá vléòe? Pàwá wani, àngmaq mok vm 
dvgvp wur lamv-ciqshìni,” a:lòe.

3Àng vtv́nshì nø̀  àngmaq sv̀ng, “Nàmaqí gø nàmaqò 
tòngmvng vtóng rvt pàwá Gvrày dvkv́mkà sv̀ng nàlénø̀nge má? 
4Kadø íe wani, Gvrayí yadø dvkv́m ya:ngà, ‘Nvpè nvmè sv̀ng 
nàpǿò,’* vrá, ‘Àngpè àngmè sv̀ng mvdèògǿ nø, dvkoq laqdvt,’† 
wa shø̀n yà:ngà.

5“Íwe nàmaq èshø̀nnø̀ng we nø, ‘Kagǿ í nìgø, àngpè mø̀-
í ni àngmè sv̀ng, “Ngà yv́ngkèní èlúnshò we kàpà í nìgø, 
dvbànglòng welòng nø Gvrày kaqsvng gønpaq íe,” la wa nìnø, 
6àngpè mø̀-í ni àngmè sv̀ng gø vpǿ mv-rà,’ èwànø̀ng nø̀  nàmaq 
tòngmvng vtóng dvráí Gvrày dvkv́mkà shèyǿmnø̀nge. 7Nønt 
dèkaqnø̀ngrìé! Esáyaqí nàmaq dang profet wà yà:ngà døni dìng 
dá:rì.

8‘Vsv̀ng yarì nø àngmaq nònggøpmí ngà sv̀ng vnvpshì nø̀,
àngmaq nítǿlí ngà sv̀ng nàpǿng nø̀nggø,
àngmaqò nøntmvsø̀n nø ngà yv́ngkèní vsa:re.
9Vrá, Vsv̀ngrìò dvkv́mkàrì nø làtìrì pa dø shvngø:ntnò nø̀,
ngà sv̀ng ènoklòng gø vshø̀ng íe.’‡ ”
10Vrá, loksokrì dvkø̀:mò dá:ngí àngmaq sv̀ng, “Ètánø̀ng nø̀  

ècíng dánø̀ng! 11Vsv̀ng kaq mv-mv́ng mv-shèr í dvzá:rò we nø 
nònggøp taq gòngvm lù:ngí mø̀-í, ínìgø nònggøp kèní léshì long 
lù:ngí lè vsv̀ng kaq mv-mv́ng mv-shèr í dvzá:ròe,” a:lòe.

12Wekvt zv̀ncvnrì dì ráì nø̀  àng sv̀ng, “Kà yalòng Pàrìsírìí tá 
bǿà kvt àngmaq vtøpmá:mì we èsháò má?” a:lòe.

13Íwe àngí vtá:nò nø̀, “Muqlàng Vpèí mà-kvtshaq gùng vrv̀m 
nø̀  put lú:ngòe. 14Àngmaq nø vwa laqí; àngmaq nø nemàn 
shølshú nemànrì íe. Nemàní nemàn shø:lò kvtnø shònígǿ 
dv̀ngkø̀r rv́msv̀ng vjavme,” a:lòe.

15Wekvt Pítèr vtv́nshì nø̀  àng sv̀ng, “Kàshvbóng dvlà yalòng 
nøngmaq sv̀ng èpǿnashà,” a:lòe.

* 15:4  Yalòng nø Bng 20:12 nvng DD 5:16 ciqní íe 
† 15:4  Yalòng nø Bng 21:17 nvng Lw 20:9 ciqní íe 
‡ 15:9  Yalòng nø Esa 29:13 ciq íe 

15:18
Lk 6:45; 
Yk 3:6
15:19
Gal 5:19-
21
15:20
Rm 14:14
15:24
Rm 15:8

16Wekvt Yesuqí, “Nàmaq gø akvt høq cíngrálnønt mè-
nàdánø̀ng má? 17Nònggøp taq gòngvm we pà í nìgø, puqwá sv̀ng 
zv́ngshìvm nø̀, weyv́ng kèní lé bǿò we mè-shánø̀ng má? 18Ínìgø, 
nònggøp kèní léshì longrì nø nøntmvsø̀n kèní bung long nø̀, 
yarìí lè vsv̀ng kaq mv-mv́ng mv-shèr í dvzá:ròe. 19Kadø íe wani, 
nøntmvsø̀n kèní bung longrì nø, mà-shvla nønt, vsv̀ng shvt we, 
dàchap we, sholaq dvchap we, kø we, mv-dìng we svkse wáshì 
we, shvyǿmkà shø̀n we, 20yarì nø vsv̀ng kaq mv-mv́ng mv-shèr 
í dvzá:ròrì íe. Ínìgø, wur mà-ciqshìshaq vm lù:ngí nø vsv̀ng kaq 
mv-mv́ng mv-shèr í dvzá:rò we mø̀-í,” a:lòe.

Kanànmè Kv́m ráì We
Mk 7:24-30

21Weyv́ng kèní Yesuq búngá:mì nø̀, Tiru nv̀ng Sidon rvgaq 
sv̀ng yilshìá:mì. 22Èyv̀ngnø̀ng, wervgaq kèní Kanan svmaré 
tiqmè vkiq sórí àng yv́ng dì ráì nø̀, “Dawì àngcèpè, Vkàngpèá, 
ngà sv̀ng dvshá èzangà! Ngàcèmè yv́ng cáng dvchøpshì nø̀  
vtvngkèní dvshàe,” a:lòe.

23Ínìgø Yesuqí àng sv̀ng tiqkà gø mà-tá:nò. Angò zv̀ncvnrì 
dì ráì weí àng sv̀ng, “Wemè shèloò, pàwá wani, nøngmaq 
mèpvngpvng vkiqe,” a:lòe.

24Wekvt àngí vtá:nò nø̀, “Israel rvp kèní vmv́ng yà:ngì we 
vyv̀ngrì dvpvt wa dèzv́r dakngà,” a:lòe.

25Wedø ínìgø, wemè dì ráì nø̀  àng sv̀ng noqò sórí, “Vkàngpèá! 
Dèbvnga,” wae.

26Àngí vtá:nò nø̀, “Cv̀mrérìò mok lúdv̀ng vgicèrì sv̀ng 
dvgu:pma nø mà-du,” a:lòe.

27Wemè vtv́nshì nø̀, “Íe, Vkàngpèá, íwe àngkàngrìò v́msvbóy 
kèní vja daqwe v́mpàshicèrì gø vgicèrìí lvá:mò nìnø,” a:lòe.

28Wekvt Yesuqí vtá:nò nø̀, “Ó, svmarémèá, nà kv́mnønt nø 
pàshaqí té ráì! Nà èrøtshì dø laqí,” a:lòe.

Wekvt, àngcèmè nø wela:ngíni baná:mì.

Vsv̀ng Vbìkíng Shvá:mò We
8:1-10

29Weyv́ng kèní búng nø̀, Yesuq nø Galilé bangni shvnvngnvng 
shìgùng sv̀ng rvlv̀ngá:mì nø̀  weyv́ngø ru:nge. 30Wekvt loksok 
lokga àng yv́ng dì ráì nø̀, hízerì, nemànrì, màárì, vzelvyòrì 

Matí 16:4

16:1
Dz 4:1

16:3

nv̀ng dvgá dø zarì mvme gø shøla:tnà nø̀, àng hí shvnvngø 
vyà:lòe. Wekvt àngí àngmaq sv̀ng dvba:nòe. 31Wekvt, màárì kà 
shø̀n lú:ngì, vzelvyòrì gø baná:mì, hízerì gø dì lú:ngì, nemànrì 
yvngshì bǿì we loksokrìí yv̀ng bǿà kvt dàá:mì nø̀, Israelò Gvrày 
kaq shvri:ngòe.

32Wekvt, Yesuqí àngò zv̀ncvnrì goò dá:ngí, “Loksokrì sv̀ng 
ngàí mvréngòe; pàwá wani, ngà nv̀ng vshø̀mni v̀ l daqì nø̀, 
v́mlv́m pàgø mà-v́ la bǿà. Svríshíshaq àngmaq sv̀ng shvlo mà-
mvyǿng, mø̀-í ni tvràramø svrí bangvme,” a:lòe.

33Vrá, àngò zv̀ncvnrìí vtá:nò nø̀, “Dø̀ngjam yv́ngø, yadv́ngte 
loksok lokga nøntshø̀m høq shàv́mlv́m wedv́ngte mok nø, 
kayv́ng kèní nøngmaqí lvwàìni?” a:lòe.

34Yesuqí àngmaq sv̀ng, “Nàmaq yv́ng mok kadv́ngchv̀ng 
vle?” a:lòe.

Àngmaqí, “Shvngøtchv̀ng nv̀ng ngacè tiqgola vle,” a:lòe.
35Wekvt loksokrì vbatø̀mø rúnglv́m dvká:mòe. 36Wedá:ngí, 

mok we shvngøtchv̀ng nv̀ng ngagola lúdv̀ng, oqà wa dá:ngí 
vmø:tnò nø̀, zv̀ncvnrì sv̀ng tvleòe. Lamboqrìí gø loksokrì sv̀ng 
tú:naòe. 37Àngmaq shvngbe v́m bǿì nø̀  vgàá:mì. Vché bǿà we 
mvtvngrì rvkul lú:ngà nìnø shvngøtjv̀ng dv̀n íe. 38Wekvt, v́m 
bǿìrì nø, svmarérì nv̀ng cv̀mrérì mà-røshaq lvngàrérì vbìkíng 
íe. 39     15  Vrá, loksokrì dvka:ngò dá:ngí kùngshí vdòng zv́ngshì nø̀, 
Makdala rvgaq dvrøt sv̀ng dì ráì.

Rvtø̀  Gø̀mla Røtshì We
Mk 8:11-13; Lk 12:54-56

16 1Pàrìsírì nv̀ng Sadukirì dì ráì nø̀, Yesuq sv̀ng vlø:tnò sórí, 
muqlàng kèní gø̀mla tiqlòng àngmaq sv̀ng dvtanlv́m 

rø:tnòe.
2 Àngí vtá:nò nø̀  àngmaq sv̀ ng, “Dørø̀m dvga:pmí 

‘Nv̀mrø mvshè rvt nvpni nø nv̀m gvm longe,’ èwànø̀nge. 
3Vrá vshángí, ‘Nv̀mrø mvshè nø̀  muqlàng rø̀mrø̀m dø nìnø, 
rvdǿng dǿng daqe,’ èwànø̀nge. Nøntdvkaqrì é, muqlàng 
mvrshv̀m dak nø èshánø̀ng we, rvtø̀rìò gø̀mla nø dak mè-
lún dv́rshà. 4Mà-shup nø dàchap we mvrilcèrìí nø gø̀mla wa 
láòe. Íwe profet Yónàò gø̀mla wa mø̀-í nìnø, pà gø̀mla gø 
mv-zílv́m íe,” a:lòe.

Wekvt, àngmaq sa là:ngò nø̀  búngá:mì.

Pàrìsérì nvng Sadùkirìò Butdvshi Kàshvbóng
Mk 8:14-21

5Àng zv̀ncvnrì kupatám tuq ráì ke, mok rílv́m vná dá:rà. 6Íwe 
Yesuqí àngmaq sv̀ng, “Pàrìsírì nv̀ng Sadukirìò butdvshi sv̀ng 
pán vshat so:rí nàyáshìnø̀ng,” a:lòe.

7Wekvt àngmaq tasv̀ng vrùng nø̀, “Mok mv-rí dá:rì rvt wa pà 
íe,” wae.

8Íwe Yesuqí dǿm bǿà kvt àngmaq sv̀ng, “Kv́mnønt 
ècv̀mnø̀ngrìé, mok mè-rídv́rnø̀ng rvt pàwá tasv̀ng nàrùngnø̀nge? 
9Vsv̀ng pùngwàkíng kaq mok pùngwàchà:ngí shvv́mò ke, 
kadv́ng jvng rèkulvpshà we, akvt høq mè-dǿmnø̀ng nø̀  mè-
mèsøngnø̀ng má? 10Vrá vsv̀ng vbìkíng kaq mok shvngøtchà:ngí 
shvv́mò ke, kadv́ng jvng rèkulvpshà? 11Ngàí nàmaq sv̀ng 
shø̀nòlòng nø mok dang mø̀-í, Pàrìsírì nv̀ng Sadukirìò butdvshi 
sv̀ng vyáshìlv́m rvt í we, kadø í nø̀  mè-dǿmnø̀ng má?” a:lòe.

12Wekvt wa mok butdvshi sv̀ng vyáshìlv́m rvt mø̀-í, Pàrìsírì 
nv̀ng Sadukirì làtì sv̀ng vyáshìlv́m rvt í we cíng bǿà.

Pítèrí Kristuq Vchà:ngò We
Mk 8:27-30; Lk 9:18-21

13Yesuq nø Kesaria Pílìpí gùrwang sv̀ng tuq ráì dvgvp, àngò 
zv̀ncvnrì sv̀ng rø:tnò nø̀, “Vsv̀ng Àngcèpè ngà nø vsv̀ngrìí kagǿ 
íe èlv́ne?” a:lòe.

14Àngmaqí, “Tiqmaq wa ni Tìløp Yòhán, tiqmaq wa ni Eliyá, 
dvgá tiqmaq wa ni Yeremíyá, mø̀-í ni profet tiqgǿgǿ íe wae,” 
a:lòe.

15Àngí àngmaq sv̀ng, “Í nìnø̀, nàmaqí nà, ngà kagǿ íe 
èlv́nshàe?” a:lòe.

16Wekvt Símòn Pítèrí vtá:nò nø̀, “Nà nø cúnshì we Gvrày 
àngcèpè Kristuq èíe,” a:lòe.

17Yesuqí àng sv̀ng vtá:nò nø̀, “Yónà àngcèpè Símòné, nàí nø 
ìshøt ìgv̀n èlú:nòe. Pàwá wani, yalòng nø shing nv̀ng shvwií nà 
sv̀ng dètan we mø̀-í, íwe muqlàng taqlap ngà Vpèí dètan we íe. 
18Ngàí nà sv̀ng vrá vlvtnøng; nà nø Pítèr èíe. Lóngdø̀ng yachv̀ng 
mvdv̀m taq ngàò shvngø̀mré ngàí shvzønglv́m íe. Zùpvng 
bv́ngkàrìí welòng sv̀ng mv-dv́ngke lú:ngò. 19Nà sv̀ng muqlàng 
móngdànò shv̀msòpuqrì zílv́m íe. Rvgaqtø̀m taq èdù:ngò we pà í 
nìgø, muqlàng taqlap gø vdóngshaq ívme; rvgaqtø̀mø shèlà:ngò 

we pà í nìgø, muqlàng taqla:pmø gø shvlángshaq ívme,” a:lòe. 
20Wekvt àng nø Yesuq Kristuq í we, kagǿ sv̀ng gø mà-dvtálv́m, 
àngò zv̀ncvnrì sv̀ng dvká:mòe.

Àng Shí Rà dang Yesuq Shǿnshì We
Mk 8:31-9:1; Lk 9:21-27

21Wekvt kèní, àng nø Yerúsalem sv̀ng dí rà nø̀, shaqrérì, 
chv̀ngwà vjìrì nv̀ng Dvrásvrarìí mvme dang taq vrèò nø̀  dvshí 
bǿò dá:ngí vshø̀mni wani taq dvzun lú:ngò dang, Yesuqí àng 
zv̀ncvnrì dvtá pà:ngòe.

22Wekvt Pítèrí tiqtong sv̀ng shø:lò nø̀  nga:nò sórí, “Vkàngpèá, 
Gvrayí leqmèré daq! Wedø nø, kadø í nìgø nà yv́ng laqmà-na,” 
a:lòe.

23Ínìgø, àng wv́ lposhì nø̀  Pítèr sv̀ng, “Satané! Ngà mèpvng 
kaq ècarshì, nà nø ngà dvpvt vtøprà èíe. Pàwá wani, Gvrày dang 
nø mè-dèdamò, vsv̀nglap kèní wa dèda:mòe,” a:lòe.

24Wekvt Yesuqí àng zv̀ncvnrì sv̀ng, “Ngà mèpvng zv́n mvyǿ 
we kagǿ í nìgø, àng vdè ngálshì nø̀, vdè wurgáng baqshì sórí 
ngà mèpvng laqzv̀n. 25Kadø íe wani, vdèò gø̀nshaq shvlutshì 
mvyǿgǿ nø, gø̀nshaq vmvngvme, íwe ngà rvtnø̀  àngò gø̀nshaq 
vmvngvmgǿ nø gø̀nshaq lá lún lú:ngòe. 26Vsv̀ng tiqgǿí nø, 
mònggàngkøp sv̀ng lú:nò nìgø, àng gø̀nshaq vmvngvm bø nìnø, 
pà vjú vle má? Mø̀-í ni, vdè gø̀nshaq sv̀ng pàí ché lúnshì má? 
27Kadø íe wani, Vsv̀ng Àngcèpè nø, àngpèò pòngbàng vdòngtaq, 
lv̀ngsarì nv̀ng tiqdø di daqe. Wekvt gǿ vrà:mí wàò bv̀nlì cà:nò 
nø̀  zí daqòe. 28     16  Ngàí jø̀ngjǿng vlatnìni; yayv́ng riprì tiqmaq nø, 
Vsv̀ng Àngcèpè àng móngdàn vdòngtaq di daqlòng sv̀ng mv-
yà:ngò dv́ngte, kadø í nìgø shìlòng sv̀ng mv-tin lú:ngò,” a:lòe.

Yesuqò Mvrshv̀m Shø̀ngshang Vmvt We
Mk 9:2-13; Lk 9:28-36

17 1Vrá, vchuq ni wani mèpvng, Yesuqí Pítèr, Yakú nv̀ng 
àngnvmpè Yòhán shø:lò nø̀, vháng shìgùng mvdv̀m sv̀ng 

àngmaq wawa rvlv̀ngá:mì. 2Wekvt àng nø àngmaq mv́rdv̀ngø 
mvrshv̀m shø̀ngshang vmvtná:mì. Àng mvrshv̀m nø nv̀m dø 
shór nø̀, àng belaqrì gø gádv̀ng wa kvlàngá:mì. 3Èyv̀ngnø̀ng, 
Moshi nv̀ng Eliyá nø àngmaq sv̀ng dvtánshì daqì nø̀, àngnílv̀ngà 
nø Yesuq nv̀ng tiqdø kà dvmv̀ne.

4Wekvt, Pítèr nø Yesuq sv̀ng kàtv́ngshì nø̀, “Vkàngpèá, 
nøngmaq yayv́ng à:lìlòng nø shvlae. Nà èwv́mshì nìnø̀, nà dvpvt 
tiqchv̀ng, Moshi dvpvt tiqchv̀ng, Eliyá dvpvt tiqchv̀ng, shvyat 
vshø̀mchv̀ng yayv́ng kupma:tnìni,” a:lòe.

5Àng wedø kà shø̀n la:ngí, èyv̀ngnø̀ng, shór we rvmøt 
tiqpùí àngmaq sv̀ng dvkøq daqà nø̀; èyv̀ngnø̀ng, rvmøtpù 
vdòngkèní shaq tiqlòng táshì daqì nø̀  shø̀n we nø, “Yapè nø ngà 
shóngshø̀ng nø̀  vtvngshaq nønttømshø̀ngwe Ngàcèpè íe, àng kà 
ètánø̀ng,” wa daqì.

6Welòng zv̀ncvnrìí tá bǿà kvt, àngmaq kǿngkupshì nø̀  
vtvngshaq svreá:mì. 7Wekvt, Yesuq dì ráì nø̀  àngmaq sv̀ng 
vkoqò sórí, “Èbúngnø̀ng, mè-sèrenø̀ngni,” a:lòe.

8Àngmaq mv́r kang ngángshì lú:ngì nìnø, Yesuq wa mø̀-
í ni dvgá dø tiqgǿ gø mv-yv̀ng bǿà. 9Shìgùng kèní àngmaq 
shungshì daqì kvt, Yesuqí dvká:mò nø̀, “Vsv̀ng Àngcèpè shì 
yv́ngkèní zunlòng høqshaq, èyv̀ng bǿshà lòng kagǿ sv̀ng gø mè-
dètánø̀ngni,” a:lòe. 10Wekvt àng zv̀ncvnrìí àng sv̀ng rø:tnò nø̀, 
“Íni, pàwálv́m Dvrásvrarìí Eliyá vzv̀ng tuq ràe, wa shø̀:nòe?” 
a:lòe.

11Ínìgø, Yesuqí àngmaq sv̀ng vtá:nò nø̀, “Eliyá nø jø̀ngjǿngni 
vzv̀ngzv̀ng dì daq nø̀, í dv́ngte sv̀ng àngí dvcøp shvzøng lú:ngòe. 
12Íwe ngàí vlatnìni; Eliyá nø vdíshaq í we, àng sv̀ng mà-mvshálò 
nø̀, àng sv̀ng wá mvyǿrì shvngbe wà yà:ngà. Welòng pa dø, 
Vsv̀ng Àngcèpèí gø àngmaq rvt dvshàlv́m vhǿm lú:ngòe,” a:lòe.

13Wekvt wa Tìløp Yòhán dang shø̀:nò we zv̀ncvnrìí cíng bǿà.

Yesuqí Cv̀mrépè Dvba:nòlòng
Mk 9:14-29; Lk 9:37-43

14Wekvt loksokrì yv́ngsv̀ng àngmaq tuq ráì kvt, vsv̀ng tiqpè 
nø pvnciq tushì sórí àng sv̀ng, 15“Vkàngpèá, ngàcèpè sv̀ng mvré 
èzangangà, pàwá wani àng nø nv̀mrùl í nø̀, àngkvtkvt svmi 
sv̀ng gø tì sv̀ng gø vtung nø̀  vtvngshaq rékéòe. 16Àng sv̀ng nà 
zv̀ncvnrì yv́ng shølvtnà we, àngmaqí dvban mv-ngu:tnò” a:lòe.

17Wekvt Yesuqí vtá:nò nø̀, “Ó, kv́mnønt mà-dá kàche 
mvrilcèrìé, kadvgvp høq nàmaq nv̀ng vl nø̀  tønshìlv́m í má? 
Ngà yv́ngsv̀ng àng èshølvtnø̀ng,” a:lòe.

18Wekvt Yesuqí cáng sv̀ng ngvn bǿà nìnø, cv̀mrépè yv́ngkèní 
lúshìá:mì nø̀, wela:ngíni baná:mì. 19We mèpvng zv̀ncvnrì nø, 

Yesuq vl yv́ngsv̀ng mvyø̀:ní dì ráì nø̀, “Ngàmaqí pàwá cáng 
sv̀ng lúng mv-dá:ngì má?” wae.

20Yesuqí àngmaq sv̀ng, “Pàwá wani, nàmaq mè-kv́mnø̀ng 
rvt íe; ngàí jø̀ngjǿng vlatnìni, mvngashí tiqchv̀ngcè dv́ngte 
kv́mnønt ladv́ng èv̀ lnø̀ng nìnø, yashìgùng sv̀ng, yayv́ng kèní 
kuyv́ng sv̀ng nàcílshìvm èvlnø̀ng nìgø, vcílshìvme; nàmaq 
dvpvt bǿn mv-daq we pà gø mv-vl long. 21Ínìgø, yapv̀n cáng nø, 
v́m vnatshì nø̀  júrøt weí wa mø̀-í nìnø mv-lúshìvm,” a:lòe.

22Galilé yv́ngø àngmaq vl dvgvp, Yesuqí àngmaq sv̀ng, 
“Vsv̀ng Àngcèpè nø vsv̀ngrìò wur sv̀ng tvlelv́m zv̀m høqa:tnà, 
23Àng sv̀ng shvt bǿò nø̀, vshø̀mni wani taq zun longe,” a:lòe.

Wervt, àngmaq nønt vtvngshaq yòre.

Noqngø̀m Chø̀m Kùyà Zángòlòng
24Àngmaq Kapernum yv́ngø tuq ráì ke, tø̀ngnø kùyà 

gúnshúrìí Pítèr sv̀ng, “Nàò Svrapè nø tø̀ngnø kùyà mv-zvng 
má?” a:lòe.

25Àngí “Za:nge,” a:lòe. Chø̀mrv́m sv̀ng àng gòngá:mì ke, 
Yesuq vzv̀ng kàtv́ngshì nø̀, “Símòná, kadø dèda:mòe? Rvgaq 
koqkv́mrì nø kagǿmaq yv́ngkèní kùyà gunshìe, àngcèrì 
yv́ngkèní mø̀-í ni zaqlèrì yv́ngkèní í má?” a:lòe.

26Pítèrí àng sv̀ng, “Zaqlèrì yv́ngkèní íe,” a:lòe. Yesuqí àng 
sv̀ng, “Íni, àngcèrì nø zv́ng mv-rà. 27     17  Ínìgø, ngàníí àngmaq sv̀ng 
nønt vtøp mà-dvzv́rlv́m rvt, bangni sv̀ng èdivm nø̀, ngabùn 
dèsvngá:mò; nv̀mlat èlún bǿò go èlùò, nònggøp èya:pmò ke 
nàí bèshàn tiqgø̀m èyv̀ng lu:ngòe; welòng èlùò nø̀, nà nv̀ng ngà 
dvpvt àngmaq sv̀ng èzí bǿò,” a:lòe.

Ring Vtvng We nø Kagǿí Dang
Mk 9:33-37; Lk 9:46-48

18 1Wervtø̀  taq zv̀ncvnrì Yesuq yv́ng dì ráì nø̀, “Muqlàng 
móngdàn taq ring vtvng nø kagǿ íe?” wa rø:tnòe.

2Yesuqí cv̀mré tiqgǿ goò nø̀  àngmaq dvhø̀ø shvri:pmò dá:ngí, 
3“Ngàí jø̀ngjǿng vlatnìni, nàmaq nàwv́ng ránø̀ng nø̀, cv̀mrérì 
døni mè-ínø̀ng kvtnø, kadø í nìgø muqlàng móngdàn góng mè-
lún lóngnø̀ng,” a:lòe. 4Wervt cv̀mré yagǿ dø cipshì we kagǿ í 
nìgø, muqlàng móngdàn taq té ringgǿ íe.

5“Ngà bø̀ng taq yadø í we cv̀mré tiqgǿ vtoò we kagǿ í nìgø, 

wegǿí nø ngà sv̀ng nàtong we íe. 6Ínìgø, ngà sv̀ng kv́mwe cv̀mré 
yarì kèní tiqgǿ sv̀ng vtøp dvzá:rò we kagǿ í nìgø, àng lóngjvng 
taq loklvng tiqchv̀ng dvchu:ngò nø̀  bangni naqràngrv́m sv̀ng 
laòlòng nø àng dvpvt té shvlae.

7“Nønt vtøp dvzá:rò rvtnø̀, mònggàng nø mvhøt longe. Nønt 
vtøprà nø tuqlv́m wa íe, ínìgø, nønt vtøprà dvbunga:tnògǿ nø 
mvhøt longe. 8Wervt nà wurí, mø̀-í ni hí í nà sv̀ng vtøp dèzv́rvt 
nìnø, bvt ètu:tnò nø̀  ègu:rò. Nà nø hí, wur køtkø̀m dvciq lvpat 
svmi rv́msv̀ng ègur bø mvdv̀m gø̀nshaq cúnshìlv́m yv́ngsv̀ng 
vkø̀m vka mø̀-í ni vze lvyò ètuqvm lòng nø té shvlae. 9Vrá nà 
neí nà sv̀ng vtøp dèzv́r nìnø, èkù:nò nø̀  ègu:rò. Ne vnípapa 
nv̀ng Gehenna svmi rv́msv̀ng ègur bø mvdv̀m nø, ne tiqpaí wa 
gø̀nshaq cúnshìlv́m yv́ngsv̀ng ègònglòng té shvlae.

Vmàn we Vyv̀ngcè Kàshvbóng Lk 15:1-7
10“Wervt cv̀mré yarì kèní tiqgǿ sv̀ng gø yv́ng mv-tv̀ma:mò dø 

mv-wàlv́m, nàyáshìnø̀ng. Ngàí vlatnìni, muqlàng taqla:pmò Vpè 
mvrshv̀m sv̀ng àngmaqò lv̀ngsarìí nv̀nnv̀n yà:ngòe. 11Kadø íe 
wani, Vsv̀ng Àngcèpè nø vmv́ng yà:ngìrì chv́nglv́m rvt dì daqì.

12“Nàmaqí kadø dèdvmnø̀nge? Vsv̀ng tiqpè nø vyv̀ng tiqyágo 
vdá we, werì kèní tiqgo ladv́ng vmà:nvm nìnø, dvgø̀cé dvgø̀go 
shìgùngø là:ngò dá:ngí, vmàná:mìgo lá nv̀ng divm we mø̀-í 
má? 13Ngàí jø̀ngjǿng vlatnìni, wego lá lún bǿò kvt, mà-màn 
we dvgø̀cé dvgø̀go mvdv̀m wego rvt té dvbù we íe. 14Wedø 
tiqdvchá, cv̀mré yarì kèní tiqgǿ vmvngvmlòng nø muqlàng 
taqla:pmò nàmaq Nvpèò nønt mø̀-í.

Vléò Rø̀mnvm sv̀ng Kunglv́m Dang
Lk 17:3, 4

15“Vrá, nvnvmpèí nà sv̀ng nàlévt nìnø, èdi nø̀, nànínvm wa 
èíshì ke àng sv̀ng dètúò. Àngí ètáa nìnø, nàí nvnvmpè lin èlún 
bǿà we íe. 16Ínìgø, ladv́ng mè-táa kvtnø, nà nv̀ng tiq vnígǿ 
èshø:lò nø̀, svkse vní vshø̀mgǿ nònggøpmí kà vrv̀m shèdøngò.* 
17Íwe àngmaq kà sv̀ng ladv́ng mv-ta nìnø shvngø̀mré sv̀ng 
dètáò; shvngø̀mré kà gø ladv́ng mv-ta nìnø, àng sv̀ng wv́ngzà 
dø, kùyà gúnshú dø dèdutnø̀ng.

* 18:16  Yalòng nø DD 19:15 ciq íe 

Matí 18:33

18:18
Mt 16:19; 
Yh 20:23

18:19
Mt 7:7
18:20

Mt 28:20
18:21

Mt 6:14; 
Lk 17:4

18:23
Mt 13:24; 

25:19
18:25

Lk 7:42

18“Ngàí jø̀ngjǿng vlatnìni, rvgaqtø̀mø nàmaqí èdòngnø̀ng 
dv́ngte nø, muqlàng taqlapmø gø vdóngshaq ívme. Rvgaqtø̀mø 
nàmaqí shèlàngnø̀ng dv́ngte gø muqlàng taqlapmø shvlángshaq 
ívme.

19“Vrá ngàí jø̀ngjǿng vlatnìni, rvgaqtø̀mø nàmaq dvhø̀  kèní 
vnígǿ nønt vrá nø̀  røtshì we kapà í nìgø, muqlàng taqla:pmò 
Vpèí àngní røtlòng wáa daqòe. 20Kadø íe wani, ngà bø̀ng taq vní 
vshø̀mgǿ dvkǿmshì zàng taq, ngà gø àngmaq dvhø̀ø vle,” a:lòe.

Vléòrì kaq Vroqa rà Dang
21Wekvt Pítèr àng yv́ng dì ráì nø̀, “Kàngpèá, ngà vnvmpèí 

kadv́ng baq nàléngvt høq àng sv̀ng vroqalv́m íe? Shvngøt baq 
má?” wa rø:tnòe.

22Yesuqí vtá:nò nø̀, “Nà sv̀ng shvngøt baq wa mv-wvng, 
shvngøtcé shirǿn shvngøt baq wvnge,” a:lòe.

23“Wedø í rvtnø̀, muqlàng móngdàn nø, àng vshuqrì nv̀ng 
wulaq shipan sun mvyǿ we koqkv́m tiqpè nv̀ng vbónge. 24Àngí 
wulaq shipan sun pà:ngò dvgvp, tiqmùn talen vjøwe tiqpè àng 
yv́ngsv̀ng shøla:tnà. 25Íwe wepè nø teqlv́m pà gø mà-dá rvt, 
àngkàngpèí àng sv̀ng, àng dø̀ngkumè, àngcèrì nv̀ng àng vdá 
dv́ngte shvngbe nvmdv̀ng, waqshìlv́m dvka:mòe.

26“Wekvt vshuqpè nø, kǿngkupshì nø̀  àng sv̀ng noqò sórí, 
‘Vkàngpèá, nønt shèyvngshì, ngàí nà sv̀ng shvngbe waqlv́m 
íe,’ a:lòe. 27Wekvt vshuq wepè àngkàngpèí mvré lú:ngà nø̀, àng 
sv̀ng shvlà:ngò sórí àng shvrv́nlòng gø chu:tnaòe.

28“Íwe vshuq wepè loá:mì dvgvp, àng sv̀ng tiqyá denari vjøwe 
àngò tiqdv́ng vshuq tiqpè yv̀ng bǿà. Wekvt àng sv̀ng ta:pmò nø̀  
pvyung mvna:tnò sórí, ‘Nà nàjø dv́ngte èwa:kngà,’ a:lòe.

29“Wervt tiqdv́ng vshuqpè nø àng hí shvnvngø kǿngkupshì 
nø̀, kórshì sórí, ‘Nønt shèyvngshì, ngàí nà sv̀ng shvngbe waqlv́m 
íe,’ a:lòe.

30“Íwe àng mv-tá. Wekvt àng búngá:mì nø̀, shvrv́n vjørì waqò 
høq wepè sv̀ng tung taq rú:ngòe. 31Àng tiqdv́ng vshuqrìí wedø 
bø̀ná:mìrì yv̀ng bǿà kvt, àngmaq vtvngshaq yòr nø̀, àngmaqò 
àngkàngpè yv́ngsv̀ng dì ráì nø̀, bø̀ná:mìrì shvngbe dvtáòe.

32“Wekvt àngkàngpèí àng sv̀ng goò dá:ngí, ‘Mè-shèlawe 
vshuq nà! Nà èkórshì rvtnø̀, nà shvrv́n shvngbe ngàí 
lvchu:tnangvpmà. 33Ngàí nà sv̀ng mvréngvpmà dø tiqdvchá, 

Matí 18:34 

18:35
Yk 2:13
19:5
1Kr 6:16; 
Eps 5:31
19:9
Lk 16:18
19:11
1Kr 7:7-9, 
17

nà tiqdv́ng vshuq sv̀ng gø mvré rà we mø̀-í má?’ a:lòe. 34Wekvt 
àngkàngpè shv̀mná vcor weí, àng sv̀ng vjørì shvngbe waqò høq 
wepè sv̀ng dvkishúrì yv́ngsv̀ng tvle bǿà.

35     18  “Wedø tiqdvchá, nvnvmrìí vléòrì sv̀ng nàmaq gǿ vrà:mí 
nønt vdòngkèní mè-nàroqanø̀ng kvtnø, muqlàng Vpèí gø nàmaq 
sv̀ng wedøni mè-nàroqa daqnø̀ng,” a:lòe.

Dø̀ngku Vkang Mvdaq Dang.
Mt 5:27-32; Mk 10:2-12; Lk 16:18

19 1Yesuqí kà yarì shǿn dv́ng bǿà mèpvng, Galilé kèní 
búngá:mì nø̀  Yordan kupa Yùdá gùrwang sv̀ng tuqá:mì. 

2Loksok lokgaí àng mèpvng cà:nò nø̀, weyv́ngø àngmaq sv̀ng 
dvba:nòe.

3Pàrìsírì àng yv́ng dì ráì nø̀  vlø:tnò sórí, “Vsv̀ng tiqgǿí mvtú 
tiqpv̀npv̀n rvt àng dø̀ngkumè sv̀ng dvka:ngòlòng nø dvráe má?” 
a:lòe.

4Àngí vtá:nò nø̀, àngmaq sv̀ng, “Nv̀mlat nv̀mpv́ngø mv́npèí 
nø lvngàré nv̀ng svmaré mv́n yà:ngà,* walòng nàmaqí mè-rø 
dv́rnø̀ng má?” a:lòe.

5Vrá, “‘Yalòng rvt, lvngàréí nø angpè angmè làngráò nø̀ àng 
dø̀ngkumè nv̀ng vzø̀mvme; wekvt àngní nø tiqgóng wa ívme,’† 
6Wekvt kèní àngní nø vnígǿ mø̀-í; tiqgóng wa íe. Wervt Gvrayí 
dvhømshaq gǿní sv̀ng vsv̀ng kagǿí gø laqmà-dvkangò,” a:lòe.

7Àngmaqí àng sv̀ng, “Wedø í nìnø, Moshií nø àng dø̀ngkumè 
nvng vkanglv́m rvt dvkang lémvt zílv́m pàwá dvkv́m yà:ngà?” 
a:lòe.

8Àngí àngmaq sv̀ng, “Nàmaq nønt èzaqnø̀ng rvt 
nvchø̀mmèmaq sv̀ng dvkanglv́m Moshií vkv́ng èzí yv̀ngshà; 
íwe nv̀mlat nv̀mpv́ng kèní wedø nø mø̀-í yv̀ng. 9Ngàí vlatnìni, 
dvchap rvt wa mø̀-í ni, àng dø̀ngkumè dvka:ngò nø̀  dvgá tiqmè 
nv̀ng shvzøngshì we kapè í nìgø, dvchap we íe; dvkangshaqmè 
nv̀ng shvzøngshìpè gø dvchap we íe,” a:lòe.

10Àng zv̀ncvnrìí àng sv̀ng, “Àng dø̀ngkupè nv̀ng àng 
dø̀ngkumè vzø̀m dang wedø í kvtnø, mà-shvzøngshìlòng 
shvlae,” a:lòe.

11Vrá, Yesuqí àngmaq sv̀ng, “Kà yalòng shvngbeí nø mà-toò; 
* 19:4  Yalòng nø NN 1:27 nvng 5:2 ciqní íe 
† 19:5  Yalòng nø NN 2:24 ciq íe 

Matí 19:21

19:13
Mk 5:23

19:14
1Pt 2:2

19:16
Lk 10:25

19:18
Yk 2:11

19:21
Mt 5:48; 
Dz 2:45

íwe vzíshaqrì dvpvt wa íaòe. 12Kadø íe wani, àngmè puqwá kèní 
rvsúshaq shøqò we tiqmaq vle. Tiqmaq nø vsàngí rvsùò we vle. 
Vrá tiqmaq nø muqlàng móngdàn rvtnø̀  vdè rvsúshì we vle. 
Yalòng vtoshì ngu:tnògǿ nø laqvtoshì,” a:lòe.

Yesuq nv̀ng Cv̀mrérì Dang
Mk 10:13-16; Lk 18:15-17

13Wekvt, àng wur hapshì nø̀  júrøtnalv́m rvt cv̀mrérì sv̀ng àng 
yv́ng shøla:tnà; íwe zv̀ncvnrìí àngmaq sv̀ng nga:nòe.

14Íwe Yesuqí, “Cv̀mrérì laqdi ra; ngà yv́ng dìlv́m rvt mè-
nàgámnø̀ngni; muqlàng móngdàn nø wedø írì dvpvt íaòe,” a:lòe.

15Wekvt àngmaq mvdv̀mø wur hapshì dá:ngí weyv́ng kèní 
búngá:mì.

Gùchàngré Mvgàmpè
Mk 10:17-22; Lk 18:18-23

16Èyv̀ngnø̀ng, vsv̀ng tiqpè Yesuq yv́ng dì ráì nø̀, “Svra 
shvlápèá, dvciq lvpat gø̀nshaq lúnlv́m rvt shvla we kapà wá 
rànge?” a:lòe.

17Àngí àng sv̀ng, “Pàwá ngà sv̀ng shvlapè èvlàe? Gvrày àng 
tiqgǿ wa mø̀-í nìnø kagǿ gø mà-shvla. Íwe gø̀nshaq cúnshìlv́m 
yv́ng góng mèyǿ nìnø dvkv́mkàrì ècà:nò,” a:lòe.

18Wepèí àng sv̀ng, “Dvkv́mkà karì lè?” a:lòe.
Wekvt Yesuqí,
“Vsv̀ng mè-shvtni.
Mè-dèchapni.
Mè-køni.
Mv-dìng we svkse mè-wáshìni.
19Nvpè nvmè sv̀ng nàpǿò*.
Vrá vdè kaq èshóngshì dø nà shvnvng vsv̀ng kaq 

èshóngshì,”† a:lòe.
20Gùchàngrépèí àng sv̀ng, “Yarì shvngbe nø ngà vlàngré lvpat 

kèní cv́n dvgømvtnà, tǿn nø pà rànge?” a:lòe.
21Yesuqí àng sv̀ng, “Nà kø̀mzøp mèyǿ nìnø, èlovm; nà nàdárì 

èna:mò dá:ngí mvshámhoqrì sv̀ng èzíò; wekvt muqlàng yv́ngø 
zaqshøp èv́ la dae; vrá ngà mèpvng èzv̀n ra,” a:lòe.
* 19:19  Yalòng nø Bng 20:12-16; DD 5:16-20 ciqla íe 
† 19:19  Yalòng nø Lw 19:18 ciq íe 

Matí 19:22 

19:23
1Ti 6:9-10
19:26
Lk 1:37; 
Rm 4:21
19:28
Lk 22:28-
30; Dt 
3:21
19:29
Mt 6:33
19:30
Mk 10:31; 
Lk 13:30

22Íwe gùchàngrépèí kà yalòng tá bǿà kvt chu rvyù loá:mì; 
pàwá wani, àng nø pø̀  gvzà vdáe.

23Wekvt, Yesuqí àng zv̀ncvnrì sv̀ng, “Ngàí jø̀ngjǿng vlatnìni, 
mvgàmré nø muqlàng móngdàn gònglv́m rvzaqe. 24Nàmaq sv̀ng 
vrá vlatnìni, mvgàmré tiqgǿ Gvrày móngdàn vdòng gònglv́m 
mvdv̀m nø̀, goláwù tiqgo sòngmè shvnihwáng taq léshìlv́m nø 
té yù:le,” a:lòe.

25Àng zv̀ncvnrìí tá bǿà kvt vtvngshaq dàá:mì; “Í nìnø kagǿ 
nø chutchv́ng we lúne?” wae.

26Yesuqí àngmaq sv̀ng dvjaqò sórí, “Yalòng nø vsv̀nglap kèní 
bǿn mv-daq; íwe Gvraylap kèní nø shvngbe bǿndaqe,” a:lòe.

27Wekvt, Pítèrí àng sv̀ng vtá:nò nø̀, “Èyà:ngò, nøngmaqí 
nø shvngbe ca là:ngì nø̀  nà mèpvng zà:nìe; í ni, nøngmaqí pà 
lúnlv́m íe?” a:lòe.

28Yesuqí àngmaq sv̀ng, “Ngàí jø̀ngjǿng vlatnìni, Vsv̀ng 
Àngcèpè nø àngò ngø̀rwe rúngtv̀ng taq rung daq kvt, ngà 
mèpvng èzv̀nnø̀ngrì nàmaq gø rúngtv̀ng tiqcé vnílòng taq 
èrúngnø̀ng nø̀  Israel tiqcé vní dvgø̀ng sv̀ng kà èrvtna lóngnø̀nge. 
29Vrá, ngà bø̀ng rvt chø̀mrì, àngnvmpèla, àngnvmmèla, àngpè, 
àngmè, àngcèrì, àng dø̀ngkumè, mø̀-í ni hv́ngrì là:ngòrìí nø 
àngyá dvtv̀ng lún lú:ngò nø̀  Dvciq lvpat gø̀nshaq gø vpvt longe. 
30     19  Íwe nv̀mlatrì mvme nø lv̀ngdø̀mrì í long nø̀, lv̀ngdø̀mrì gø 
nv̀mlatrì í longe,” a:lòe.

Kulwàng Lv̀ngzvng Goò We Kàshvbóng

20 1“Kadø íe wani, muqlàng móngdàn nø, àng bìm kulwàng 
dvpvt bv̀nlì wáshúrì golv́m mvgágá búngá:mìwe hv́ng 

àngkàng tiqpè nv̀ng vbónge. 2Bv̀nlì wáshúrì nv̀ng tiqni tiq 
denari zílv́m vrá bǿì dá:ngí, àngò bìmhv́ng sv̀ng àngmaq dvzv́r 
bǿà.

3“Vrá, vshø̀m nari* dvgvp àng búngá:mì nìnø, gvttø̀mø dvgá 
tiqmaq vwawa dø rip da we yv̀ng bǿà. 4Àngí àngmaq sv̀ng, 
‘Nàmaq gø ngàò bìmhv́ng sv̀ng èdìv́mnø̀ng; zí vdu dø nàmaq 
sv̀ng zílv́m íe,’ a:lòe. Wekvt àngmaq gø dìá:mì. 5Vrá vchuq nari† 
nv̀ng dvgø̀  nari‡ taq gø àng búngá:mì nø̀  to døni goòe. 6Vrá, 

* 20:3  vshø̀m nari:  vsháng 9 nari sv̀ng wae
† 20:5  vchuq nari:  vyáng 12 nari sv̀ng wae
‡ 20:5  dvgø̀ nari:  dø̀rø̀m 3 nari sv̀ng wae

Matí 20:19

20:12
Lk 12:55; 

Yk 1:11
20:15

Mk 7:22
20:18

Lk 9:51
20:19

Dz 2:23

tiqcé tiqnari* taq gø àng búngá:mì nìnø̀  dvgá tiqmaq gø vwawa 
dø rip da we yv̀ng bǿà kvt, àngmaq sv̀ng, ‘Pàwá nàmaq vwawa 
dø poni èripnø̀nge?’ a:lòe.

7“Àngmaqí àng sv̀ng, ‘Nøngmaq sv̀ng kagǿí gø mè-
goì rvt íe,’ a:lòe. Wekvt àngí àngmaq sv̀ng, ‘Nàmaq 
gø bìmhv́ng sv̀ng èdìv́mnø̀ng; lún vdu dø nàmaqí èlún 
daqnø̀nge,’ a:lòe.

8“Dørø̀m høqa:tnà ke, bìmhv́ng àngkàngpèí àng bv̀nlì 
pvrvnshúpè sv̀ng, ‘Bv̀nlì wáshúrì ègoò dá:ngí, lv̀ngdø̀m 
mvdò kèní èpà:ngò nø̀  nv̀mlat mvdò høq, àngmaq zìbè 
èzíò,’ a:lòe.

9“Tiqcé tiqnari taq go dá:ràrì tuq ráì kvt, tiqgǿí tiq denari 
lú:nòe. 10Nv̀mlat go dá:rà mvdò tuq ráì kvt, té mvzv́n lún daqìe 
lá:nò we; àngmaqí gø tiqgǿí tiq denari wa lú:nòe. 11Àngmaqí 
lún bǿà kvt hv́ng àngkàngpè sv̀ng vbønshì lú:ngì nø̀, 12‘Pòni 
nv̀mgáng tø:nì nø̀  dvzaqshì dv́rshàrì nv̀ng lv̀ngdø̀m tiq naricè 
wa dvzaqshì bǿìrìó tiqmvnø̀  èsunashàe,’ a:lòe.

13“Àngmaq kèní tiqpè sv̀ng àngí vtá:nò nø̀, ‘Rø̀mnvngpèá, 
ngàí nà sv̀ng mà-mupmvm, tiqni tiq denari taq nà gø nàrá dá:rì 
we mø̀-í má?’ a:lòe. 14Nà mvtu èlvngshì nø̀  èlo; ngàí lv̀ngdø̀mpè 
gø nà nv̀ng tiqmvnø̀ zí mvyǿnge. 15‘Ngà dvrèrì ngà shóngshø̀ng 
dø wvngshø̀nglòng nø mà-dvrá má? Mø̀-í ni ngà shvlang rvt nà 
ne èzae má?’ a:lòe.

16“Wervt lv̀ngdø̀mrì nø nv̀mlat ívm nø̀, nv̀mlatrì nø lv̀ngdø̀m 
í longe; Kadø íe wa ni, vgoshaqrì nø luq we rvhiqshaqrì nø mv-
luq,” a:lòe.

Yesuq Shìlv́m Dang Vrá Tiqpoq Dvtáòlòng
Mk 10:32-34; Lk 18:31-34

17Yesuq nø Yerúsalem sv̀ng ngang dvgvp, tvràramø zv̀ncvn 
tiqcé vnípè wa tiqtong sv̀ng goò dá:ngí, 18“Èyv̀ngnø̀ng, 
Yerúsalem sv̀ng nga:ngìe; Vsv̀ng Àngcèpè nø weyv́ngø 
chv̀ngwà vjìrì nv̀ng Dvrásvrarì wur taq tvle bǿò nø̀, àngmaqí 
àng sv̀ng dvshílv́m kàrvt lú:ngòe. 19Àngmaqí àng sv̀ng dvshá 
dvcø wàò nø̀, shi:pmò dá:ngí shvtaqlv́m rvt, wv́ngzàrì wur sv̀ng 
tvle bǿòe. Ínìgø vshø̀mni wani taq zun longe,” a:lòe.

* 20:6  tiqcé tiqnari:  dø̀rø̀m 5 nari sv̀ng wae

Matí 20:20 

20:20
Mt 4:21
20:22
Mk 14:36; 
Lk 22:42; 
Yh 18:11
20:23
Dz 12:2; 
Dt 1:9
20:24
Lk 22:24-
25
20:26
Mk 9:35
20:28
Lk 12:37; 
Yh 13:13-
16; 2Kr 
8:9; Pil 
2:7; 1Ti 
2:6; Tit 
2:14; Heb 
9:28; 1Pt 
1:18-19

Yakú nv̀ng Yòhánò Àngmè Røtshìlòng
Mk 10:35-45

20Wekvt Zebedi àngcèpèníò àngmè nø àngcèpèní nv̀ng dì ráì 
nø̀  àng sv̀ng noqò sórí, àng yv́ngkèní tiqpv̀n røtshìe.

21Àngí wemè sv̀ng, “Nà pà èshònge?” a:lò ke, wemèí àng 
sv̀ng, “Nà móngdàn vdòngø ngàcè yapèní nà vbàngpa tiqpè, 
vgwépa tiqpè rúng dvzv́rlv́m vmíng èzíò,” a:lòe.

22Íwe Yesuqí vtá:nò nø̀, “Nànínvm pà èrøtshìshì we mè-
sháshò. Ngàí aqlv́m dv́nò we gwìnchv̀ng aq èngwøtshò má? 
Ngà èløpmvt we tìløplòng taq løpshì èngutshò má?” a:lò ke, 
àngnívmí àng sv̀ng “Ngutshòe,” a:lòe.

23Wekvt àngí àngnínvm sv̀ng, “Jø̀ngjǿngni, ngàò gwìnchv̀ng 
nànínvmí gø èaq lóngshòe; ngà èløpmvt we tìløplòng taq gø 
èløpmvtshìe. Ínìgø, ngà vbàngpa nv̀ng vgwépa taq rúnglv́m nø 
ngàí zílv́m mø̀-í, Vpèí dvgǿashaqrì dvpvt wa íaòe,” a:lòe.

24Tiqcépèí yalòng tá bǿà kvt àngnínvm sv̀ng shv̀mnáríe. 
25Yesuqí àngmaq sv̀ng goò dá:ngí, “Wv́ngzà øpshúrì nø bashàrì 
mvdv̀m àngkàng wáshì nø̀, àngmaqò terérìí àngmaq sv̀ng 
vmíngí ø:pmò we èshánø̀nge. 26Íwe nàmaq dvhø̀  taq wedø í mv-
daq; nàmaq dvhø̀  taq té ring mvyǿgǿ nø nàmaq dvzømshú wáshì 
ràe. 27Nàmaq dvhø̀  taq nv̀mlat í mvyǿ we kagǿ í nìgø, nàmaqò 
vshuq wáshì ràe; 28Vsv̀ng Àngcèpè nø leqdèzømvt wa nø̀  dì daqì 
we mø̀-í, dvzømlv́m rvt mv̀ng dì daqì dø tiqdvchá, vsv̀ng mvme 
tvle dvpø̀  doqaò nø̀  àng gø̀nshaq zíshìlv́m rvt íe,” a:lòe.

Nemàn Vnípè Dvba:nòlòng
Mk 10:46-52; Lk 18:35-43

29Yeriko kèní àngmaq búngá:mì dvgvp, loksok lokgaí àng 
sv̀ng cv̀n bǿà. 30Èyv̀ngnø̀ng, tvrà shvmor ra:mø nemàn vnípè 
ru:nge. Yesuq nø wedangdang vzv̀ng we tá bǿà kvt, vkiq sórí, 
“Vkàngpèá! Dawì Àngcèpèá, ngànílvngà sv̀ng mèréshàé,” wae.

31Àngnílvngà dø mà-wá v̀ llv́m rvt vsv̀ng loksokngí nga:nòe. 
Íwe dvshàshà vkiq nø̀, “Vkàngpèá! Dawì Àngcèpèé, ngànílvngà 
sv̀ng mèréshàé,” a:lòe.

32Yesuq tønwa rip nø̀, àngnílvngà sv̀ng goò dá:ngí, 
“Nànílvngà dvpvt ngàí pà wáalv́m èshóngshìe?” a:lòe.

33Àngí vtv́nshì nø̀, “Vkàngpèá! Ngànílvngà nerì ètá:nashà,” 
a:lòe.

Matí 21:12

21:1
Mk 14:26; 
Lk 19:37; 

Yh 8:1; 
Dz 1:12

21:9
Lk 2:14

21:11
Lk 7:16, 

39; Yh 
1:21, 25

34     20  Wekvt Yesuqí mvré lú:ngà nø̀, àngnílvngà nerì shup bǿà. 
Wekvt chàng àngnílvngà nerìí yv̀ng bǿà nø̀, àng mèpvng zv̀ná:mì.

Yesuq Yerúsalem sv̀ng Koqkv́m dø Gòngá:mì Lòng
Mk 11:1-11; Lk 19:28-40; Yh 12:12-19

21 1Yerúsalem sv̀ng àngmaq níshì ráì dvgvp, zanlún shìgùng 
tvnu Betfaji yv́ngø tuq ráì kvt Yesuqí zv̀ncvn vnípè 

dvzá:rò nø̀, 2Àngní sv̀ng, “Vzv̀nglap mvrìng sv̀ng ègòngv́mshì 
weó, lòzè tiqgo nø àngcè tiqgo nv̀ng vdǿn da we èyv̀ng bǿshòe; 
èpǿnshò nø̀  ngà yv́ng èshv̀ lvtshò. 3Nànílvngà sv̀ng tiqgǿgǿí 
ladv́ng èrøtnvtshì nìnø, yagoní sv̀ng ‘Vkàngpè zǿmdv̀nge, 
èvlshò,’ Wekvt chàng shv́ l dèzv́rvtshìe,” a:lòe.

4Yalòng nø profetní shø̀n yà:ngà kà dvgømlv́m rvt íe. 5Profet 
shø̀n we nø,

“Zioncèmè sv̀ng dètáò*,
‘Èyà:ngò, nàò koqkv́m nø,
cípshì nøntní lòzè ngv́rv̀m ngvlácè mvdv̀m zúnshì nø,
nà yv́ng dì ráì,’† ” wae.
6Zv̀ncvnpèní dìá:mì nø̀, Yesuqí lvp bǿà dø wàá:mà. 7Lòzècègo 

nø àngmègo nv̀ng shv̀ la:tnà. Àngmaq laqtunrì wegoní mvdv̀m 
pvluaò dá:ngí àng sv̀ng zúnshì dvzá:ròe. 8Vrá vsv̀ng loksok 
lokgaí àngmaq laqtunrì tvràramø pvluaò nø̀  dvgárìí nø 
shǿngdvgv̀ngrì ra:tnò nø̀  tvràramø pvluaòe. 9Vzv̀ngzv̀ng dirì 
nv̀ng mèpvngpvng cà:nò we vsvng loksokrì vkiq sórí,

“Dawìò Àngcèpè! Hosanna!
Vkàngpèò bø̀ng taq dì daqìpè nø ìshøt ìgv̀n vle,‡
Vháng vtvngpè Hosanna!” wae.
10Yesuq Yerúsalem gòngá:mì kvt, wamàkøp vjángshì lú:ngì 

nø̀, “Yapè nø kagǿ íe?” wae.
11Wekvt loksokrì shø̀n we nø, “Yapè nø Galilé rvgaq Nazaret 

kèní profet Yesuq íe,” wae.

Tø̀ngnø Dvshè:rò Dang
Mk 11:15-19; Lk 19:45-48

12Wedá:ngí Yesuq nø Gvrày tø̀ngnø rv́msv̀ng gòngá:mì nø̀, 

* 21:5  Yalòng nø Esa 62:11 ciq íe 
† 21:5  Yalòng nø Zek 9:9 ciq íe 
‡ 21:9  Yalòng nø ShB 118:26 ciq íe 

Matí 21:13 

21:15
Lk 19:39
21:17
Mk 11:1; 
Lk 24:50; 
Yh 11:1, 18
21:21
Lk 17:6; 
1Kr 13:2; 
Yk 1:6

tø̀ngnø vdòngrv́mø dvrè nvmshìrì nvng wvnshìrì shvngbe 
lù:ngò sórí, gv̀msùng cheshìrìò svbóyrì nv̀ng kaø nvmkerìò 
rúngdvngrì ngaqaòe.

13“Àngí àngmaq sv̀ng,
‘Ngà chø̀m nø júrøtchø̀m wa tǿ ràe,’*

wa nø̀  vrushaq íe.
Íwe nàmaqí nø sv̀ngdo dùng dèpo bǿshà,†” a:lòe.
14Tø̀ngnø vdòngø vl we nemànrì nv̀ng hízerì àng yv́ngsv̀ng dì 

ráì nø̀  àngmaq sv̀ng dvba:nòe. 15Àngí wà bǿà we vtiqlv́mrì nv̀ng 
tø̀ngnø vdòngø, “Dawìò Àngcèpè! Hosanna!” wa nø̀  cv̀mrérì 
vkiqwe, chv̀ngwà vjìrì nv̀ng Dvrásvrarìí yv̀ng bǿà kvt àngmaq 
vtvngshaq shv̀mnáríá:mì nø̀, 16“Cv̀mré yarì kapà shø̀n we ètáò 
má?” a:lòe.

Wekvt Yesuqí àngmaq sv̀ng, “Íe! Nàmaqí Mòngkà taq 
vrushaqlòng mè-rø dv́rnø̀ng má?

‘Nàí Cv̀mrérì nv̀ng rvlìcèrì nònggøp taqkèní shvtá dèzv́r 
bǿà,’‡

wa kà mè-rø dv́rnø̀ng má?” a:lòe.
17Wekvt àngmaq sv̀ng ca là:ngò dá:ngí, wamà vtv́r Betani 

kaqsv̀ng búngá:mì nø̀  weyv́ngø vnárshìá:mì.

Nv̀mgwètø̀ng Mvtá:nòlòng
Mk 11:12-14, 20-24

18Mèpvng shángí wamà kaqsv̀ng vtv́ng ráì ke, àng svríshì 
lú:ngì. 19Tvrà shvnvngø nv̀mgwè tiqtø̀ng yv̀ng bǿà nø̀, wetø̀ng 
yv́ng dìá:mì dvgvp, àngcvp wa mø̀-í ni pà gø mv-yà:ngò. Wervt 
àngí, “Akvt kèní kukaq kadvgvp gø àngshí leqmè-shí dvr!” 
a:lòe.

Nv̀mgwètø̀ng nø wekvtni shúngá:mì. 20Zv̀ncvnrìí welòng 
yv̀ng bǿà kvt dàá:mì nø̀, “Kadø í nø̀, nv̀mgwètø̀ng nø akvtni 
shúngá:mì má?” wae.

21Yesuqí àngmaq sv̀ng vtá:nò nø̀, “Ngàí jø̀ngjǿng vlatnìni, 
nàmaq kv́mnønt èv̀ lnø̀ng nø̀  mè-dètiqshìnø̀ng kvtnø, 
nv̀mgwètø̀ng sv̀ng vwáshaq lòng, nàmaqí gø wá èlúnnø̀ng 
mvdv̀m mv-taq, yashìgùng sv̀ng, ‘nàcílshì nø̀  bangni sv̀ng 

* 21:13  Yalòng nø Esa 56:7 ciq íe 
† 21:13  Yalòng nø Yer 7:11 ciq íe 
‡ 21:16  Yalòng nø ShB 8:2 ciq íe 

Matí 21:32

21:23
Dz 4:7
21:31

Lk 7:29, 
50

21:32
Lk 

3:12-13; 
7:36-50

dègupshìvm,’ èvlnø̀ng nìgø wedøni ívme. 22Vrá, kv́mnøntní jú 
èrøtnø̀ng nìnø èrøtnø̀ng dv́ngte shvngbe èlún daqnø̀nge,” a:lòe.

Yesuqò Vmíng Dang Rø:tnò We
Mk 11:27-33; Lk 20:1-8

23Tø̀ngnø rv́msv̀ng àng gòng ráì nø̀  shvngø:ntnò dvgvp, 
chv̀ngwà vjìrì nv̀ng bashàrìò shaqrérì àng yv́ng dì ráì nø̀, “Pà 
vmíng kèní werì èwàòe? Nà sv̀ng kagǿí vmíng yalòng èzie?” a:lòe.

24Yesuqí vtá:nò nø̀  àngmaq sv̀ng, “Ngàí gø nàmaq sv̀ng 
tiqkà røtnatnìni; yakà nàtv́nshà nìnø, ngàí gø kapà vmíng kèní 
yarì wv̀ngò we nàmaq sv̀ng dvtálv́m íe. 25Yòhánò tìløplòng nø 
kayv́ng kèní íe? Muqlàng kèní íe má? Vsv̀ngrì kèní íe má?” wa 
rø:tnòe.

Wekvt àngmaq wa vrùng nø̀, “‘Muqlàng kèní íe’ à:lì kvtnø, 
nøngmaq sv̀ng, ‘Í nìnø pàwá mè-kv́mnø̀ng?’ dvwa rani. 26Vrá, 
‘Vsv̀ng kèní íe,’ ladv́ng à:lì nìgø loksokrì sv̀ng svre ràe; kadø íe 
wani Yòhán nø profet dø shvngbeí dvdu:tnòe,” wae.

27Wervt Yesuq sv̀ng vtá:nò nø̀, “Nøngmaqí mv-sháì,” a:lòe.
Wekvt àngí gø àngmaq sv̀ng vtá:nò nø̀, “Ngàí gø pà vmíngí 

yarì wv̀ngò we nàmaq sv̀ng mà-dvtáì,” a:lòe.

Àngcè Vnípè Kàshvbóng
28“Íwe nàmaqí kadø dèdvmnø̀nge? Vsv̀ng tiqgǿ nø àngcè 

vnípè vdáe. Vlatpè yv́ng dì ráì nø̀, ‘Ngàcèá, dèni nø ngà bìm 
kùlwàng taq bv̀nlì èwavm,’ a:lòe.

29“Íwe àng vtv́nshì nø̀, ‘Mv-wvng!’ wae. Ínìgø mèpvng àng 
nønt vwv́ngshì nø̀  dìá:mì.

30“Vrá mèpvngpè sv̀ng di nø̀  wedøni a:lòe. Ínìgø àng vtv́nshì 
nø̀, ‘Kàngpèá, dìlv́m íe,’ wa dá:ngí, mv-di dvr.

31“Yàpèní kèní kapèí àngpè nønt cà:nò má?” a:lòe.
Àng sv̀ng vtá:nò nø̀, “Nv̀mlatpè íe,” a:lòe.
Yesuqí àngmaq sv̀ng, “Ngàí jø̀ngjǿng vlatnìni, kùyà gúnshúrì 

nv̀ng góngnvmmèla nø Gvrày móngdàn vdòngsv̀ng nàmaq 
vzv̀ngzv̀ng gòngvme. 32Kadø íe wani, Yòhán nø døngman we 
tvrà taq nàmaq yv́ng tuq daqì nìgø àng sv̀ng mè-kv́mnø̀ng. 
Ínìgø kùyà gúnshúrì nv̀ng góngnvmmèla nø àng sv̀ng kv́m bǿì. 
Íwe nàmaqí nø èyv̀ng bǿshà mèpvng gø mè-nàwv́ngshìnø̀ng, 
kv́m gø mè-kv́mnø̀ng,” a:lòe.

Matí 21:33 

21:35
Heb 
11:36-37
21:38
Heb 1:2
21:41
Dz 13:46
21:42
Dz 4:11
21:44
Lk 2:34

Bìm Kùlwàng nv̀ng Bv̀nlì Warì Kàshvbóng
Mk 12:1-12; Lk 20:9-19

33“Vrá kàshvbóng dvgá tiqlòng ètá dánø̀ng. Rvgaq àngkàng 
tiqpèí nø bìm kùlwàng ka:tnò nø̀  waqhv́m gwø̀rhøm ha:mò 
dá:ngí, we vdòngø bìm sutrà gø chuqò nø̀, zunzvng gø wa bǿà. 
Wekvt kùlwàng wáshúrì sv̀ng ngáò dá:ngí vrúm tvrà búngá:mì. 
34Àngshí dvkøm rvtø̀  yùl ráì dvgvp, bìmshí rvkullv́m rvt 
kùlwàng wáshúrì yv́ngsv̀ng àngò vshuqrì dvzv́r bǿà.

35“Kùlwàng wáshúrìí àngò vshuqrì sv̀ng ta:pmò nø̀, tiqpè 
nø vdip bǿà, vrá tiqpè nø shvt bǿà, tiqpè nø lóngí wvp bǿà. 
36Dvgá vshuqrì vrá nv̀mlat mvdò mvdv̀m té luq dø dvzv́r bǿà 
nìgø àngmaq sv̀ng gø wedøni dvlá bǿà. 37Wekvt lv̀ngdø̀mø, 
‘Ngàcèpè nø àngmaqí davpǿ dáòni,’ wa sórí, àngmaq yv́ngsv̀ng 
àngcèpè dvzv́r bǿà.

38“Ínìgø kùlwàng wáshúrìí àngcèpè yv̀ng bǿà kvt, àngmaq 
dvhø̀  wa vrùng nø̀, ‘Yapè nø zaqshøp vpvtpè íe. Èdì ránø̀ng, 
àng sv̀ng sha:tnì nø̀, àngò zaqshøp tølshàì,’ wae. 39Àng sv̀ng 
ta:pmò dá:ngí, bìm kùlwàng vtv́nglap sv̀ng dvsa:ngò nø̀  àng 
sv̀ng shvt bǿà.

40“Íwe kùlwàng àngkàngpè di ra kvt kùlwàng wáshúrì sv̀ng 
àngí kadø wà lú:ngó má?” wa rø:tnòe.

41Àngmaqí àng sv̀ng, “Vsv̀ng mv-gv́m werì sv̀ng shvmv́ng 
bǿòe. Bìm kùlwàng nø dvkøm rvtø̀  taq àng sv̀ng bìmshí zí lú:nò 
we dvgá bìm kùlwàng wáshúrì sv̀ng zí lú:ngòe,” a:lòe.

42Yesuqí àngmaq sv̀ng,
“ ‘Chø̀m wa lv̀ngzvngrìí rvhø̀l bǿà we lóngchv̀ng nø,
górtong mvdø̀ngchv̀ng íá:mì.
Yalòng nø Vkàngpè kèní í daqì nø̀,
nøngmaq negv̀mø vtiqrà íe,’*

wa kà nàmaqí Linggí taq mè-rø dv́rnø̀ng má?” a:lòe.
43“Wervt ngàí vlatnìni, Gvrày móngdàn nø nàmaq yv́ngkèní 

vtv̀ng bǿò nø̀, àngshí shí dvzá:rò we tiqdvcì kaq zí bǿòe. 44Lóng 
yachv̀ng mvdv̀m vja daqgǿ nø àngshi buqvme. Íwe kagǿ mvdv̀m 
vja daq nìnø, àng sv̀ng mvyeqke bǿòe,” a:lòe.

45Chv̀ngwà vjìrì nv̀ng Pàrìsírìí àngò kàshvbóngrì tá bǿà kvt, 
àngmaq dang shø̀:nò we shá bǿà. 46     21  Wervt àng sv̀ng tvplv́m 

* 21:42  Yalòng nø ShB 118:22-23 ciqní íe 

Matí 22:14

22:7
Lk 19:27

22:14
Dt 17:14

láò we, àng sv̀ng nø profet tiqpè døni vtoò rvt, loksokrì sv̀ng 
àngmaq svree.

Zvmì Shvzøng Bóy Kàshvbóng
Lk 14:15-24

22 1Yesuqí àngmaq sv̀ng vrá tiqkvt kàshvbóng kèní shø̀:nò 
nø̀  vtá:nò we nø, 2“Muqlàng móngdàn nø àngcèpè dvpvt 

zvmì shvzøng bóy dvgø̀ò we koqkv́m tiqpè nv̀ng vbónge. 3Zvmì 
shvzøng bóy sv̀ng vgoshaqrì dvtálv́m rvt, àngò vshuqrì dvzv́r 
bǿà we dí mv-tá.

4“Wekvtrá dvgá vshuqrì dvzá:rò nø̀, ‘Vgoshaqrì sv̀ng, 
“Èyv̀ngnø̀ng, ngàò shòrkung gø dvgǿ dv́ng bǿngà. Ngàò 
nùngwà ngvlápè nv̀ng dvtøqshaq nìnàrì gø vshvtshaq íá:mì 
nø̀  shvngbe tvlú íá:mì. Zvmì shvzøng bóy sv̀ng èdì ránø̀ng,” 
èvlv́mnø̀ng,’ a:lòe.

5“Ínìgø àngmaqí timv̀-lá:nò nø̀, tiqpè nø àngò rvmá sv̀ng, 
tiqpè nø pø̀wàng sv̀ng búngá:mì. 6Íwe dvgárìí nø àngò vshuqrì 
ta:pmò nø̀  dvkiò dá:ngí shvt bǿà. 7Koqkv́mpèí tá bǿà kvt, 
shv̀mná vcor lú:ngì nø̀, àngò cìl mvdòrì dvzá:rò weí, sv̀ngshvtrì 
sv̀ng shvmá:ngò nø̀, àngmaqò wamà gø wv́ra bǿà.

8“Wekvt àngò vshuqrì sv̀ng àngí, ‘Zvmì shvzøng bóy nø tvlú 
íá:mì we, vgoshaqrì nø dí mà-pǿá:mì. 9Wervt tvrà dvkaqrì yv́ng 
èdìv́mnø̀ng nø̀, èyv̀ng bǿnø̀ng dv́ngte zvmì shvzøng bóy sv̀ng 
ègovtnø̀ng,’ a:lòe. 10Wekvt vshuqrì nø tvràrì sv̀ng dìá:mì nø̀, 
àngmaqí yv̀ng bǿà dv́ngte vsv̀ng shvlárì gø, mv-gv́mrì gø kutwa 
dvkø̀ma:tnà. Wekvt zvmì shvzøng bóy taq dv̀nzø̀ngá:mì nø̀  
v́mlv́m runge.

11“Koqkv́mpè nø bóy mvnv́mrì yv́ng nv̀ng dì ráì ke, zvmì 
shvzøng bóy bèlaq mv-gwashì dvr we tiqpè yv̀ng bǿà nø̀, 
12àngí wepè sv̀ng, ‘Rø̀mnvngpèá, zvmì shvzøng bóy bèlaq mà-
gwashìshaq kadøwa yayv́ng ègòng ráì?’ a:lòe. Wekvt àng dø 
mà-wá vle.

13“Koqkv́mpèí dvzømshúrì sv̀ng, ‘Àng sv̀ng hí wur 
èdòngnø̀ng dá:ngí èshv̀ l bǿnø̀ng nø̀, vtv́nglap sǿngsǿng dø 
vdòngsv̀ng ègwør bǿnø̀ng; weyv́ngø ngø nø̀  shà vjitshì longe,’ 
a:lòe.

14“Kadø íe wani, vgoshaqrì nø luqe, ínìgø rvhiqshaqrì nø mv-
luq,” a:lòe.

Matí 22:15 

22:16
Mk 3:6
22:21

Kesar sv̀ng Kùyà Gú:naò Lòng
Mk 12:13-17; Lk 20:20-26

15Wekvt Pàrìsírì búngá:mì nø̀, Àng shø̀nkà taqkèní àng 
sv̀ng kadøwa shvwálv́m vrashìe. 16Herot vsv̀ngrì nv̀ng àngmaq 
zv̀ncvnrì sv̀ng àng vl yv́ng dvzá:rò nø̀, “Svrapèá, nà nø 
døngmanpè èíe; Gvrày døngman tvrà shèngø:ntnò nø̀, kagǿ 
sv̀ng gø mè-nàna:tnò we, vsv̀ng mv̀rshv̀m gø mè-rèdaq we 
nøngmaqí sháìe. 17Wervt Kesar sv̀ng kùyà gú:naìlòng nø Dvrá 
nv̀ng vbónge má? Mà-dvrá má? Nàí kadø dèda:mòe, dètáshà,” 
a:lòe.

18Ínìgø àngmaq mà-shuplòng Yesuqí shá bǿà kvt, “Nønt 
dèkaqnø̀ngrìé, ngà sv̀ng pàwá nàløtshàe? 19Kùyà gv̀msùng 
tiqgø̀m ngà sv̀ng dètanshà,” a:lòe. Wekvt àngmaqí denari 
tiqgø̀m àng yv́ng lv́nga:tnà. 20Wekvt àngmaq sv̀ng, “Yalòng 
mv̀rshv̀m nv̀ng dvmvtkà nø kagǿò íaòe?” a:lòe.

21Àng sv̀ng, “Kesarò íe,” a:lòe. Wekvt àngmaq sv̀ng, “Kesaròrì 
nø Kesar kaq èzínø̀ng, Gvrayòrì nø Gvrày kaq èzínø̀ng,” a:lòe.

22Àngmaqí tá bǿà kvt dàá:mì. Wekvt àng sv̀ng ca là:ngò nø̀  
loá:mì.

Zun Longlòng Dang Vlø:tnòlòng
Mk 12:19-27; Lk 20:27-40

23Weni taqni zunlòng mv-vl wawe Sadukirì àng yv́ng dì 
ráì nø̀  àng sv̀ng rø:tnò sórí, 24shø̀:nò we nø, “Svrapèá, Moshií 
shø̀n yà:ngà, ‘Vsv̀ng tiqpè àngcè mà-dá shìvm nìnø, àngnvmpèí 
àngmvtmè rvtøò nø̀, àngnvmpè dvpvt dvyø̀ dvtut ràe, wà 
yà:ngì.’* 25Àngnøngnvm shvngøtpè nøngmaq nv̀ng v̀ l yà:ngì. 
Vlatpè nø shvzøngshì bǿì dá:ngí àngcè mà-dá shìá:mì nø̀, àng 
dø̀ngkumè nø àngnvmpè sv̀ng vmea ráà. 26Welòng døni vnípè 
wapèí gø, vshø̀mpè wapèí gø, Wedøni shvngøtpèpèí vme 
yà:ngà. 27Shvngbe shìá:mì mèpvng, lv̀ngdø̀m taq svmarémè 
gø shì yà:ngì. 28Wervt zunlòng ni taq we shvngøtpè kèní kapè 
dø̀ngkumè í long má? Pàwá wani, shvngbeí wemè gv̀ lv́m 
yà:ngà,” a:lòe.

29Yesuqí àngmaq sv̀ng vtá:nò nø̀, “Nàmaqí nàlénø̀ng we nø, 
Gvrày jórnònggùn gø, Linggí gø mè-shánø̀ng rvt íe. 30Kadø íe 

* 22:24  Yalòng nø DD 25:5 ciq íe 

22:32
Dz 7:32

22:34
Dz 4:1
22:35

Lk 7:30
22:40

Lk 10:25-
28

22:44
Dz 2:34-
35; 1Kr 

15:25; 
Heb 1:13

wani zunlòng ni taq, zvmì lushì we gø, zvmì shvrúngvmwe gø 
mv-vl long; íwe àngmaq nø muqlàng taqlapmø Gvrày lv̀ngsarì 
dø í longe. 31Íwe shìrì zunlòng dang nv̀ng sing dø, Gvrayí nàmaq 
sv̀ng kapà shø̀n yà:ngàlòng mè-rø dv́rnø̀ng má? Àng shø̀nkà 
nø, 32‘Ngà nø Abrahamò Gvrày, Isakngò Gvrày nv̀ng Yakopmò 
Gvrày ǿngàe,’* wae. Gvrày nø shìrìò Gvrày mø̀-í, cúnshìrìò 
Gvrày lè íe,” a:lòe.

33Loksokrìí tá bǿà kvt, àngò shvngøntkà sv̀ng dàá:mì.

Ring Vtvng Dvkv́mkà
Mk 12:28-34

34Íwe Yesuqí Sadukirì ngvp wa tv̀ng bǿà we Pàrìsírìí tá bǿà 
kvt àngmaq gø mvzuqshì ráì. 35Àngmaq kèní dvráshú tiqpèí 
àng sv̀ng vlø:tnò sórí rø:tnò nø̀  a:lò we nø, 36“Svrapèá, dvrá taq 
ringwe dvkv́mkà nø kaciq íe?” a:lòe.

37Yesuqí àng sv̀ng, “Nà nvrø̀m shvngbeí gø, nà rvguq 
shvngbeí gø, nà nøntmvsø̀n shvngbeí gø, nàò àngkàng Gvrày 
kaq èshóngshì.†

38“Yaciq nø nv̀mlat nv̀ng ring we dvkv́mkà íe. 39Vní kà wa 
kà gø yalòng døni íe, Nà vdè sv̀ng èshóngshì døni, nà shvnvng 
vsv̀ng kaq èshóngshì, wa kà íe.‡

40“Dvrá nv̀ng Profet kàrurì shvngbe nø dvkv́mkà yaciqní taq 
vdǿnshìe,” a:lòe.

Kristuq nø Kagǿò Angcè Í We
Mk 12:35-37; Lk 20:41-44

41Pàrìsírì dvkǿmshìshaq yv́ngø, Yesuqí àngmaq sv̀ng rø:tnò 
nø̀, 42“Kristuq dang nàmaqí kadø dèdvmnø̀nge? Kagǿò àngcèpè 
íe?” a:lòe.

Wekvt àng sv̀ng, “Dawìò àngcèpè íe,” a:lòe.
43Vrá àngí àngmaq sv̀ng, “Wedø í nìnø, Dawìí Shànshér 

Pvlàcè vdòngø àng sv̀ng ‘Vkàngpè,’ wa nø̀  pàwá go yà:ngà? 
44Àngí,

‘Vkàngpèí Vkàngpè sv̀ng,
“Ngàí nàò ngv̀nshàrì nà hí mvkømø mà-yà:lò dv́ngte,

* 22:32  Yalòng nø Bng 3:6,15 ciqní íe 
† 22:37  Yalòng nø DD 6:5 ciq íe 
‡ 22:39  Yalòng nø Lw 19:18 ciq í 

ngà vbàngpaø èrung,” a:lòe.’*

45“Wervt Dawìíni àng sv̀ng, ‘Vkàngpè,’ wa tǿò nìnø, kadøwa 
àngcèpè lvíni?” a:lòe.

46     22  Àng sv̀ng tiqgǿí gø tiqkàcè gø vtv́n mv-ngu:tnò rvt, weni 
kèní àng sv̀ng kagǿí gø røt mà-zaq bǿà.

Dvrásvrarì Zerkéò We
Mk 12:38-40; Lk 20:45-47

23 1Wekvt Yesuq nø vsv̀ng loksokrì nv̀ng àng zv̀ncvnrì sv̀ng 
kà shø̀n nø̀  a:lò we nø, 2“Dvrásvrarì nv̀ng Pàrìsírì nø 

Moshiò rúngdvng yv́ngø shvrúngshìe. 3Wervt nàmaqí cv̀nlv́m 
shø̀na:tnò dv́ngte ècv̀nnø̀ng nø̀  èwànø̀ng. Ínìgø, àngmaqí 
wàò bv̀nlìrì dø mè-wànø̀ngni, pàwá wani, àngmaqí nø shø̀:nò 
dø mv-wàò. 4Kadø íe wani, vlishì nø̀  rí mv-nàmwe døngjárì 
àngmaqí nàmò dá:ngí vsv̀ng raqpùrì taq ha:pmòe; ínìgø àngmaq 
wurhàmcèí gø werì sv̀ng shøt mv-neshì.

5“Íwe àngmaqò bv̀nlì shvngbe nø vsàngí yv̀nglv́m rvt wa 
wàòe. Kadø íe wani àngmaq dvchvtshì we dvrá dikcè† gø dvtéò 
nø̀, bèlaq hǿngyøqrì gø yàmyàmwa shvyvngshìe. 6Àngmaq nø 
bóyrì taq ring we rúngrà nv̀ng kø̀mngǿmchø̀mrì taq gø rúngrà 
shvlári shvrúnge. 7Gvttø̀mø vsàngí pàmvrà waralòng nv̀ng, 
‘Rabiá, Rabiá’ wa go ralòng sv̀ng shònge.

8“Íwe nàmaq nø, ‘Rabiá’ wa go mè-dèzv́rshìnø̀ngni; pàwá 
wani, nàmaqò svra nø Kristuq tiqpè wa í nø̀, nàmaq shvngbe nø 
àngnvmrì wa èínø̀nge. 9Vrá rvgaqtø̀m taq kagǿ sv̀ng gø vpè wa 
nø̀  mè-gonø̀ngni; pàwá wani, nàmaq Nvpè nø muqlàng taqlap 
vlpè wa èíanø̀nge. 10Vrá svrarì wa nø̀  gø go mè-dèzv́rshìnø̀ngni; 
pàwá wani nàmaqò svra nø Kristuq wa èíanø̀nge. 11Íwe nàmaq 
dvhø̀  taq té vtvng gǿ nø nàmaqò dvzømshú í ràe. 12Vdè hángshì 
we kagǿ gø cip lú:ngòe; vdè cipshì we kagǿ gø hàng lú:ngòe.

13‡“Íwe nøntdvkaq Dvrásvrarì nv̀ng Pàrìsírìé, mèhøt 
lóngnø̀nge! Pàwá wani vsv̀ngrì mv́rdv̀ngø muqlàng móngdàn 
bv́ngkà ècøtnø̀ng nø̀, nàmaq vdè gø mè-gòngnø̀ng; gòngrì sv̀ng 
gø góng mè-dèzv́rnø̀ng. 14Nøntdvkaq Dvrásvrarì nv̀ng Pàrìsírìé, 
* 22:44  Yalòng nø ShB 110:1 ciq íe 
† 23:5  dvrá dikcè:  Júrì àngmaq kayv́ng vl nìnø weyv́ng Gvrày dvkv́mkà 
dvgø̀:mòlòng shálv́m rvt mòngkàciqcè vruò dá:ngí shøpdikcè taq zá:ngò nø 
dv̀nggvng nv̀ng wurtan taq dvcaqshìe (DD 6:8) 
‡ 23:13  Greek kàru tiqmaq taq nø 13 ciq nv̀ng 14 ciq sv̀ng tashodv̀ngzvl vru yà:ngà

Lk 11:39
23:27

Lk 11:44; 

nàmaq nø mèhøt lóngnø̀nge! Pàwá wani, memàrìò chø̀mrì 
nàmupmv́mnø̀ng dá:ngí, jú yvnggúng røt dèpéshìnø̀nge. Wedø í 
rvt té rvnaqwe kàngélv́m lòng nàhǿm lóngnø̀nge.

15 “Nøntdvkaq Dvrásvrar ì  nv̀ ng Pàr ìsí r ìé,  mèhøt 
lóngnø̀nge! Pàwá wani, wv́ngzà tiqgǿ vwv́ngshì dvzv́rlv́m 
rvt bangni nv̀ng rvgaq gwø̀rhøm nàriqnø̀ng nø̀, èlún bǿnø̀ng 
kvtnø, nàmaq mvdv̀m vní dvtv̀ng àng sv̀ng nø Gehenna 
àngcè í dèzv́rnø̀nge.

16 “Shølshú nemànrìé! Nàmaq nø mèhøt lóngnø̀nge! 
‘Tø̀ngnø sv̀ng mvtuò nø̀  dvgv́mshì we kagǿ gø pà gø mv-rà, 
íwe Tø̀ngnø vdòngø vl we vshé sv̀ng mvtuò nø̀  dvgv́mshì we 
kagǿ gø vdóngshaq íe,’ èwànø̀nge. 17Nemànrì nv̀ng àngdálrìé! 
Shé mø̀-í ni, shé sv̀ng shvgaqò we Tø̀ngnø, kalòng té ringe? 
18Vrá, ‘Kagǿ í nìgø shvrúngrà sv̀ng dvgv́mshì nìnø pà gø mv-
rà; íwe we mvdv̀m vhap we shvrúng gønpaq sv̀ng dvgv́mshì 
we kagǿ í nìgø vjøe,’ èwànø̀nge. 19Àngdálrì nv̀ng nemànrìé! 
Shvrúng gø̀npaq shvgaqò we shvrúngrà mø̀-í ni, shvrúng 
gønpaq kalòng té rínge? 20Wervt shvrúngrà sv̀ng dvgv́mshì 
we kagǿ gø, shvrúngrà nv̀ng we mvdv̀m vlrì shvngbe sv̀ng gø 
dvgv́mshì we íe. 21Tø̀ngnø sv̀ng dvgv́mshìgǿ nø, Tø̀ngnø nv̀ng 
welòng vdòngø Vlpè sv̀ng dvgv́mshì we íe. 22Muqlàng sv̀ng 
dvgv́mshì we kagǿ gø Gvrày rúngtv̀ng nv̀ng weyv́ng Rungpè 
sv̀ng dvgv́mshì we íe.

23“Nøntdvkaq Dvrásvrarì nv̀ng Pàrìsírìé, nàmaq nø mèhøt 
lóngnø̀nge! Pàwá wani, zøngløm, bvnzi nv̀ng kumin* dø 
írì nø àngcéwál shèrúngnø̀ng dá:ngí, dvrá taq dvkv̀ng we 
dønglòng, dvsházalòng nv̀ng kv́mv́m daqlòng yarì nø dèjé 
bǿshà. Yarì mv̀ng nø mvdø̀ng mvdaq wá rà nø̀  dvjé mà-du. 
24Shølshú nemànrìé! Shvmǿcøt nø ècìnø̀ng nø̀, goláwù sv̀ng 
nø ènaqnø̀nge. 25Nøntdvkaq Dvrásvrarì nv̀ng Pàrìsírìé, nàmaq 
nø mèhøt lóngnø̀nge! Pàwá wani kung, gwìnrì vtv́nglap 
nø dèshèrnø̀nge, íwe vdòngrv́m nø mapnønt nv̀ng mà-
døngmanlòng dv̀n nàdeqnø̀nge. 26Shølshú nemàn Pàrìsírìé! 
Kung gwìnrì vtv́nglap gø shèrlv́m rvtnø̀, vdòngrv́m vzv̀ng 
dèshèrnø̀ng!

27“Nønt dvkaq Dvrásvrarì nv̀ng Pàrìsírìé, nàmaq nø mèhøt 

* 23:23  kumin:  zongshí dø vshv́m we vngàlv́m rvt kvntì taq zánga:mò pv̀n 

lóngnø̀nge! Pàwá wani, múng dv̀ngwa vzáshaq dvgv̀mrì 
dø nàshv́mnø̀nge. Vtv́nglap nø jø̀ngjǿng vnvp dø dvtánshì 
nìgø, vdòngrv́m nø vshì sharørì nv̀ng nǿmtuqtuqrì dvchǿng 
dv̀n vdeqe. 28Wedø tiqdvchá, nàmaq gøni vsv̀ngrì mv́rdv̀ngø 
nv̀mpòrlap nø jø̀ngjǿng døngman ra dø dètánshìnø̀ng nìgø, 
nàmaq vdòngrv́m nø dvkaqnønt nv̀ng dvrá mv-cv̀nlòng wa dv̀n 
nàdeqnø̀nge.

29“Nønt dvkaq Dvrásvrarì nv̀ng Pàrìsírìé, nàmaq nø mèhøt 
lóngnø̀nge! Pàwá wani, profetrìò dvgv̀mrì nàrvng nø̀ngnø̀  nø̀, 
døngmanrìò lóng dø̀mrørì dècøpnø̀ng sórí, 30‘Vkop vkàngmaq 
nila taq nøngmaq la v̀ l yà:ngì nìnø, profetrì shvwi shvyǿ yà:ngà 
dang mà-bamshì yà:ngìni we íe,’ èwànø̀nge. 31Wervt, nàmaq 
nø profetrì sv̀ng shvt yà:ngà we àngcèrì èínø̀ng we nàmaqni 
svkse èkv́mshìnø̀nge. 32Nàmaqí gø nvkop nvkàngmaq zìdvng 
dègømnø̀nge.

33 “Bø̀rìé! Bø̀naqshvràng àngcèrìé! Gehenna yv́ngø 
kàngélv́m lòng kèní kadøwa lelutshìnø̀ngni! 34Wervt nø̀  
èyv̀ngnø̀ng, ngàí nàmaq yv́ngsv̀ng profetrì, zitnønt vdèrì 
nv̀ng Dvrásvrarì dvzv́rdakngà. Íwe nàmaqí tiqmaq sv̀ng 
nø èshvtnø̀ng nø̀  shètaq lóngnø̀nge. Vrá, tiqmaq sv̀ng nø 
nàmaqò kø̀mngǿmchø̀mrì taq nàdipnø̀ng nø̀, tiqwamà mèpvng 
tiqwamà nàrè lóngnø̀nge. 35Yalòng rvtnø døngman we Abelò 
shvwi kèní, shànshérdǿng nv̀ng núngrà dvhø̀ø èshvt yv̀ngshà 
we Berekia àngcèpè Zakaria shvwi høqshaq, rvgaqtø̀mø 
shvyǿ yà:ngà we døngmanrì shvwi shvngbe nø nàmaq 
mvdv̀mø vha:pme. 36Ngàí jø̀ngjǿng vlatnìni, yarì shvngbe nø 
yamvrilcèrì mvdv̀mni tuq daqe.

37“Yerúsalem! Yerúsalem! Profetrì èsha:tnò nø̀, nà 
yv́ngsv̀ng dvzv́r daqàrì lóngí èwa:pmò wamàé! Kakúngí 
àngcèrì sv̀ng cherkùng lv̀ngpvngø mvzuqò pa dø, nvcèrì sv̀ng 
kadv́ng kvt mvzuq mvyǿng nø̀nggø nàmaq mè-tá yv̀ngnø̀ng! 
38Èyv́ngshìnø̀ng! Nàmaq chø̀m nø chø̀mhung í longe. 39     23  Ngàí 
vlatnìni,

‘Vkàngpèò bø̀ng taq dì daqìpè nø ìshøt ìgv̀n vle,’*

wa mè-shø̀n lóngnø̀ng høqshaq, akvt kèní ngà sv̀ng mè-yv̀ng 
lóngshà,” a:lòe.

* 23:39  Yalòng nø ShB 118:26 ciq íe 

Lv̀ngdø̀m Àngni Mvshv́ lpvrá
Mk 13:1-37; Lk 21:5-38

24 1Yesuq búng nø̀  tø̀ngnø kèní léshì daqì dvgvp, àng 
zv̀ncvnrìí tø̀ngnø vrvngchø̀mrì àng sv̀ng dvtanlv́m rvt 

vnvpshì ráì. 2Wekvt Yesuqí àngmaq sv̀ng, “Yarì shvngbe nàmaqí 
èyv̀ngnø̀ng we mø̀-í má? Ngàí jø̀ngjǿng vlatnìni; yayv́ng lóng 
vrvngshaqrì mà-rǿlshaq nø tiqchv̀ng gø mà-dvng long,” a:lòe.

3Zanlún mvrùl yv́ngø àng rung ke zv̀ncvnrì mvyø̀:ní dì 
ráì nø̀, “Yarì shvngbe nø kadvgvp bø̀n rae? Nà èdi daqlòng 
nv̀ng lv̀ngdø̀m rvtø̀  gø̀mla nø kapa í long we nøngmaq sv̀ng 
dètáshà?” a:lòe.

4Yesuqí àngmaq sv̀ng vtá:nò nø̀, “Kagǿí gø nàmaq sv̀ng mà-
shvmànlv́m rvt nàyáshìnø̀ng. 5Pàwá wani vsv̀ng mvme nø ngà 
bø̀ng taq di ra nø̀, ‘Ngà nø Kristuq ǿngàe,’ wa nø̀  vsv̀ng mvme 
kaq yùm lú:ngòe. 6Vrá nàmaqí mvzànrì nv̀ng mvzàn shv̀ngkàrì 
ètá lóngnø̀nge. Werì èyv̀ng bǿnø̀ng nìgø mè-sèrenø̀ngni. Werì 
shvngbe nø bø̀n rae, íwe lv̀ngdø̀m nø shini mv-tuq ra. 7Kadø íe 
wani tiqdvcì nv̀ng tiqdvcì, tiqmóng nv̀ng tiqmóng vtùke longe, 
dvkøwàngrø̀mrì vtit rae, zø̀nlìrì nv̀ng kayv́ng màyv́ng nv̀mnǿ 
vshvl we bung longe. 8Íwe yadv́ngpv̀n shvngbe nø puqnønzá 
pv́ngshì we wa íe.

9“Wedvgvp nàmaq sv̀ng nø dvshá dvki wàlv́m tèle bǿnø̀ng nø̀  
èshvtnvtnø̀nge. Ngà bø̀ng rvtnø̀  dvcì shvngbeí shèngovtnø̀nge. 
10Wekvt vsv̀ng mvme nø vtøpmvm nø̀  tasv̀ng vkoke weí 
shàngoke longe. 11Vrá mv-dìngwe profetrì mvme bung long nø̀  
vsv̀ng mvme kaq yùm bǿòe. 12Vrá dvrá mv-cv̀nlòng luq mvnshì 
long nø̀  vsv̀ng mvmeò shóngnønt gø zil mvnshì longe. 13Ínìgø 
lv̀ngdø̀m høq tønshìgǿ nø lutshì longe. 14Vrá dvcì vrv̀m sv̀ng 
svkse ílv́m rvt móngdànò dvbù shv̀ngkà nø mònggàngkøp sv̀ng 
dvshvng bǿòe, wekvt wa lv̀ngdø̀m nø tuq rae.

15“Wervt profet Danielí shø̀n yà:ngà we, vcat dvzv́rwe 
nǿmtuqtuqlòng* nø shànshér zàngø rip we èyv̀ng bǿnø̀ng kvt, 
yalòng røògǿí laqcíngò, 16wedvgvp Yùdá rvgaq taq vlrì nø 
shìgùngram sv̀ng laqvtshì. 17Rvgùng mvdv̀m vlgǿ gø chø̀m 
vdòngkèní dvrèrì lushìlv́m rvt laqmv̀-yøtshì. 18Rvmáø vlgǿ gø 
àng laqtunrì lushìlv́m laqmà-tv́ng. 19Wenila taq cv̀mrégóng 

* 24:15  Yalòng nø Dan 9:27; 11:31; 12:11 ciqrì íe 

írì nv̀ng nong dvcøqshìrì nø mvhøt longe. 20Wervt nàmaq 
vtshìlv́m nø zǿngnè dvgvp nv̀ng Nárni taq mà-dúlv́m rvt 
mv̀ng jú èrøtshìnø̀ng. 21We mèpvng, dvshà mvhøt vtvng bung 
longe. Welòng dø nø mònggàng pv́ngshì ni kèní akvt høq gø, 
mèpvng gø mv-vl long. 22Àngni werì lamà-dvtø̀ò pà í nìnø, 
shagóng vlpv̀n shvngbe mv-lutshìlong. Ínìgø rvhiqshaqrì rvtnø̀  
àngni werì dvtǿalv́m í longe. 23Wedvgvp tiqgǿgǿí nàmaq 
sv̀ng, ‘Èyv̀ngnø̀ng! Kristuq nø yayv́ng vle, mø̀-í ni kuyv́ng 
vle,’ ladv́ng wa ra nìgø mè-kv́mnø̀ngni. 24Kadø íe wani, mv-
dìngwe kristuqrì nv̀ng profetrì bung long weí, ladv́ng lúndaq 
nìnø rvhiqshaqrì gø shvmànlv́m rvt vtvngshaq vtiqlv́mrì nv̀ng 
gømlarì àngmaqí dvtana:tnòe. 25Èyv̀ngnø̀ng! Ngàí nàmaq sv̀ng 
vzv̀ng dvtá bǿshà.

26“Wervt nø̀  nàmaq sv̀ng, ‘Èyv̀ngnø̀ng! Àng nø dø̀ngjàm 
yv́ngø íe,’ wa ra nìgø mè-dìnø̀ngni. Mø̀-í ni, ‘Èyv̀ngnø̀ng! 
Chø̀m kokdǿngrì taq íe,’ wa ra nìgø mè-kv́mnø̀ngni. 
27Nv̀msvrlap kèní vlapshì we cv̀ngbàlí nv̀mløplap høq vwa:nò 
pa dø Vsv̀ng Àngcèpè døng dak kvt gø wedøni yv́ngshì longe. 
28Shashí kayv́ng vyálshì nìnø, làngdàrì gø weyv́ng tiqdø 
dvkǿmshì rae.

29Dvshà mvhøt àngni werì mèpvng chàng,
nv̀m gø dvdø lú:ngòe,
shvlá gø mv-gá long,
kùrniprì gø muqlàng kèní vja daqe,
muqlàngò jórnònggùnrì sv̀ng gø vtør lú:ngòe.*
30“Wekvt Vsv̀ng Àngcèpè gø̀mla nø muqlàng ra:mø dvtánshì 

daq nø̀, rvgaqtø̀m dvcìrì shvngbe rvyù longe. Vsv̀ng Àngcèpè 
nø jórnònggùn nv̀ng pòngbàng vtvng nv̀ng rvmøt taq dì daqwe 
yv̀ng lú:ngòe. 31Àngò lv̀ngsarì sv̀ng dvraq we bòche shaq nv̀ng 
dvzv́r daqò nø̀, muqlàng vtvng nv̀mbø̀ng vbì górtong kèní àngò 
rvhiqshaqrì sv̀ng àngmaqí dvkø̀ma:tnòe.

32“Vrá nv̀mgwètø̀ng kàshvbónglòng ècvnshìnø̀ng, àngdvgv̀ng 
mvjù bø nø̀  àngcvp gø mørlong dvgvp mvngǿrlàm níshì ráì we 
nàmaqí èshánø̀nge. 33Wedø tiqdvchá, nàmaqí gø yarì shvngbe 
èyv̀ng bǿnø̀ng dvgvp, welòng nø bv́ngkàrì shvnvngø níshì ráì 
we èshánø̀ng. 34Ngàí jø̀ngjǿng vlatnìni, yadv́ngpv̀n shvngbe 

* 24:29  Yalòng nø Esa 13:10 ciq íe 

mà-høm ra dv́ngte yamvril nø kadø í nìgø mà-levm. 35Muqlàng 
nv̀ng rvgaq nø vlevm nìgø, ngà kàrì nø kadø í nìgø mà-levm.

Rvtø̀  Angni sv̀ng Kagǿí gø Mv-sháò
36“Íwe weni wervtø̀  nv̀ng sing dø Vpèí wa mø̀-í ni kagǿí gø 

mv-sháò, muqlàngò lv̀ngsarìí gø mv-sháò. 37Íwe Nowa àngnirì 
dø tiqdvchá, Vsv̀ng Àngcèpè di daq nìgø í longe. 38Kadø íe 
wani, tvnv̀m shini mà-dvzø̀:rò nila taq, shø̀chø̀m vdòngsv̀ng 
Nowa gòngá:mì ni høq, àngmaq nø vm nø̀, aq nø̀; zvmì lushì 
nø̀  zvmì shvrúngvme. 39Tvnv̀mzø̀r lù:ngí shvngbe lángke bǿà 
høqshaq àngmaqí mv-dǿm yà:ngò. Vsv̀ng Àngcèpè di daq nìgø 
wedøni í longe. 40Wedvgvp rvmá yv́ngø vnípè vl we, tiqpè nø lù 
bǿò nø̀  tiqpè nø làng ráòe. 41Svmaré vnímè loklvng jøkngvm nø̀  
vl we, tiqmè nø lù bǿò nø̀  tiqmè nø làng ráòe.

Tvlú Dvgǿshì Rà Dang
42“Wervt pán dèshatshìnø̀ng, pàwá wani nàmaq Vkàngpè 

nø karvtø̀  taq dì daqwe mè-shánø̀ng. 43Íwe yalòng èshánø̀ng; 
chø̀m àngkàngí vkǿ nø karí taq di ra we ladv́ng sháò nìnø̀, àng 
chø̀m sv̀ng lamv̀-gòng ra dø vsù:ngòni we íe. 44Wervt nàmaq gø 
tvlú dègǿshìnø̀ng; pàwá wani, Vsv̀ng Àngcèpè nø nàmaqí mè-
lv́nnø̀ng rvtø̀  taq di daqe.

45“Ngv́nì rvtø̀  taq àngmaq sv̀ng v́mpà zílv́m rvt, àngkàngpèò 
chø̀m vsv̀ngrì kaq øp dvzá:rò we vlǿm daq nø̀  zit we vshuq nø 
kagǿí má? 46Àngkàngpè vtv́ng daq kvt wedø wà dáò we vshuq 
wegǿ nø ìshøt ìgv̀n lúnòe. 47Ngàí jø̀ngjǿng vlatnìni; àng sv̀ng 
nø dvrèrì shvngbe mvdv̀m pvranshú wáshì dvzv́r lú:ngòe. 48Íwe 
mà-shvla we vshuq nø àng nønt vdòngtaq, ‘Ngàò àngkàngpè 
tuqlv́m vtǿne’ wa nø̀, 49àng tiqdv́ng vshuqrì sv̀ng vdip pà:ngò 
nø̀, nø̀  úrì nv̀ng vm nø̀  aq nø̀  vle; 50vshuq wegǿò àngkàngpè 
nø àngí tuq rae mv-lánò we angni nv̀ng mv-sháò we rvtø̀  taq 
tuq daq nø̀, 51     24  àng sv̀ng tatut tu:tnò dá:ngí àngò mvtu nø nønt 
dvkaqrì ó tiqdø su:na bǿòe. Weyv́ngø ngø nø̀  shà vjitshì longe.

Chø̀myojø̀ng Tiqcémè Kàshvbóng

25 1“Vrá, muqlàng móngdàn nø àngmaqò svmigwìn lvngshì 
sórí, rv̀ngzashv́rpè vhǿmlv́m búngá:mìwe chø̀myojø̀ng 

tiqcémè nv̀ng vbóng longe. 2Pùngwàmè nø nøntzit nø̀, 

pùngwàmè nø àngdál íe. 3Àngdálmèla nø svmigwìn lvngshì dá:rì 
we yøtì mv-lvngshì dvr. 4Nøntzitmèla nø svmigwìn nv̀ng yøtì gø 
àngmaq chúng mvnicèrì taq lvngshì dá:rì. 5Íwe rv̀ngzashv́rpè 
tø̀má:mì rvt, àngmaq shvngbe yøpyǿ dvzì nø̀  yøpme.

6“Wekvt yaqdø̀ng mvlù:ngí vkiqkà nø, ‘Èyv̀ngnø̀ng, 
rv̀ngzashv́rpè dì daqì, àng sv̀ng vhǿmlv́m èléshìnø̀ng!’ wae.

7“Wekvt chø̀myojø̀ng wemèla shvngbe kungshì nø̀, àngmaqò 
svmigwìnrì dvgøshìe. 8Àngdálmèla nø nøntzitmèla kaq, 
‘Nàmaqò yøtì tiqmaq nøngmaq sv̀ng nàwálashà, pàwá wani, 
nøngmaq svmigwìnrì vmaqá:mì,’ wae.

9“Íwe nøntzitmèlaí vtá:nò nø̀, ‘Mø̀-í, nøngmaq nv̀ng nàmaq 
dvpvt nø damv-luq daqni, na:mòrì yv́ngsv̀ng èdìnø̀ng nø̀  
èwvnshìv́mnø̀ng’ a:lòe.

10“Wekvt àngmaq wvnshìá:mì langí rv̀ngzashv́rpè tuq daqì 
nø̀, tvlú í mèla nø zvmì shvzøng bóy sv̀ng àng nv̀ng tiqdø 
gòngá:mì nø̀  bv́ngkà gø cøt bǿà.

11“We mèpvng chø̀myojø̀ng dvgámèla gø tuq ráì nø̀, 
‘Vkàngpèá, Vkàngpèá, bv́ngkà ètá:na daqshà,’ wae.

12“Íwe àng vtv́nshì nø̀, ‘Ngàí jø̀ngjǿng vlatnìni, nàmaq sv̀ng 
ngàí mv-sháì,’ a:lòe.

13“Wervt nø̀, pán dèshatshìnø̀ng, pàwá wani Vsv̀ng Àngcèpè 
nø ka ni karvtø̀  tuq daqwe nàmaqí mè-shánø̀ng.

Talen Kàshvbóng
Lk 19:11-27

14“Vrá, muqlàng móngdàn nø àngò vshuqrì goò nø̀  àngmaq 
sv̀ng àngò dvrèrì tvleò dá:ngí, zaqlèwàng diwe tiqpè nv̀ng 
vbónge. 15Wekvt wegǿ nø wegǿí ngu:tnò dv́ngte, tiqpè 
sv̀ng pùngwà talen, wápè nø vní talen, dvgápè nø tiqtalen 
zíò dá:ngí zvngwa, zaqlèwàng búngá:mì. 16Wekvt pùngwà 
talen vto bǿàpè búngá:mì nø̀, welù:ngí dvgá dø pùngwà talen 
mvzv́n po bǿà. 17Wedø tiqdvchá, vní talen vto bǿà pèí gø, 
dvgá dø vní talen po lún bǿà. 18Vrá tiq talen wa vto bǿàpè 
gø búngá:mì nø̀  vba chuqdv̀ng àngkàngpèò gv̀msùnglòng 
løp bǿà.

19“Mvme vlé ráì mèpvng, vshuq wepèlaò àngkàngpè tuq 
ráì nø̀, àngmaq nv̀ng shìpan su:nòe. 20Wekvt pùngwà talen 
vtoa:pmàpèí nø mvzv́n pùngwà talen gø lá:ngò sórí dì ráì nø̀, 

‘Vkàngpèá, nàí ngà kaq pùngwà talen tèlea:pmà we; èyà:ngò! 
Werì mvdv̀mø pùngwà talen mvzv́n ngàí lúnvpmà,’ wae.

21“Kàngpèí àng sv̀ng, ‘Vdu dø èwàa:pmà, mèdaq nø̀  kv́mv́m 
nàrvm we vshuqé; Cv̀mrì taq gø nà nø kv́mv́m nàrvm dá:rì, ngàí 
nà sv̀ng mvme dang taq dvzv́rlv́m íe. Nàò àngkàngpè dvbúrà 
vdòng ègòngra,’ a:lòe.

22“Wekvt vní talen vtoa:pmàpèí gø, mvzv́n vní talen lá:ngò 
sórí dì ráì nø̀, ‘Vkàngpèá, nàí ngà kaq vní talen tèlea:pmà we; 
èyà:ngò! Werì mvdv̀mø vní talen mvzv́n ngàí lúnvpmà,’ a:lòe.

23“Àngkàngpèí àng sv̀ng, ‘Vdu dø èwàa:pmà, mèdaq nø̀  
kv́mv́m nàrvm we vshuqé; cv̀mrì taq gø nà nø kv́mv́m nàrvm 
dá:rì, ngàí nà sv̀ng mvme dang taq dvzv́rlv́m íe. Nàò àngkàngpè 
dvbúrà vdòng ègòngra,’ a:lòe.

24“Wekvt tiq talen vtoa:pmàpè tuq ráì nø̀, ‘Vkàngpèá, nà nø 
dvyø̀  mà-lashaq shèrvtnvm nø̀, mà-wønshaq dèkømvm pè, nønt 
èzaqpè èí we ngàí shánge. 25Ngà nø svreng rvt, døng nø̀  nàò 
talenlòng vba rv́mø løpmvpmà. Yalà, nàòlòng èv́ lae,’ a:lòe.

26“Íwe Kàngpèí àng sv̀ng vtá:nò nø̀, ‘Mè-shèla nø̀  nàzing 
we vshuqé; dvyø̀  mà-lashaq ngà shvrvtnvm we, mà-wønshaq 
dvkømvm we nàí èsháòe! 27Nàí nø ngà gv̀msùnglòng pø̀zá 
taq zv́ngdv̀ng, ngà tok rang kvt vráng gø, vmit gø ngàí lún 
vdu we íe.

28“ ‘Wervt tiq talenlòng àng yv́ngkèní èlùnø̀ng nø, tiqcé talen 
vdápè kaq èzínø̀ng. 29Kadø íe wani, vdágǿ vrv̀m nø té zí daqò 
nø̀  vché vzut vdá longe. Íwe mà-dágǿ kèní nø àng vdáhvncè gø 
lùv́m bǿòe. 30Zǿm mv-dv̀ng we vshuq nø vtv́nglap naqciqriq 
dø vdòngsv̀ng ègwørnø̀ng. Weyv́ngø ngø nø̀  shà vjitshì longe,’ 
a:lòe.

Vyv̀ng nv̀ng Dv̀ngchè Rvwì:ngò We
31“Vsv̀ng Àngcèpè nø àng pòngbàng vdòngø shànshér 

lv̀ngsarì shvngbe nv̀ng tiqdø di daq kvt àng pòngbàng shór 
we rúngtv̀ng taq rung longe. 32Wekvt, vsv̀ng dvcìrì shvngbe 
àng mv́rdv̀ngø dvkø̀ma:tnò nø̀, vyv̀ng roqshú í dv̀ngchèrì kèní 
àngí vyv̀ngrì rvwì:ngò pa dø, àngí àngmaq sv̀ng takaq rvwìng 
lú:ngòe. 33Àngí, vyv̀ngrì nø àng vbàngpa, dv̀ngchèrì nø àng 
vgwépa taq shvrip lú:ngòe.

34 “Wekvt koqk v́mpèí àng vbàngpar ì  sv̀ ng,  Vpèí 

shvmánashaqrìé, èdì ránø̀ng, mònggàng shvzøng yà:ngà ni kèní 
nàmaq dvpvt dvgǿshaq móngdàn dèpvtshì ránø̀ng. 35Kadø íe 
wani, ngà svríshø̀ng ke v́mlv́m èzí yv̀ngshà; ngà bál ke aqlv́m 
èzí yv̀ngshà; zaqlè wv́ngshø̀ng dvgvp ngà sv̀ng nàto yv̀ngshà; 
36góngsér ǿngà ke ngà sv̀ng dègwa yv̀ngshà; zang ke ngà sv̀ng 
ètìn yv̀ngshà; tung vdòngø rung ke ngà sv̀ng nàshín yv̀ngshà.

37“Wekvt døngmanrìí àng sv̀ng vtá:nò nø̀, ‘Vkàngpèá, kadvgvp 
nà svrí èshì we yà:ngì nø̀ shàv́m yv̀ngshà? Mø̀-í ni, èbál we shvaq 
yv̀ngshà? 38Vrá, nà nø kadvgvp zaqlè èí we yà:ngì nø̀ vto yv̀ngshà? 
Mø̀-í ni, góngsér èí we dvgwa yv̀ngshà? 39Kadvgvp nà èza we, mø̀-
í ni tung vdòngø èrung we yà:ngì nø̀ nà sv̀ng vshín yv̀ngshà?’ a:lòe.

40“Wekvt koqkv́mpèí vtá:nò nø̀, ‘Ngàí jø̀ngjǿng vlatnìni, ngà 
vnvmpèla yarì kèní cv́m vtvng we tiqgǿ sv̀ng èwáa yv̀ngshà 
dv́ngte nø, ngà sv̀ng èwáa yv̀ngshà we íe,’ vl lú:ngòe.

41“Wedá:ngí àng vgwéparì sv̀ng gø mvtv́nshaqrìé, ‘Ngà 
yv́ngkèní èrv́ lshìnø̀ng nø̀, cáng nv̀ng àngò lv̀ngsarì dvpvt 
dvgǿshaq í we dvciq lvpat svmi rv́msv̀ng èlonø̀ng, 42kadø íe 
wani svríshø̀ng ke ngà sv̀ng mè-shèv́m yv̀ngshà; bál ke gø ngà 
sv̀ng mè-shèaq yv̀ngshà,’ vl lú:ngòe. 43Zaqlè wv́ngshø̀ng dvgvp 
ngà sv̀ng mè-nàto yv̀ngshà; góngsér ǿng dvgvp ngà sv̀ng mè-
dègwa yv̀ngshà; zang nø̀  tung vdòngø rung dvgvp mè-nàshín 
yv̀ngshà.

44“Wekvt àngmaqí gø àng sv̀ng vtá:nò nø̀, ‘Vkàngpèá, 
kadvgvp nà svrí èshì we, mø̀-í ni èbál we, mø̀-í ni zaqlè èwáshì 
we, mø̀-í ni góngsér èí we, mø̀-í ni èza we, mø̀-í ni tung vdòngø 
èrung we yà:ngì nø̀  mà-dvzøm yà:ngì má?’ wa longe.

45“Wekvt àngmaq sv̀ng vtá:nò nø̀, ‘Ngàí jø̀ngjǿng vlatnìni, 
cv́m vtvng we yarì tiqgǿ sv̀ng mè-wáa yv̀ngnø̀ng we nø, ngà 
sv̀ng mè-wáa yv̀ngshà we íe,’ vl lú:ngòe.

46     25  “Wekvt werì nø dvciq lvpat yèlv́m yv́ngsv̀ng lovm nø̀, 
døngmanrì nø dvciq lvpat gø̀nshaq cúnshìlv́m yv́ngsv̀ng lè 
lovme” a:lòe.

Yesuq Sv̀ng Shvtlv́m Vrashì We
Mk 14:1-2; Lk 22:1-2; Yh 11:45-53

26 1Kà yarì shvngbe Yesuqí shǿn dv́ng bǿà kvt, àngò zv̀ncvnrì 
sv̀ng, 2“Vní ni mèpvng Shvlé bóy tuq ra we èshánø̀nge. 

Wekvt Vsv̀ng Àngcèpè nø shvtaqlv́m tvle bǿòe,” a:lòe.

Matí 26:18

26:3
Lk 3:2; Yh 
11:47-50; 

Dz 4:6
26:12

Yh 19:40
26:18

Mk 14:35, 
41; Yh 

7:6, 8

3Wedvgvp chv̀ngwà vjìrì, Dvrásvrarì nv̀ng bashàrìò 
pongshaqré shaqtvngrì nø Kayafa tǿòwe chv̀ngwà vgopè 
gwø̀rpuq yv́ngø dvkǿmshì nø̀, 4Yesuq sv̀ng móò nø̀  tvp dá:ngí 
shvtlv́m vrashìe. 5Íwe, “Bashàrì dvhø̀  taq vjángshì we mv-v̀ llv́m 
rvt bóy nila nø laqmø̀-í,” wae.

Yesuq sv̀ng Ngórcìí Vdø:rò Lòng
Mk 14:3-9; Yh 12:1-8

6Yesuq nø Betani yv́ngø mvnggàngpè Símòn chø̀m taq 7rung 
nø̀  vm la:ngí svmaré tiqmè nø gvzà vpǿ we ngórcì Alabasta 
tiqchv̀ng lá:ngò nø̀  Yesuq yv́ngsv̀ng dì ráì nø̀, àng vgo mvdv̀m 
kèní vdø:ròe.

8Íwe àng zv̀ncvnrìí yv̀ng bǿà kvt, shv̀mnárí lú:ngì nø̀, 
“Pàwálv́m yalòng dvsǿma:tnà? 9Yalòng ngórcì nø mvme vpǿ dø 
nvmdv̀ng mvshámhoqrì sv̀ng zí rà we íe,” wae.

10Íwe Yesuqí dǿm bǿà kvt àngmaq sv̀ng, “Pàwálv́m svmarémè 
sv̀ng èzershìnø̀ng? Pàwá wani, àngí nø ngà dvpvt shvlawe bv̀nlì 
wà bǿà. 11Dvshàrì nø nàmaq nv̀ng nv̀nnv̀n vle; íwe ngà nø 
nàmaq nv̀ng nv̀nnv̀n mv-vl. 12Kadø íe wani Yalòng ngórcì ngà 
góng mvdv̀m nàdørlòng nø ngà sv̀ng kǿmlv́m rvt wà bǿà we íe. 
13Ngàí jø̀ngjǿng vlatnìni, mònggàng mvdv̀m taq dvbù shv̀ngkà 
yalòng dvshvng bǿò zàng vrv̀m, yamè sv̀ng dvdvm rǿnlv́m rvt, 
àngní wà bǿàlòng gø dvshvng dá:ròe,” a:lòe.

Yùdáí Yesuq A:pmò Lòng
Mk 14:10-11; Lk 22:3-6

14Wekvt tiqcé vnípè kèní Yòdá Iskarot tǿòpè nø chv̀ngwà vjìrì 
yv́ngsv̀ng dìá:mì. 15Àngí, “Ngàí nàmaq kaq àng sv̀ng tvlelv́m 
rvt, ngà sv̀ng kapà zí èkvmshìnø̀nge?” a:lòe. Wekvt àngmaqí 
àng sv̀ng gv̀msùng vshø̀mcégø̀m dvbǿmaòe. 16Welvng kèní 
àngní nø Yesuq sv̀ng tvlelv́m rvt dvjà lámanòe.

Kàngpe Dørø̀m V́mpà
Mk 14:22-26; Lk 22:14-20; 1Kr 11:23-26

17Zidòngsér v́mbóy nv̀mlat ni taq, zv̀ncvnpèní Yesuq yv́ng dì 
ráì nø̀  àng sv̀ng, “Shvlé bóy v́mlv́m nà dvpvt kayv́ng dvgǿalv́m 
èshònge?” a:lòe.

18Wekvt àngí, “Wamà rv́msv̀ng ègòngv́mshì nø̀  vsv̀ng tiqgǿ 

Matí 26:19 

26:21
Lk 22:21-
23; Yh 
13:21
26:23
Yh 13:18
26:24
Mk 9:12; 
Lk 24:25-
27; Dz 
17:2-3; 
1Pt 1:10-
11
26:27
1Kr 10:16
26:28
Mk 1:4; 
Heb 9:20
26:29
Dz 10:41
26:31
Yh 16:32

sv̀ng, ‘ “Ngà rvtø̀  níshì ráì, nà chø̀m yv́ngø ngà zv̀ncvnrì nv̀ng 
Shvlé bóy washìlv́m íe,” wa nø̀  svrapè shø̀ne,’ èvl bǿshò,” a:lòe.

19Wekvt zv̀ncvnpèníí nø Yesuqí dvtú dá:rà dø wàò nø̀, Shvlé 
bóy v́mpà dvgø̀òe.

20Dørø̀m høqa:tnà dvgvp àng nø tiqcé vnípè nv̀ng tiqdø v́m 
svbóy taq runge. 21Àngmaq vm la:ngí àngí, “Ngàí jø̀ngjǿng 
vlatnìni, nàmaq kèní tiqpèí ngà sv̀ng èmó lóngshàe,” a:lòe.

22Wekvt àngmaq vtvngshaq nønt dvshàá:mì nø̀, àngmaq gǿ 
vrà:mí àng sv̀ng, “Vkàngpèá, ngà dv́ng mv-ǿngà?” wae.

23Àngí vtá:nò nø̀, “Kung taq ngà nv̀ng tiqdø zønnv́mshìpè nø, 
ngà sv̀ng tvlelv́mpè íe. 24Vsv̀ng Àngcèpè nø àng dang vrushaq 
dø tiqdvchá, jø̀ngjǿngni di daqe. Ínìgø Vsv̀ng Àngcèpè sv̀ng 
tvleòpè nø mvhøt longe! Wepè sv̀ng la mv-shøq yà:ngò nìnø àng 
dvpvt té shvla we íe,” a:lòe.

25Wekvt àng sv̀ng tvlelv́mpè Yòdá vtv́nshì nø̀, “Rabiá, ngà 
dv́ng mv-ǿngà?” wae.

Àngí, “Nà èshǿnshì dø íe,” a:lòe.
26Àngmaq vm lá:ngí Yesuqí mok lùò nø̀, oqà wa dá:ngí, 

vmø:tnò nø̀  àng zv̀ncvnrì sv̀ng zíò sórí, “Èlùv́mnø̀ng nø̀  
èv́mnø̀ng, yalòng nø ngà góng íe,” a:lòe.

27Wedá:ngí àngí gwìnchv̀ng lùò nø̀, oqà wa dá:ngí, àngmaq sv̀ng 
zíò sórí a:lò we nø, “Nàmaq shvngbe yalòng kèní èaqnø̀ng, 28yalòng 
nø vsv̀ng mvmeò shìwvtrì vroqalv́m dvpvt shvyǿ bǿà we ngà shvwi, 
kagvp àngshv́r shvwi íe. 29Íwe ngàí vlatnìni, ngà Vpè móngdàn taq 
nàmaq nv̀ng tiqdø àngshv́r tiqkvt yalòng bìmráng aqlv́m àngni mv-
høqò dv́ngte akvt kèní kukaq ngà mv-aklong,” a:lòe.

30Wekvt àngmaq zàywà wa dá:ngí, Olip mvrùl sv̀ng búngá:mì.

Pítèrí Yesuq sv̀ng Ma-lú:nngò We
Mk 14:27-31; Lk 22:31-34; Yh 13:31-38

31Wekvt Yesuqí àngmaq sv̀ng, “Dèyaq nàmaq shvngbe nø ngà 
rvtnø̀  nàdvpshì lóngnø̀nge. Pàwá wani,

‘Ngàí vyv̀ng roqshúpè kaq vdipmò nø̀,
Vyv̀ng rénùng nø bv̀ng vkangvme,’* wa nø̀  vrushaq íe.
32“Ínìgø ngà dèzun bøng mèpvng, nàmaq vzv̀ngzv̀ng Galilé 

sv̀ng døng dange,” a:lòe.

* 26:31  Yalòng nø Zek 13:7 ciq íe 

Matí 26:46

26:34
Yh 13:38

26:35
Yh 13:37

26:38
Yh 12:27

26:39
Yh 4:34

33Pítèrí àng sv̀ng vtá:nò nø̀, “Nà rvtnø̀  shvngbe la vtøpmvm 
nìgø, ngà nø kadø í nìgø mà-dvpshø̀ng long,” a:lòe.

34Yesuqí àng sv̀ng, “Ngàí jø̀ngjǿng vlvtnø̀ng, dèyaq dv̀nggú 
mv-gì ke, nàí ngà sv̀ng vshø̀mkvt èmang lóngàe,” a:lòe.

35Pítèrí àng sv̀ng, “Ngà nø nà nv̀ng tiqdø la shí vdong nø̀nggø, 
nà sv̀ng kadø í nìgø mv-manglong,” a:lòe. Wekvt zv̀ncvnrì 
shvngbe gø wedøni wae.

Yesuq Vjúrøt We
Mk 14:32-42; Lk 22:39-46

36Wekvt Yesuq nø zv̀ncvnrì nv̀ng Getsemani a:lò zàng sv̀ng 
dì ráì nø̀, àng zv̀ncvnrì sv̀ng, “Ngà kuyv́ng júrøtshø̀ngvm la:ngí, 
yayv́ng èrúng dánø̀ng,” a:lòe. 37Vrá àngí Pítèr nv̀ng Zebedi 
àngcèpèní sv̀ng shøl bǿà. Àng nø vtvngshaq yòr nø̀  nønt búm 
pv́ngshì lú:ngì. 38Wekvt Yesuqí àngmaq sv̀ng, “Ngà rvguq nø 
shìlv́m høqni vtvngshaq mvhøtne. Yayv́ng èv̀ lnø̀ng nø̀  ngà 
nv̀ng tiqdø vcù:ngì,” a:lòe.

39Àng nø tiqramcè dídv̀ng, kǿngkupshì sórí júrøtshì nø̀, 
“Vpèá, ladv́ng bǿndaq nìnø, gwìn yachv̀ng ngà yv́ngkèní 
laqvlevm; ínìgø ngà nønt dø laqmø̀-í, nà nønt dø laqí daq,” 
wae.

40Wedá:ngí àng zv̀ncvnrì yv́ngsv̀ng dì ráì nìnø, àngmaq 
yøpda we yv̀ng bǿà. Wekvt Pítèr sv̀ng, “Ngà nv̀ng tiqnari gø 
ca mè-ngutnø̀ng má? 41Dvløtlv́mlòng vdòngsv̀ng mv-gònglv́m 
rvt pán nàshatnø̀ng nø̀, jú èrøtnø̀ng! Jø̀ngjǿngni pvlàcè nø vshò 
nìgø, shagóng nø shaqcv̀me,” a:lòe.

42Vrá vní kvt wakvt àng dídv̀ng júrø:tnò nø̀, “Vpèá, gwìn 
yachv̀ng ngàí mà-aqshaq vle mv-daq nìnø, nà nønt laqí daq,” 
wae.

43Vtv́ng ráì nìnø àngmaq vrá yøpda we yv̀ng bǿà; kadø íe 
wani, àngmaq nø yøpyǿí vbøqòe. 44Wekvt àngmaq sv̀ng sa 
là:ngò dá:ngí vrá búngá:mì nø̀, vshø̀mkvt wakvt, to kàni shø̀n 
sórí júrøtshìe.

45Wedá:ngí àng zv̀ncvnrì yv́ngsv̀ng vtv́ng ráì kvt àngmaq 
sv̀ng, “Akvt høq èyøpnø̀ng sórí ènarshì dv́rshà ó! Èyv̀ngnø̀ng, 
Vsv̀ng Àngcèpè nø shìwvtcèrì wur sv̀ng tvlelv́m rvtø̀  tuq ráì. 
46Èkungshìnø̀ng, có dìì. Èyv̀ngnø̀ng! Ngà sv̀ng tvlelv́mpè tuq 
ráì,” a:lòe.

Matí 26:47 

26:51
Lk 22:36, 
38; Yh 
18:10
26:52
Dt 13:10
26:55
Mk 12:35; 
Lk 21:37; 
Yh 7:14, 
28
26:58
Mk 14:66; 
Lk 11:21; 
22:55; Yh 
18:15

Yesuq sv̀ng Ta:pmò Lòng
Mk 14:43-51; Lk 22:47-53; Yh 18:2-11

47Àng kà shø̀n la:ngíni èyv̀ngnø̀ng, tiqcé vnípè kèní Yòdá nø, 
chv̀ngwà vjìrìó pongshaqré shaqtvngrì yv́ngkèní loksok lokgarì 
nv̀ng tiqdø, shv̀m nvng dèdǿm lvngshì nø̀  dì ráì. 48Àng sv̀ng 
móòpèí, “Ngàí vbòngòpè nø àngni íe; àng sv̀ng ètvpnø̀ng,” wa 
nø̀  mvshv́ lpvrá zí dá:rà.

49Wekvt zvngwa Yesuq yv́ngsv̀ng dì ráì nø̀, “Rabiá! Pàmvrà,” 
wa nø̀, àng sv̀ng vbùòe.

50Yesuqí àng sv̀ng, “Rø̀mnvngpèá, pàwá nv̀ng èdì ráì?” a:lòe.
Wekvt àngmaq dvhǿmshì ráì nø̀, Yesuq sv̀ng wørzúshì sórí 

ta:pmòe. 51Èyv̀ngnø̀ng, Yesuq nv̀ng tiqdø í we tiqpè nø ang wur 
zúshì sórí shv̀mka rut shvlshì nø̀, chv̀ngwà vgopèò vshuqpè 
vnàlòng tøq vja sv́nga bǿà.

52Wekvt Yesuqí àng sv̀ng, “Nà shv̀mka gv́ lrà yv́ng ègà:lò. 
Kadø íe wani shv̀m shvlshìrì shvngbe nø shàmíni shì longe,” 
a:lòe. 53“Akvtni lv̀ngsa cìl tiqcé vní lejøn* mvtaq, Ngà dvpvt 
dvzv́ralv́m Ngàí Vpè sv̀ng røt lúnòe mè-lá:nò má? 54Linggí 
taq vrushaqrì nø gøm ràe wa nø shø̀n yà:ngàrì kadøwa nø̀  
lvgømlòng ni?” a:lòe. 55Wela:ngí Yesuqí loksokrì sv̀ng, “Sv̀ngdo 
kaq tvplv́m dø ngà sv̀ng tvplv́m shv̀m ó dèdǿm nv̀ng tvpwa 
èdì ráshà ó? Ngàí ni vrv̀m tø̀ngnø vdòngø nàmaq nv̀ng rung nø̀  
shvngøntnò nø̀nggø lemè-tvpmvpshàni. 56Ínìgø yarì shvngbe nø 
Profetrìò Linggí dvgømlv́m rvt mv̀ng íá:mì,” a:lòe.

Wekvt zv̀ncvnrì shvngbeí àng sv̀ng ca là:ngò nø̀  vtshìá:mì.

Sanhedrin Mvdò yv́ngø Yesuq sv̀ng Koòlòng
Mk 14:53-65; Lk 22:54, 55, 63-71; Yh 18:12-14, 19-24

57Yesuq sv̀ng tvp bǿàrìí, Dvrásvrarì nv̀ng pongshaqré 
shaqtvngrì dvkǿmshì dá:rì we, chv̀ngwà vgopè Kayafa 
yv́ngsv̀ng àng shøl bǿà. 58Íwe Pítèrí àng sv̀ng chv̀ngwà vgopè 
gwø̀rpuq yv́ng høq vcar ramram kèní cv̀na:tnà. Lv̀ngdø̀m 
høqshaq yv̀nglv́m rvt, vdòngsv̀ng gòngá:mì nø̀  lvkaprì† nv̀ng 
tiqdø rúng bǿì.

59Wekvt, chv̀ngwà vjìrì, pongshaqré shaqtvngrì nv̀ng gongzi 
kø:pmí Yesuq sv̀ng dvshílv́m rvt vtùò nø̀, mv-dìng we svkserì 
* 26:53  lejøn:  Ròma cìl 6000 gǿ dv́ngte í we tiqmvdò sv̀ng tǿòwe bø̀ng íe. 
† 26:58  cìlcèrì wa kà íe 

Matí 26:73

26:60
Dz 6:13

26:61
Yh 2:19

26:63
Mk 14:61; 

Lk 22:67
26:64

Mk 16:19; 
Lk 22:70; 

Dt 1:7
26:65

Mk 14:63
26:66

Yh 19:7
26:68

Lk 22:63-
65

láò we, 60pà gø lá mv-lú:nò. Vrá mv-dìng we svkse mvme bung 
lú:ngì nìgø, pà gø lá mv-lú:nò. We mèpvng mv-dìng we svkse 
vnígǿ dì ráì nø̀, 61“Yapè nø, ‘Gvrày Tø̀ngnø sv̀ng rǿmdv̀ng, 
vshø̀mni vdòngtaq vrvng ngutnòe,’ wa shø̀npè íe,” wae.

62Vrá chv̀ngwà vgopè tv̀mbúng nø̀, àng sv̀ng, “Nà sv̀ng yarìí 
nàtù nø̀  svkse wáshì we pà gø mè-nàtv́nshì má?” a:lòe. 63Ínìgø 
Yesuq nø dø mà-wá vle.

Chv̀ngwà vgopè vtv́nshì nø̀  àng sv̀ng, “Cúnshì we Gvrày 
mv́rdv̀ngø nà sv̀ng dvgv́mshì dvzv́re; nà nø Gvrày Àngcèpè 
Kristuq èí nìnø dètáshà,” a:lòe.

64Yesuqí àng sv̀ng, “Nàí èshø̀n bǿà dø ǿngàe. Íwe ngàí 
vlatnìni; akvt kèní kukaq Vsv̀ng Àngcèpè nø jórnònggwø̀n 
vbàngpa taq rung nø̀  muqlàng rvmøt mvdv̀mdv̀m dì daqwe 
èyv̀ng lóngnø̀nge,” a:lòe.

65Wekvt chv̀ngwà vgopè nø àngò belaqrì hweqringshì 
nø̀, “Àng nø shvyǿmkà shø̀ne! We mvdv̀m pà svkse ràe? 
Èyv̀ngnø̀ng, àngò shvyǿmkà ètá bǿshà. 66Nàmaqí kadø 
dèdvmnø̀nge?” a:lòe.

Wekvt àngmaq vtv́nshì nø̀, “Àng nø shí vpǿe,” wae.
67Wedá:ngí àng mv́rdaq sv̀ng tølí vpíò nø̀, wørdvpuqí àng 

sv̀ng dǿ:ròe; Tiqmaqí nø vpaqò nø̀, 68“Kristuqé, kagǿí nà sv̀ng 
nàdip we profet èwa nø̀  dètáshà,” a:lòe.

Pítèrí Yesuq Maò We
Mk 14:66-72; Lk 22:54-62; Yh 18:15-18, 25-27

69Pítèr nø vtv́nglap gwø̀rpuq yv́ngø rung lá:ngí dvzømshú 
tiqmè àng yv́ng dì ráì nø̀, “Nà gø Galilépè Yesuq nv̀ng tiqdø 
èívpme,” a:lòe.

70Íwe àngmaq shvngbe mv́rdv̀ngø àng mashì nø̀, “Kapà 
èshø̀:nò we mv-shángò,” wae.

71Wekvt àng nø vngámlap sv̀ng léshìá:mì ke, dvgá tiqmèí 
yv̀ng bǿà nø̀, weyv́ng vlrì sv̀ng, “Yapè gø Nazaretpè Yesuq 
nv̀ng tiqdø ívpme,” a:lòe.

72Vrá, àng mashì sórí dvgv́mshì nø̀, “Wepè sv̀ng ngàí mv-
shángò,” wae.

73We mèpvng tønwaí, shvnvng yv́ng riprì dì ráì nø̀, Pítèr 
sv̀ng, “Jø̀ngjǿngni nà gø àngmaqò lèíni! Pàwá wani, jø̀ngjǿng nà 
èshø̀n we shaqí svkse dvta:nòe,” a:lòe.

Matí 26:74 

26:75
Yh 13:38
27:1
Mk 15:1; 
Lk 22:66
27:2
Mk 15:1; 
Lk 13:1; 
Dz 3:13; 
1Ti 6:13
27:5
Lk 1:9, 21; 
Dz 1:18
27:8
Dz 1:19

74Wekvt àng mvdè nø̀  dvgv́m pv́ngshì sórí, “Wepè sv̀ng mv-
shángò!” wae.

Wekvt chàng dv̀nggú gì daqì. 75     26  Yesuqí àng sv̀ng, “Dv̀nggú 
shini mv-gì ke, ngà sv̀ng vshø̀mbaq èmang lóngàe,” vl dá:rà kà 
sv̀ng Pítèrí dvdvm rǿna:tnà. Wekvt tv̀m búngá:mì nø̀, mvrímàrí 
gvt nø̀  ngøe.

Yùdá Yiqshìa:mìlòng

27 1Gá daqì ke, chv̀ngwà vjìrì nv̀ng bashàrìò pongshaqrérì 
shvngbeí Yesuq sv̀ng sip láò nø̀  shvtlv́m rvt vrashìe. 

2Wervt àng sv̀ng dù:ngò dá:ngí shøl bǿà nø̀, gàmdù Pontio Pílat 
wur sv̀ng tvle bǿà.

3Wekvt Yesuq nvmá:mòpè Yòdáí àng sv̀ng kàciq ra:tnò we 
yv̀ng bǿà kvt tǿnshì nø̀, chv̀ngwà vjìrì nv̀ng shaqrérì sv̀ng 
gv̀msùng vshø̀mcégø̀m vtv́ngaa:tnà sórí, 4“Cip mv-vl we shvwi 
svng nvmv́mò nø̀  vléngshø̀ng bǿngà,” wae.

Íwe àngmaqí, “Nøngmaq nv̀ng pà sing má? Nà nø nà wa 
dèdushì,” a:lòe.

5Wekvt àngí gv̀msùng wegø̀mla Tø̀ngnø vdòngø dvgu:pmò 
dá:ngí léshìá:mì. Wedá:ngí ang búngá:mì nø̀  yiqshì bǿì.

6Chv̀ngwà vjìrìí gv̀msùng gø̀mla tǿò dá:ngí, “Yarì nø shvwi 
dvpǿ í rvt tø̀ngnø pø̀shøp kok taq shøp mà-du,” wae. 7Wekvt 
àngmaq vrashì dá:ngí, mvlú zaqlèrì kǿmlv́m rvt pø̀  welòngí 
chúngrøppèò rvmáhv́ng wvn bǿà. 8Wervt rvmá wehv́ng nø dèni 
høq Shvwi Hv́ng wa tǿòe.

9Yalòng nø profet Yeremíyáí shø̀n yà:ngà kà dvgøm bǿà we 
íe. Àngí,

“Israelcèrìí dvduò nø̀ mvnø doq bǿàpèò dvpǿ,
Gv̀msùng vshø̀mcégø̀m àngmaqí lá:ngò nø̀,
10Vkàngpèí ngà sv̀ng dètóng dø tiqdvchá,
chúng røppèò rvmáhv́ng wvnlv́m zí bǿà,”* wa nø̀  shø̀n 

yà:ngà.

Pílat Mv́rdv̀ngø Yesuq Koò we
Mk 15:2-5; Lk 23:3-5; Yh 18:28-19:1

11We mèpvng Yesuq nø gàmdùpè mv́rdv̀ngø ri:pme. 

* 27:10  Yalòng nø Yer 32:6-9; Zek 11:12-13 ciqrì íe 

Matí 27:26

27:12
Mk 14:61

27:14
Mk 14:61

27:15
Yh 18:39

27:19
Yh 19:13

27:20
Dz 3:14

27:25
Dz 5:28

27:26
Yh 19:1

Gàmdùpèí àng sv̀ng rø:tnò nø̀, “Nà nø Júrìò Koqkv́m èíe má?” 
a:lòe. Yesuqí àng sv̀ng, “Nà èshø̀n dø ǿngàe,” wa vtá:nòe.

12Chv̀ngwà vjìrì nv̀ng shaqrérìí àng sv̀ng nakéò we tiqkà gø 
mà-tá:nò. 13Wekvt Pílatní àng sv̀ng, “Nà sv̀ng mvmepàní cip èlá 
nø̀  svkse wáshì we mè-táò má?” a:lòe. 14Ínìgø àng sv̀ng tiqkàcè 
gø mà-tv́nshì rvt gàmdùpè nø vtvngshaq dàe.

15Bóy rvtø̀  taq móng vsv̀ngrì àngmaq wv́mshì we tunróng 
tiqgǿ gàmdùpèí vsv̀ng loksok dvpvt shvlángalv́m vtóng 
vle. 16Vrá wervtø̀  taq shv̀ng we vsv̀ng mv-gv́m Baraba wa 
tǿò we tungróng tiqpè àngmaq yv́ng vle. 17Wervt àngmaq 
dvkǿmshì ráì ke Pílatní àngmaq sv̀ng, “Nàmaq dvpvt ngàí 
kagǿ shvlángalv́m èshòngnø̀nge? Baraba mø̀-í ni Kristuq tǿòpè 
Yesuq má?” a:lòe.

18Kadø íe wani àng sv̀ng àngmaq shǿm rvtnø̀  tvlea:tnà we 
àngí shá bǿà.

19Àng nø kàngé rúngtv̀ng taq rung la:ngí, àng dø̀ngkumèí àng 
yv́ngsv̀ng kà la:pmò nø̀, “Døngman vsv̀ng wepè kaq nàí pà gø 
mè-wani. Pàwá wani, Ang dang yøpnv́ng nv́ngò rvt dèni nø nønt 
gvzà dvshànge,” vla:tnà.

20Ínìgø chv̀ngwà vjìrì nv̀ng shaqrérìí loksok dvzà:ngò nø̀, 
Baraba nø shvlángdv̀ng Yesuq nø shvmv́nglv́m røt dvzá:ròe.

21Gàmdùpèí àngmaq sv̀ng vtá:nò nø̀, “Yapèní kèní kapè 
nàmaq dvpvt shvlángalv́m èshòngnø̀nge?” a:lò ke, àngmaqí, 
“Baraba shèlá:ngashà!” a:lòe.

22Pílatní àngmaq sv̀ng, “Wedø í ni Kristuq tǿòpè Yesuq nø 
kadø lvwv̀ngò nøng?” a:lò ke, àngmaq shvngbeí, “Àng sv̀ng 
shètaqò!” a:lòe.

23Wekvt gàmdùpèí, “Pàwá! Mà-shvla we pà wàa:pmà?” 
a:lòe. Íwe àngmaq dvshàshà vkiq lú:ngì nø̀, “Àng sv̀ng 
shètaqò!” wae.

24Pílatní gø ngaq mv-dá:ngò nø̀  vjángshìlv́m lè bunglv́m 
dø yv̀ng bǿà rvt, tì lùò nø̀  loksok mv́rdv̀ngø wur ciqshì sórí, 
“Døngman vsv̀ng yapè shvwi shvyǿò dang ngà mà-bamshø̀ng; 
nàmaq ja wa íe,” a:lòe.

25Wekvt vsv̀ngrì shvngbe vtv́nshì nø̀, “Àngò shvwi nø 
nøngmaq nv̀ng nøngmaq àngcèrì mvdv̀m laqvhap,” wae.

26Wedá:ngí àngmaq dvpvt Baraba shvlá:ngaòe; ínìgø Yesuq 
nø shi:pmò dá:ngí shvtaqlv́m rvt tvle bǿà.

Matí 27:27 

27:27
Yh 18:28
27:28
Yh 19:2
27:29
Yh 19:2-3
27:32
Mk 15:21; 
Lk 23:26; 
Dz 2:10; 
Heb 13:12
27:33
Yh 19:17
27:40
Yh 2:19
27:42
Yh 1:49

Cìlcèrií Yesuq sv̀ng Dvcøòlòng
Mk 15:16-20; Yh 19:2, 3

27Wekvt gàmdùpèò cìlcèrìí, Yesuq kaq Kàngé dǿng sv̀ng shøl 
bǿà nø̀, cìlcè mvdò shvngbe gø àng yv́ngø dvkø̀ma:tnà. 28Àngò 
gónggwárì chu:tnaò dá:ngí àng sv̀ng shanzø mvshé tiqdùng 
dvgwaòe. 29Vrá vzvtshaq bv̀nghǿ vmo tiqchv̀ng àng vgo taq 
shvmoò nø̀, àng wur vbàngpa taq gungzì tiqtv̀ng shvla:ngòe. 
Wekvt àng mv́rdv̀ngø pvnciq tushì sórí, “Júrìò Koqkv́mé! 
Leqnàlúné!” a:lò nø̀  àng sv̀ng dvcøòe. 30Wekvt àng sv̀ng tølí 
vpíò nø̀, gungzìtv̀ng gø lùò dá:ngí àng vgo vdi:pmòe. 31Àng 
sv̀ng dvcø bǿà dá:ngí shanzødùng gø chu:tnò nø̀, àngò gwálv́mrì 
dvgwa dv̀ng, àng sv̀ng shvtaqlv́m shøl bǿà.

Yesuq sv̀ng Shvtaqòlòng
Mk 15:21-32; Lk 23:26-43; Yh 19:17-27

32Àngmaq búng ráì ke, Kureni vsv̀ng Símòn tǿshì we tiqpè 
yv̀ng bǿà. Yesuqò wørgáng baqalv́m rvt àng sv̀ng shvnu:ngòe. 
33Vgo sharø wa tǿòwe Golgota zàng sv̀ng àngmaq tuq ráì ke, 
34svkí nv̀ng vshúshaq í we bìmtì mvcat aqlv́m àng sv̀ng zíòe. 
Àngí tínò dá:ngí mv-aqò.

35Àng sv̀ng shvtaqò dá:ngí, àngò bèlaqrì nø shìwøn doshì nø̀  
vwalshìe.* Yalòng nø profet kà taq,

“Ngà bèlaqrì àngmaq vwalshì nø̀,
ngà vdòng bèlaqdùng rvt shìwøn doshìe,”†

wa kà sv̀ng dvgømlv́m rvt íá:mì.
36Weyv́ngø àngmaq rung nø̀  àng sv̀ng vcù:ngòe. 37Àng 

sv̀ng cip láò kà í we, “YESUQ YAPÈ NØ JÚRÌÒ KOQKV́M 
ÍE,” wa nø̀  vrushaqlòng àng vgo mvdv̀mra:mø dvcaqòe. 38Vrá 
sv̀ngdo vnípè gø, vbàngpa tiqpè vgwépa tiqpè, àng nv̀ng tiqrá 
shvtaqòe. 39Wedangdang vzv̀ng we mvnv́mrìí gø, àngmaq vgo 
hwashì nø̀  àng sv̀ng shvyǿ:mò sórí, 40“Tø̀ngnø èca:tnò dá:ngí 
vshø̀m nií nàra:ngòpèá, èchv́ngshì lè! Gvrày Àngcèpè èí nìnø, 
wurgángtø̀ng kèní èyøtshì daq!” a:lòe.

41Welòng døni chv̀ngwà vjìrì, Dvrásvrarì, shaqrérì nv̀ng 
Pàrìsírìí gø àng sv̀ng dvcøò nø̀; 42“Dvgárì nø shvlu:tnò we, 
àng vdè nø shvlut mv-ngutshì dá:rì. Àng nø Israelrìò Koqkv́m í 
* 27:35  Greek karu tiqmaq taq yaciq tiqka nø mà-dvbáò 
† 27:35  Yalòng nø ShB 22:18 ciq íe 

Matí 27:57

27:50
Yh 19:30

27:51
Heb 9:3, 8

27:55
Lk 8:2-3

27:56
Mk 15:47; 
Lk 24:10; 
Yh 19:25

nìnø, vkvtni wurgángtø̀ng kèní laqyøtshì daq, wekvt àng sv̀ng 
kv́mlv́m íe. 43Gvrày kaq wa àng nø vlǿmshìe; àng sv̀ng Gvrayí 
wá:mò nìnø akvtni àng sv̀ng laqshvlut daqò. Kadø íe wani, ‘Ngà 
nø Gvrày Àngcèpè ǿngàe,’ wa shø̀nvpme,” wae.

44Àng nv̀ng tiqdø shvtaq bǿà we sv̀ngdo wepèníí gø àng sv̀ng 
wedø tiqdvchá rvpà:lòe.

Yesuq Shìlòng
Mk 15:33-41; Lk 23:44-49; Yh 19:28-30

45Wekvt vchuq nari kèní dvgø̀  nari høq we móngkøp dødv̀ng 
wàá:mì. 46Dvgø̀ nari dvgvp Yesuq nø shaqmèí vkiq nø̀, “Eli, Eli, 
lima sabaktani?” wae. Wekà nø,

Ngà Gvrày, ngà Gvrày, ngà sv̀ng pàwá èlàngàe?* wa kà íe.
47Wezàngø riprì tiqmaqí wekà tá bǿà kvt, “Yapèí Eliyá goòe,” wae.
48Wekvt tiqdvshaqí, àngmaq dvhø̀  kèní tiqgǿ kvlv̀ngá:mì nø̀, 

tìshúm tiqpù taq bìmráng mvcat dvzǿ:ngò nø̀, gungzì tiqtv̀ng taq 
dvcaqò dá:ngí àng sv̀ng shvaqòe. 49Ngv́mshìrìí nø, “Laqí, àng 
sv̀ng shvlutlv́m rvtnø̀  Eliyá di daq má, yv̀nglv́m wàì,” wae.

50Yesuq nø vrá tiqkvt shaqmèí vkiq dá:ngí àng Pvlàcè rv́ lshìá:mì.
51Èyv̀ngnø̀ng! Wela:ngí Tø̀ngnø tardùng gø, taqmvtú kèní 

pvngmvtú høq talàm díngá:mì; rvgaq gø vtørshì nø̀, lóngrì gø 
deá:mì. 52Dvgv̀mrì gø vtáná:mì nø̀, yøp yà:ngì we shànshérrì 
mvme gø kungshì lú:ngì. 53Zuná:mì mèpvng, àngmaq nø 
dvgv̀mrì kèní léshì dá:ngí, shànshér wamà sv̀ng gòng nø̀, 
mvmegǿ yv́ng dvtánshìe.

54Cìlyádùpè nv̀ng tiqdø vl nø̀  Yesuq sv̀ng vcù:ngòrìí, nv̀mnǿ 
vshvl nø̀  bø̀ná:mìrì yv̀ng bǿà kvt, vtvngshaq svre lú:ngì nø̀, 
“Yapè nø jø̀ngjǿngni Gvrày Àngcèpè í dá:rì,” wae.

55Galilé kèní Yesuq mèpvng cv̀n daqà nø̀, àng sv̀ng 
dvzø:mòwe svmaré mvme mè gø wezàngø vl nø̀  vrúm kèní 
dvjaqòe. 56Wemvdò taq Makdala Mari gø, Yakú nv̀ng Yose 
àngmè Mari gø, Zebedi àngcèpèníò àngmè gø vbáe.

Yesuq sv̀ng Kǿmòlòng
Mk 15:42-47; Lk 23:50-56; Yh 19:38-42

57Dørø̀m høqa:tnà dvgvp, Arimatiya kèní Yósep wa tǿò nø̀  

* 27:46  Yalòng nø ShB 22:1 ciq íe 

Matí 27:58 

27:60
Mk 16:4; 
Dz 13:29
28:1
Lk 8:2
28:2
Yh 20:12; 
Dz 5:19
28:3
Mk 9:3; 
Yh 20:12

Yesuqò zv̀ncvn í we mvgàm tiqpè dì ráì. 58Pílat yv́ngsv̀ng àng 
dìá:mì nø̀  Yesuq vnànglòng rø:tnòe. Wekvt àng sv̀ng vnànglòng 
zílv́m Pílatní vmíng zíòe. 59Wekvt Yósepmí vnànglòng lù 
bǿà nø̀  mv́ngshèr we linen tiqpuqí du:pmò dá:ngí, 60àng 
dvpvt chuqshì yà:ngì we dvgv̀mdùng àngshv́r rv́mø vyà:lòe. 
Lóngkø̀mmè tiqgø̀m tvriò nø̀  dvgv̀mdùng bv́ngkàchit bvt shøò 
dá:ngí loá:mì. 61Makdala Mari gø Mari wámè gø weyv́ngø vl nø̀  
dvgv̀m tiqpaø runge.

Dvgv̀mdùng yv́ng Vcóngshúrì
62Dvgǿshì ni mèpvng ni taq, chv̀ngwà vjìrì nv̀ng Pàrìsírì 

nø gàmdùpè Pílat yv́ngø dvkǿmshì ráì nø̀, 63“Dùpèá, yúmshú 
wepè cúnshì dvgvp, ‘Ngà nø vshø̀mni mèpvng zun longe,’ 
wa shø̀na:pmì we nøngmaqí dvdvm rǿnvtshà. 64Wedø í rvt, 
vshø̀mni wani høqshaq, dvgv̀mlòng lashvngà:ngò dø dèká:mò, 
mø̀-í ni yaqdø̀ngí àngò zv̀ncvnrì di ra nø̀  àng sv̀ng kǿò dá:ngí 
bashàrì sv̀ng, ‘Àng nø shì yv́ngkèní zuná:mì’ vl bǿò nìnø, 
lv̀ngdø̀mø yùmlòng nø nv̀mlatlòng mvdv̀m rvnaq longe,” a:lòe.

65Pílatní àngmaq sv̀ng, “Nàmaq gø vcóngshú nàdánø̀nge! 
Èdìnø̀ng nø̀, nàmaqí èshánø̀ng dø shèngv̀ngnø̀ng,” a:lòe.

66     27  Wekvt àngmaq dìá:mì nø̀  dvgv̀mlòng shvngà:ngòe. 
Lóngkø̀mgø̀m taq dvzøk di:pmò nø̀  vcóngshú gø gà:lòe.

Yesuq Shì yv́ngkèní Zun Lú:ngì lòng
Mk 16:1-8; Lk 24:1-12; Yh 20:1-10

28 1Nárni mèpvng tiqnár nv̀mlat ni gá daqì dvgvp, Makdala 
Mari nv̀ng Mari wámè nø dvgv̀m yv́ng nv̀ng dì ráì.

2Wekvt èyv̀ngnø̀ng, nv̀mnǿmè vshvl ráì; kadø íe wani 
Vkàngpèò lv̀ngsa tiqgǿ muqlàng kèní lashì daqì weí, bv́ngkàchit 
yv́ngkèní lóngkø̀mgø̀m tvriò dá:ngí we mvdv̀mø runge. 3Àngò 
mvrshv̀m nø cv̀ngbàl dø lap nø̀  àngò bèlaq gø tvwv̀n dø mùnge. 
4Vcóngshúrì gø àng sv̀ng svre weí nipnip vdv̀n nø̀  shìrì dø 
vshv́má:mì.

5Svmarémèní sv̀ng lv̀ngsagǿ kàtv́ngshì nø̀, “Mè-sèreshìni, 
shvtaqa:pmàpè Yesuq sv̀ng èláshò we ngàí shángòe. 6Àng nø 
yayv́ng mv-vl, àngí vshǿnshaq dø tiqdvchá zuná:mì. Vkàngpè 
vyàla:pmà zàng gø èdìshì nø̀  èyv̀ngshò. 7Wervt watwat èdìshì 
nø̀  zv̀ncvnrì sv̀ng, ‘Àng nø shì yv́ngkèní zuná:mì. Èyv̀ngnø̀ng, 

28:20
Yh 14:26; 
Dz 2:42; 

18:10
                                                    

nàmaq vzv̀ngzv̀ng Galilé kaqsv̀ng di dae. Weyv́ngø àng sv̀ng 
èyv̀ng bǿnø̀nge,’ èvl bǿshò. Yala, ngàí nàní sv̀ng dvtáshìe lé,” 
a:lòe.

8Wekvt àngní mvzè nø svre we nv̀ng vtvngshaq dvbù sórí 
dvgv̀m yv́ngkèní chàng búngá:mì nø̀, zv̀ncvnrì sv̀ng dvtálv́m 
kvlv̀ngá:mì. 9Àng zv̀ncvnrì sv̀ng dvtálv́m di dvga:pmí, 
èyv̀ngnø̀ng, Yesuqí àngní mvzè sv̀ng vhǿm bǿà nø̀, “Pàmvràé,” 
a:lòe. Wekvt àngní mvzè tvp dvhǿmshì ráì nø̀, àng hí zø̀:mò 
sórí noqòe. 10Wekvt Yesuqí àngní mvzè sv̀ng, “Mè-sèreshìni! 
Èdìv́mshì, ngà vnvmpèla Galilé kaqsv̀ng lvdìra dø dètá bǿshò; 
àngmaqí ngà sv̀ng weyv́ngø èyv̀ng longe,” a:lòe.

Chv̀ngwàrìí Yùmlv́m Gvsvt Vjø:nòlòng
11Àngní mvzè dì langí, èyv̀ngnø̀ng, vcóngshúrì tiqmaq 

wamà sv̀ng dì ráì nø̀, bø̀ná:mì tvràrì shvngbe chv̀ngwà vjìrì 
sv̀ng dvtáòe. 12Wekvt shaqrérì nv̀ng dvhømshì dá:ngí vrashì 
nø̀, cìlcèrì sv̀ng gv̀msùng mvme zíò dá:ngí 13nàmaqí yadø 
èshø̀nnø̀ng, “Yaqdø̀ngí nøngmaq yø:pmì dvgvp, àngò zv̀ncvnrì 
dì ráì nø̀  àng vnàng kǿa:pmà, èvlnø̀ng. 14Kà yalòng móng 
øpshúpèí tá bǿò nìnø, nàmaq lutshìlv́m rvt nøngmaqí àng sv̀ng 
ní:malv́m íe,” a:lòe.

15Wekvt àngmaq nø gv̀msùng tvpshì dá:ngí, dvkv́mshaq dø 
tiqdvchá wáshìe. Wervt Júrì dvhø̀  taq yakà nø dèni høqshaq 
shv̀nge.

Dvkv́mkà Vtvng
Mk 16:14-18; Lk 24:36-49; Yh 20:19-23; Dz 1:6-8

16Wekvt zv̀ncvn tiqcé tiqpè nø Galilé kaqsv̀ng dìá:mì nø̀, 
Yesuqí àngmaq sv̀ng dvtúa:pmà shìgùng yv́ngsv̀ng ngangá:mì. 
17Àng sv̀ng yv̀ng bǿà nø̀  noqòe. Íwe tiqmaq nø dvtiqshìe.

18Wekvt Yesuq nø àngmaq yv́ng dì ráì nø̀, àngmaq sv̀ng, 
“Muqlàng nv̀ng rvgaqtø̀m vmíng vkv́ng í dv́ngte ngà sv̀ng vzíshaq 
íe. 19Wervt nàmaq èdìv́mnø̀ng nø̀ sv̀ngpv̀n dvcì í dv́ngte sv̀ng 
zv̀ncvn wáshì dèzv́rnø̀ng. Vpè, Àngcèpè nv̀ng Shànshér Pvlàcè 
bø̀ng taq tìløp èløpmanø̀ng. 20Nàmaq sv̀ng dvkv́m bǿshà dv́ngte 
shvngbe cv̀nlv́m rvt àngmaq sv̀ng shèngøntnø̀ng; Èyv̀ngnø̀ng, 
yabàn lv̀ngdø̀m ni høq, ngà nø nàmaq nv̀ng tiqdø vle,” a:lòe.

Amen.



YAKÚÒ
Shvri karu

Kàpung
Dvbùshv̀ngkà nø Yerúsalem taq vl 
we Júrì dvhø̀  tiqdvshaqí vsher ya:ngi. 
Pvngwàcé ni bóy taq Júrì 3,000 gǿ 
dv́ngte shvngø̀mré sv̀ng rvmshì ráìlòng 

Dvzv́r 2 tut taq vru yà:nga. Mv-kv́mwe Jú shølshúrìí dvzv́rpèla kaq dvshá dvki wà 
yà:ngà nìgø wewamà taq shvngø̀mré nø luq mvnshì yà:ngì. Stepan shvt bǿa mèpv̀ng 
rvtø̀  kèní Yerúsalem shvngø̀mré kv́m vsv̀ng shvngbeí nø angmaq kv́mnønt rvt vrè 
dvki we vhǿm yà:ngà. Dvshá dvki vrèò weí àngmaq sv̀ng Yùdá móng nv̀ng Samari 
móng kazàng màzàng sv̀ng vkang yà:ngì (Dz 8:1). Yadø í we dvjà taq kazàng màzàng 
vtshì yà:ngì we kv́m vsv̀ng Júrì kaq nònggùn zílv́m rvt Yakúí Yerúsalem wama 
kèní kàru yalòng vru yà:ngà we íe. Yabok nø àngí A.D. 45-48 nǿngram taq da vru 
ya:ngòni.
Yakú nø Yesuq Kristuqò àngnvm pvngrv́mpè í ya:ngì nø (Mari lap kèní), Yùdá nv̀ng 
nø angní nvm jǿngkvp í yà:ngì (Yósep nvng Mari lap kèní). Yakú nvng angnv̀mpèla 
nø Vkàngpe rvgaqtø̀m taq Gvrày bv̀nlì wa dvgvp àng sv̀ng mv-kv́m yv̀ng (Yh 7:3-8). 
Wedø í nìgø, we mèpvng Yakú nø kv́m vsv̀ng tiqpè í yà:ngì nø, Vkàngpe zun bǿì 
mèpv̀ng àng yv́ng àng góngni dvtánshì ya:ngì (1Kr 15:7). Yesuq muqlang sv̀ng vbun 
bǿà mèpv̀ng, Yakúí nø dvgá dø rvcv́ngcèrì nv̀ng Shànshér Pvlàcè lashì daqlòng sv̀ng 
ca yà:nga (Dz 1:14). Yakú nø lv̀ngdø̀m taq Yerúsalem wamà shvngø̀mré shølshú tiqpè 
í yà:ngì (Dz 12:17; Dz 15; Gal 1:19, 2:9).
Jú kv́m vsvngrì sv̀ng Jú kv́m vsv̀ng tiqpèí shvngø:ntnò pa dø, Yakúí Jú laqyà nv̀ng 
vbóng vtok dø vruòlòng nø pà dvtiqshìlv́m mv-vl. Àng shvngøntkà téka nø Kagvp 
ànglí shvngøntkàrì nv̀ng Yesuqò Ìshøt Mòngkà (Mt 5-7) taqkèní íe. Àng shvngønt 
vtóng nø Yesuqò shvngønt vtóng nv̀ng vbónge. Pàwá wani àngí gø nv̀mbø̀ngí sangpó 
pvlùngò we, shøn shúng dvzá:rò we, nv̀mpuwvt vmø̀ l we, maq mv-dv́ngshì we 
svmi nv̀ng dvgá dø mvmepv̀n, yadø í we shø̀ngrà nvng vbóng vtokwe kàshvbóngrì 
zø̀m yà:ngà. Vrá yabok nø Kàshvgøp bok nv̀ng gø vbónge, pàwá wànì yabokngí 
nø ni vrv̀m cúnshìlv́m lvpat dvpvt shánønt zitnønt zie. Rvcv́ngcè tiqgǿ nø vdè 
kv́mnønt sv̀ng vdè bvnlìí dvtan rae. Yakúí nø vløt ralòng nvng dvløt ralòng dang 
(1 tut), àngnvm àngchvng shóngnønt nv̀ng døng nø̀  shvlawe bv̀nlìrì (2 tut), pvlè 
øpshì rà dang (3 tut), rvgaq laqyà tvràrì (4 tut), nv̀ng vdá mvgàm dang nv̀ng dvgá dø 
shvngø̀mré lvpat dangrì (5 tut) mvme dang shvngøntne.
Jø̀ngjǿngni, “bv̀nlì mà-dáwe kv́mnønt nø vshííe” (2:20). Kv́m vsv̀ng tiqgǿ nø àng 
nøntlíngshì bø mèpvng shvlawe bv̀nlií ang kv́mnønt vjø̀nglòng dvtan lú:ngòe.

Vrushú: Yakú
Karu vtoshú: Kv́mwe Júrì
Rvtø: A.D. 45-48

Yakúò 1:12

                                       1:1
Yh 7:35; 
Dz 26:7

1:2
Mt 5:12; 

Heb 10:34
1:3

Heb 
10:36; 

1Pt 1:7
1:4

1Kr 2:6
1:5

Mt 7:7
1:6

Mt 21:21; 
Mk 11:24

1:8
2Pt 2:14

1:9
Mt 23:12

1:10
1Kr 7:31; 
1Pt 1:24

1:11
Mt 20:12

1:12
1Kr 2:9; 
1Pt 3:14

1 1Gvrày nv̀ng Vkàngpè Yesuq Kristuqò vshuq Yakú ngà nø, 
nàshin yv̀ngshà we tiqcé vní dvgø̀ngrì sv̀ng pàmvrà wvnge!

Dvløtlòng Dang
2Ngà vnvmrìé, dvløtlv́m angpv̀npv̀n nàhǿmnø̀ng dvgvp, 

dvbúrà dvchǿng dèdutnø̀ng. 3Pawáwani nàmaq kv́mnønt sv̀ng 
vløt lù:ngí nø tønnønt dvbungò we èshánø̀ng. 4Wervt namaq nø 
gø̀gøm nø̀  kø̀mzøp tétǿnglv́m rvt tønnønt nø kø̀mzøp dø bv̀nlì 
laqwa.

5Vrá, nàmaq dvhø̀  taq tiqgǿgǿ zitnønt mv-luqaò nìnø, mà-
ngvnshaq lv̀ngshò nøntní shvngbe sv̀ng zi daqpè Gvrày kaq 
laqrøtshì; wekvt àng sv̀ng zí daqòe. 6Íwe mà-dvtiqshìshaq 
kv́mnøntní laqrøtshì. Dvtiqshìgǿ nø nv̀mbø̀ngí vla:pmò nø̀  
rvbaqò we bangni tìma dø íe. 7Wegǿí nø àngkàngpè yv́ngkèní 
tiqpv̀npv̀n lún dakngòe laqmv̀-lv́nshì; 8àng nø vní nønt nø:ntnò 
nø̀  àngò tvrà shvngbe taq mv-nìm vsv̀ng íe.

Dvshàgǿ nv̀ng Mvgàmgǿ
9Vcip vním we vnvmpè nø, àng sv̀ng shvringshaqlòng taq 

laqdvshv́ngshì. 10Íwe mvgàmré nø àng sv̀ng ci:pmòlòng taq 
laqdvshv́ngshì. Pàwá wani, àng nø shønwvt dø vmø̀ lvme. 
11Nv̀m nø gáng we shaq nv̀ng svr ra kvt shøn nø shúngvme; 
àngwvt gø vjavm nø̀  àng vnvp mvrshv̀m gø vmø̀lvme. Wedø 
tiqdvchá mvgàmré nø àngí ye:rò tvràrì taq vmø̀lvme.

Dvløt ra Dvgvp Tønshì Rà We
12Dvløt ralòng sv̀ng tønshìgǿí nø ìshøt ìgv̀n lú:nòe; Pàwá 

wani àng nø dvchǿng dv́ngshì bǿì rvt Àng sv̀ng shóngshìrì kaq 

Kàgorì:
Kàpung (1:1)
1. Rvcv́ngcè nø vløt ralòng nvng dvløt ralòng sv̀ng tønshì rà we (1 tut)
II. Rvcv́ngcè nø àngnvm àngchvng shóngnønt dvtan rà we nvng shvlawe bv̀nlì wá rà 
we (2 tut)

III. Rvcv́ngcè nø pvlè øpshì rà we (3 tut)
IV. Rvcv́ngcè nø vdè lvpat kèní rvgaq laqyà gur rà we (4 tut)
V. Rvcv́ngcè nø vdálòng sv̀ng lv́ngshálv́m nv̀ng dvgá shvngø̀mré vsv̀ngrì nvng vdu 
dø shvrv́m sháshì rà we (5 tut)

Yakúò 1:13 

1:15
Rm 6:23
1:16
1Kr 6:9
1:18
Yh 1:13; 
Dt 14:4
1:20
Mt 5:22
1:21
Eps 1:13; 
4:22
1:22
Mt 7:21
1:25
Yh 8:32; 
13:17; 
Gal 2:4
1:26
1Pt 3:10
1:27
Mt 25:36; 
Rm 12:2; 
2Pt 1:4

zílv́m Vkàngpèí vdv́nshaq gø̀nshaq shémo lún lú:ngòe. 13Kagǿ 
gø dvløt we vhǿ:mò dvgvp, “Gvrayí dèløtne,” laqmv̀-wa; pàwá 
wani mv-gvm lù:ngí Gvrày kaq dvløt mv-lú:nò døni, àngí nø 
kagǿ sv̀ng gø mà-dvlø:tnò. 14Ínìgø tiqgǿ nø tiqgǿí dvløtlv́m 
vhǿ:mòlòng nø àng vdè mapnøntní rønkéò nø̀  yùm bǿò kvt wa 
íe. 15Wedá:ngí mapnønt mvzishìvm kvt shìwvt shvzat daqòe; 
shìwvt gong long kvt shìlòng shøq daqòe.

16Ngà shóngshø̀ng we vnvmrìé, leqmè-yùmvm bǿnø̀ngé! 
17Shvlawe gønpaq í dv́ngte nv̀ng kø̀mzøpwe gønpaq í dv́ngte 
nø mvdv̀m kèní wa í nø̀, gálòng Àngpè yv́ngkèní tuq daqì we íe; 
Àng taq nø dvshøtdvlíng walòng mv-vl, mø̀-í ni vlíng we bàngzì 
mv-vl. 18Àngí mv́n yà:ngàrì dvhø̀  taq nøngmaq nø àngshí 
nv̀mlatrì dø ílv́m rvt, Àng nønt wv́mshì dø cà:nò nø̀, døngwe 
mòngkà kèní nøngmaq sv̀ng èshøq bǿshà.

Táshú nv̀ng Bv̀nlì Wáshú
19Wervt ngàí shù:ngì we vnvmrìé, gǿ vrv̀m nø tálv́m taq 

laqvpán, shø̀nlv́m nø vtǿn nø̀  shv̀mnárílv́m gø laqvtǿn. 
20Kadø íe wani, vsv̀ng høpnø:ntní Gvrày døngmanlòng mà-
dvbu:ngò. 21Wervt nǿmtuqtuq í dv́ngte nv̀ng mvgv́mnø̀nt 
í dv́ ngte ègurnø̀ ng nø̀, nàmaq sv̀ ng chv́ ng lúnlv́ m 
nàmaq nvrø̀m vdòng vkvtshaq mòngkà mv̀ng kønnø:ntní 
nàtoshìnø̀ng.

22Mòngkà sv̀ng tá wa ètánø̀ng nø̀, vdè wa mè-yúmshìnø̀ngni, 
mòngkà sv̀ng cv̀n vsv̀ng èwáshìnø̀ng. 23Pàwá wani, tiqgǿgǿí 
mòngkà ladv́ng táò nìgø mv-ca:nò we í nìnø, wegǿ nø àngò 
ngv́nì mv́rdaq jv̀mna taq yv́ngshìwe tiqgǿ dø vshv́me. 24Àng 
yv́ngshì dá:ngí búngvm nø̀, àng kadø í bø we welvngni vnáshì 
bǿì. 25Ínìgø shvlut we kø̀mzøp Dvrá taq yv́ngshì dá:ngí 
tǿngtǿngwa cà:nògǿ nø, táò nø̀  vnádv̀ng wàògǿ mø̀-í, íwe bv̀nlì 
wagǿí nø̀, àngí wàòlòng taq ìshøt ìgv̀n lúnlv́m íe.

26Nàmaq dvhø̀  taq kagǿ í nìgø, vdè nø noqngø̀m dang 
nøntlø̀m dø dvdutshì dá:ngí àng pvlè mà-kvngshì nìnø, vdè nønt 
sv̀ng yúmshìgǿ í nø̀, àngò noqngø̀m dang gø vshø̀ng íe. 27     1  Gvrày 
nv̀ng Vpè mv́rdv̀ngø mv́ngshèr nø̀  cip mv-vl we noqngø̀m tvrà 
nø yalòng íe. Dvrvtcèrì nv̀ng mèmàrì àngmaq mvhøt dvgvp 
tì:nò nø̀, vdè gø mònggàng mv-mv́ng mv-shèr weí mv-zínkelv́m 
rvt vyáshìlòng íe.

2:1
Dz 7:2; 

10:34
2:4

Yh 7:24
2:5

Mt 25:34; 
Lk 12:21; 

Dt 2:9
2:6

Dz 8:3; 
1Kr 11:22

2:8
Mt 5:43

2:10
Mt 5:19; 
Gal 3:10

2:12
Mt 16:27

2:13
Mt 5:7; Lk 

6:37
2:14

Mt 7:26

Vsv̀ng Mv̀rshv̀m Mà-rvwìnglv́m

2 1Ngà vnvmrìé, pòngbàng vl we nøngmaqò Vkàngpè 
Yesuq Kristuq vdòngø kv́mnønt tvrà taq mvrshv̀m mè-

rèwìngnø̀ngni. 2Kadø íe wani, shénvt dvchøpshì nø̀  ngø̀rngø̀r 
wawe bèlaq gwashì we tiqgǿ nàmaq kø̀mngǿmchø̀m yv́ng 
gòngra nø̀, vrá nǿmtuq bèlaq gwashì nø̀  dvsháchawe tiqgǿ di ra 
nìnø, 3ngø̀rngø̀r wa gwashìgǿ sv̀ng nø nàpǿnø̀ng nø̀, “Yayv́ng 
rúngrà shvlá taq èrung ra,” èvlnø̀ng dá:ngí, dvsháchagǿ sv̀ng nø, 
“Kuyv́ng èripmvm,” mø̀-í ni “Ngà hí mvkøm lv̀ngpvng èrung 
ra,” èvlnø̀ng rvt, 4nàmaq dvhø̀  taq rèwìngkénø̀ng sórí mà-shvla 
dø dèdvmnø̀ng we kàngéshúrì èínø̀ng we mø̀-í má?

5Ngà shóngshø̀ng we vnvmrìé, ètá dánø̀ng. Gvrayí nø 
mònggàng taq dvshácharì kaq rvcà:ngò nø̀  kv́mnønt vdòngtaq 
mvgám dvzá:rò dá:ngí, Àng sv̀ng shù:ngòrì kaq dv́na yà:ngà 
we móngdàn zaqshøprì gø vpvt dvzv́r bǿà we mø̀-í má? 6Íwe 
dvsháchagǿ sv̀ng nàmaqí shèyǿm bǿshà. Mvgàmrérìí nàmaq 
svng shènipnø̀ng nø̀  àngmaqí dvráróngrì rv́msv̀ng nàmaq kaq 
èshv̀ lnø̀ng we mø̀-í má? 7Nàmaq sv̀ng ègo bǿshà we ring bø̀ng 
gø àngmaqí shvyǿ:mò we mø̀-í má?

8Vdè sv̀ng èshóngshì dø nà shvnvng vsv̀ng kaq shóngshì ràe,* 
wa nø̀  Linggí taq vru yà:ngà.

Gvrày móngdàn Dvrá sv̀ng dègømnø̀ng kvtnø, nàmaqí vdu 
dø èwànø̀ng we íe. 9Íwe rèwìngkénø̀ng kvtnø, shìwvt èwànø̀ng 
we í rvt, vléshìrì wa nø̀  Dvráí kàngé vduá:mì. 10Pàwá wani, 
Dvrá í dv́ngte dvgø:mò nìgø tiqciqcè taq vtøpmvm we kagǿ 
gø Dvrá shvngbe taq zìwvt v̀ lá:mì. 11Kadø íe wani, “Vsv̀ng 
mè-dèchapni,”† wa nø, “Vsv̀ng mè-shvtni,”‡ gø wae. Wervt mè-
dèchap we í nìgø vsv̀ng èshvt kvtnø Dvrá vléò vsv̀ng èíá:mì. 
12Wervt shvlutwe Dvráí kàngé we vhǿmlv́mrì dø, shǿn gø 
èshø̀nnø̀ng nø̀  wá gø èwànø̀ng. 13Pàwá wani, dvsházanønt mà-
dvta:nògǿ sv̀ng nø dvshá mà-zashaq kàngé daqòe; dvsházanønt 
nø kàngélòng mvdv̀m jòre.

Kv́mnønt nv̀ng Bv̀nlì
14Ngà vnvmrìé, tiqgǿgǿ kv́mnønt vdánge wa shø̀n dá:ngí 

* 2:8  Yalòng nø Lw 19:18 ciq íe 
† 2:11  Yalòng nø Bng 20:14 nvng DD 5:18 ciqní íe 
‡ 2:11  Yalòng nø Bng 20:13 nvng DD 5:17 ciqní íe 

bv̀nlì nø vhúng í nìnø pà vjú vle má? Wedø í we kv́mnø:ntní àng 
sv̀ng chv́ng lú:nò má? 15Àngnvm tiqpè mø̀-í ni tiqmè góngsér í 
nø̀, ni vrv̀m v́mlv́m mà-dá ke, 16nàmaq dvhø̀  kèní tiqgǿí àngní 
sv̀ng, “Pàmvràcè èlov́mshì; leqlø̀mshì, leqnàgàshì,” èvlnø̀ng 
dá:ngí àng shagóng dvpvt ràrì mà-zíshaq nø pà vjú vlni má? 
17Wervt bv̀nlì mà-wá kv́mnønt wa nø vshíshaq íe.

18Íwe tiqgǿgǿí, “Nà nø kv́mnønt nàdáe, ngà nø bv̀nlìrì 
vdánge; nàò bv̀nlìrì ma-dáshaq nàò kv́mnønt ngà sv̀ng dètanà; 
ngàí gø ngàò bv̀nlìrì kèní nà sv̀ng ngàò kv́mnønt dvtanvtnøng,” 
wa shø̀n rae. 19Gvrày nø tiq Gvrày wa íe wa nø̀  nà èkv́me. Vdue! 
Cángrì gø nipnip vdv̀n nø̀  kv́me.

20Íwe sv̀ngdá:lé! Bv̀nlì mà-dáwe kv́mnønt nø vshíshaq í we 
sv̀ng nà cíng mèyǿ má? 21Nøngmaqò vkop vkàng Abrahamí 
núngrà taq àngcèpè Isak nú:ngò we bv̀nlìrì rvt døngman dø 
dvdut yà:ngà we mø̀-í má? 22Wervt àngò kv́mnønt nø bv̀nlìrì 
nv̀ng tiqdø bv̀nlì wà yà:ngì nø̀, werì bv̀nlìrì kèní àngò kv́mnønt 
nø kø̀mgøm yà:ngì we èyà:ngò má? 23Linggí taq, “Abraham 
nø Gvrày kaq kv́m bǿìlòng rvt àng sv̀ng døngman dø dvdut 
yà:ngà,”*

wa shø̀n yà:ngà dang nø vhømá:mì.
Vrá àng sv̀ng Gvrày rø̀mnvngpè wa tǿ yà:ngà. 24Wervt vsv̀ng 

nø kv́mnøntní wa mø̀-í dø bv̀nlìrì kèní gø døngman dø dvdu:tnò 
we sv̀ng èyv̀ngnø̀ng.

25Wedø tiqdvchá, góngnvmmè Rahap gø, kàríshú gǿní vtoò 
dá:ngí dvgá tvràrà shvlo bǿà we bv̀nlìrì rvt døngman dø dvdut 
yà:ngà we mø̀-í má? 26     2  Kadø íe wani, pvlàcè mv-vl we góng nø 
vshíshaq í dø, kv́mnønt gø bv̀nlìrì mà-dá nø vshíshaq íe.

Pvlè sv̀ng Øpshì We

3 1Ngà vnvmrìé, svrarì nøngmaq nø té rvnaqwe kàngélòng 
vhǿm lú:ngì we èsháshìnø̀ng rvt, svra wa mvmegǿ nø mè-

wáshìnø̀ngnì. 2Pàwá wani, nøngmaq shvngbe nø mvme dang 
taq vtø:pmìrì íshàe. Shø̀n kà taq mà-tøp we tiqgǿgǿ ladv́ng vl 
nìnø, àng nø kømzøp nø̀  tiqgóng shvngbe gø øpdv́ngshì vsv̀ng 
íe.

3Eyv̀ngnø̀ng! Gø̀mràngrì gø nøngmaq kà táalv́m rvt nònggøp 

* 2:23  Yalòng nø NN 15:6 ciq íe 

taq shv̀mtan shvmør bǿì kvt, àngmaq góngkøp nøngmaqí 
kv́ng lú:nì we íe. 4Èyv̀ngnø̀ng! Shø̀chø̀mrì gø wedv́ngte te nø̀  
nv̀mbø̀ng mvrùí rvbaqò nìgø, kv́ngshúgǿí yuq mvyǿlap sv̀ng 
shø̀ki tiqgø̀mcèí dí dvzá:ròe. 5Welòng dø, pvlè gø cv́m vtvng 
dvgv̀ngcè í nìgø laqlaqni dvshv́ngshìe. Èyà:ngò! Svmi mv́yàcèí 
kadvngshì tewe zømwàng sv̀ng ciq dá:ngòe! 6Pvlè nø svmi 
døni íe. Nøngmaq góng dvgv̀ngrì dvhø̀  taq mà-døngman we 
mònggàng tiqlòng gø íe. Welòngí góngkøp sv̀ng nǿmtuqtuq 
í dvzá:rò we nvng vsvng shø̀ngrà lvpat sv̀ng gø wá:rò we 
Gehenna svmi dvciq ngu:tnòe.

7Kadø íe wani, zømwàng vsharì nv̀ng calóngcasønrì, 
ùmpv̀nsharì nv̀ng bangni vdòng vlrì shvngbe nø, shvnǿò pv̀nrì 
í nø̀, vsvngíni shvnǿò we, 8pvlè nø kagǿí gø shvnǿ mv-dá:ngò, 
øpkv́ng mv-dv́ngshì we mv-gv́mnaq í nø̀, dvshílv́m pvla naqdú 
dv̀n vdeqe. 9Pvlè welù:ngí Vpè í we Kàngpè kaq shvri:ngìe. 
Vrá, Gvrày mv́shv̀m dø shvma:tnò nø̀  pv́n yà:ngà we vsv̀ngrì 
kaq gø pvlèíni mvtá:nìe. 10Nònggøp tiqlòng kèní wa shvring kà 
gø, mvtv́nkà gø dvbu:ngìe. Ngà vnvmrìé, yadø írì bunglòng nø̀  
mà-du. 11Tìdóng tiqlòng kèní wa kí we nv̀ng ka we tì bo:re má? 
Mv-bor! 12Ngà vnvmrìé, nv̀mgwètø̀ng taq olipshí, bìmrøng taq 
nv̀mgwèshí shí shvla má? Mà-shvla! Welòng dø, shvlaq tì nv̀ng 
tìjø̀ng tiqdø dvbo:rò we tìdóng mv-vl.

Zitnønt Vnípv̀n
13Nàmaq dvhø̀  taq kagǿ nø zitnønt nv̀ng cíngnønt vdáe 

má? Zitnønt nv̀ng kønnønt kèní wàò we àngò bv̀nlìrì, àngò 
laqyà shvláí laqdvta:nò. 14Íwe nàmaq nønt vdòngø shǿmnønt 
nv̀ng vdè dvpvt wa dvdvmshìlòng la èv̀ lnø̀ng nìnø mè-
nàchanø̀ngni, dønglòng èponø̀ng nø̀  mè-nàyànø̀ngni. 15Yadø 
í we zitnønt nø mvdv̀m kèní tuq daqì we mø̀-í, rvgaq kèní 
í nø̀, shagóng nønt nv̀ng cáng kèní íe. 16Kadø íe wani, 
shǿmnønt nv̀ng vdè dvpvt wa dvdvmshìlòng vl yv́ngø nø, 
mà-nì mà-rálòng nv̀ng mà-shvla we í dv́ngte vle. 17Mvdv̀m 
kèní zitnønt nø nv̀mlat taq mv́ngshèr nø̀, we mèpvng nø 
mòngzø̀ lwe, nøntkøn we, linyùl we, dvsházanønt dv̀nzø̀ng 
we nv̀ng àngshí shvlá shí nø̀, rvwìng we, nønt dvgoq we mv-
vl. 18     3  Mòngzø̀ llòng dvbu:ngòrìí nø døngmanlòng àngshí dvyø̀  
sv̀ng mòngzø̀ l dø wø:nòe.

Yakúò 4:1 

4:1
Rm 7:23; 
Tit 3:4
4:2
Mt 5:21-
22; 1Yh 
3:5
4:3
Mt 7:7; 
1Yh 3:22
4:4
Yh 15:19; 
1Yh 2:15
4:5
1Kr 6:19
4:6
Mt 23:12
4:7
Eps 4:27; 
1Pt 5:6-9
4:8
Heb 7:19
4:9
Lk 6:25
4:10
1Pt 5:6
4:11
Mt 7:1; 
Rm 1:30; 
2Kr 
12:20; 
1Pt 2:1
4:12
Mt 7:1; 
10:28
4:13
Lk 12:18-
20

Gvrày kaq Tvleshìlv́m Dang

4 1Nàmaq dvhø̀  taq mvzànrì nv̀ng vshvtlv́mrì kayv́ng kèní 
bung ráì? Nàmaq góng dvgv̀ngrì vdòngtaq namaq nønt 

dvshǿmshìlv́mrì vtùke rvt bungwe mø̀-í má? 2Nàmaq èmapnø̀ng 
rvt mè-nàdánø̀ng. Vsv̀ng èshvtnø̀ng nø̀  èshǿmnø̀ng nìgø mè-
lúnnø̀ng. Nàmaq nàshvtnø̀ng nø̀  mvzàn èwànø̀nge. Gvrày kaq 
nàmaq mè-røtshìnø̀ng rvt mè-nàdánø̀ng we íe. 3Nàmaq nønt 
dvshǿmshìlv́mrì dvpvt namaq èrøtshìnø̀nge. Namaq mà-du 
dø èrøtnø̀ng rvtnø̀, èrøtnø̀ng nìgø mè-lúnnø̀ng. 4Dvchappèla 
nv̀ng dvchapmèlaé! Mònggàng nv̀ng vrv́mlòng nø Gvrày nv̀ng 
ngv̀nshà í we mè-shánø̀ng má? Wervt mònggàngò rø̀mnvng 
wáshì mvyǿ we kagǿ í nìgø Gvrày nv̀ng ngv̀nshà wáshì we 
íe. 5Mø̀-í ni Linggí taq, “Nøngmaq vdòngtaq vl we pvlace nø 
shǿmnøntní vtv́ngshaq mèrø:tnìe,” * wa kà nø vwawa dø shø̀n 
yà:ngà èlv́nnø̀ng má? 6Íwe àngí jejú té wa èzíìe. Wervt àng shø̀n 
we nø,

“Hángshìrì nø Gvrayí vgá:mò nø̀,
cipshìrì kaq jejú zíòe,”† wae.
7Wervt Gvrày kaq èapshìnø̀ng. Cáng nø nàgámnø̀ng, wekvt 

nàmaq yv́ngkèní vtshìvme. 8Gvrày kaqsv̀ng nànvpshìnø̀ng, 
wekvt Àng gø nàmaq yv́ng vnvpshì daqe. Shìwvtcèrìé, nàmaq 
wurrì dèshérshìnø̀ng; nønt dèkaqnø̀ngrìé, nàmaq nøntrì gø 
dèshánshìnø̀ng. 9Rv̀ngshvng èwànø̀ng nø̀  rèyùnø̀ng sórí 
èngǿnø̀ng. Nàmaq vhøshìlv́mlòng nø rvyùlv́m, dvbùlv́mlòng nø 
nønt rvgø̀ llv́m laqvpovm. 10Vkàngpè mv́rdv̀ngø ècipshìnø̀ng, 
wekvt nàmaq sv̀ng èhàng daqnø̀nge.

11Vnvmrìé, tasv̀ng mè-nàzerkénø̀ngni. Àngnvm sv̀ng 
zershìgǿ, mø̀-í ni àngnvm sv̀ng kàngéògǿí nø Dvrá sv̀ng zershì 
nø̀  dvrá sv̀ngni kàngéò we íe. Nàí Dvrá sv̀ng kà èngéò kvtnø, nà 
nø Dvrá cv̀n vsv̀ng mè-í, kàngéshú lè èíe. 12Dvrá zíshú nø tiqgǿ 
wa í nø̀, chutchv́ng gø shvmv́ng gø ngu:tnòe. Íwe nà nø kagǿ èí 
rvt dvgárì sv̀ng kà èngéò má?

Vdè Nønt Cv́nshì Mv-daq We
13“Dèni mø̀-í ni nvpni wamàrì sv̀ng dìì nø̀, weyv́ngø tiqnǿng 

wùlaq washàì kvtnø vmit lún lú:ngìe,” èwànø̀ngrìé, ètánø̀ng! 
* 4:5  “Nøngmaq vdòngø v́ ldøng we Pvlàcèí,” wa nø̀ gø tiqmaq taq língòe 
† 4:6  Yalòng nø Ksh 3:34 ciq íe 

Yakúò 5:11

4:15
Dz 18:21

4:16
1Kr 5:6

4:17
Lk 12:47; 

Yh 9:41
5:1

1Ti 6:9
5:2

Mt 6:19-
20

5:4
Rm 9:29

5:5
Lk 16:19

5:6
Heb 

10:38
5:7

1Kr 1:7; 
Gal 6:9

5:8
Rm 13:11; 

1Kr 1:7
5:9

Mt 24:33; 
1Kr 4:5; 
1Pt 4:5

5:10
Mt 5:12

5:11
Mt 5:10; 

Heb 10:36

14Nvpni kadø í ra we nàmaqí mè-shánø̀ng. Namaq lvpat nø 
kadø íe? Tiqlvngcè wa yv́ngshì dá:ngí vmvngvm we shvngùl dø 
èínø̀nge. 15Wervt, “Vkàngpè nønt í nìnø, nøngmaq cúnshì lú:nì 
nø̀, yalòng mø̀-í ni kulòng wàlv́m íe,” wa nø̀  mv̀ng èshø̀nnø̀ng. 
16Íwe akvt nàmaq nø èhángshìnø̀ng nø̀  dèshv́ngshìnø̀nge. Wedø 
dvshv́ngshìlv́mlòng shvngbe nø mà-shvla. 17     4  Wervt, shvlalòng 
wá rà we sháò nìgø mv-wàògǿ dvpvt nø shìwvt íaòe.

Mvgàmrérì sv̀ng Dvshatka

5 1Mvgàmrérìé, ètá dánø̀ng! Nàmaq mvdv̀mø tuq daqwe 
mvhøtlv́mrì rvt nàkiqnø̀ng nø̀  èngǿnø̀ng. 2Nàmaqò 

pø̀rì nø bøpmá:mì nø̀, nàmaqò laqtunrì gø mǿní v́m bǿà. 
3Nàmaqò shé nv̀ng gv̀msùng gø shv̀mrilí v́m bǿà. Shv̀mril 
mvza werìni nàmaq dvpvt svkse wáshìlong nø̀, shv̀mril lù:ngí 
svmií vkat dø, nàmaq shingrì dèzø lóngnø̀nge. Nàmaq nø 
lv̀ngdø̀m nila vdung taq, pø̀ hvp rèkulshì dv́rshà. 4Èyv̀ngnø̀ng, 
nàmaq rvmárì shèrvtna yv̀ngshà nìgø mè-zí yv̀ngnø̀ng we 
lv̀ngzvng zìbèrì vkiqe. Shvrvtshúrì vkiq kàrì nø, Cìldø̀ngcìlyá 
Àngkàngpè vnà taq gòngá:mì. 5Rvgaqtø̀m taq nàmaq nønt 
èshø̀mnø̀ng dø shøtshúcè ècúnshì bǿshà. Nìnàrì shvtlv́m 
àngni í dv̀ngwa nàmaq nøntmvsø̀nrì dètøqshì bǿshà. 6Nàmaqí 
døngmangǿ sv̀ng cip èlánø̀ng nø̀  èshvt bǿshà; àng nø nàmaq 
sv̀ng màtù.

Tønshì Rà We
7Wervt vnvmrìé, Vkàngpè tuq daq høq ètønshìnø̀ng. 

Èyv̀ngnø̀ng, hv́ng wáshúí gø, shø nv̀mlat dǿng nv̀ng lv̀ngdø̀m 
dǿng zaq bø høqshaq rvgaq kèní vpǿ we àngshírì tønshì nø̀  
caòe. 8Nàmaq gø ètønshìnø̀ng. Nàmaq nønt gø shèdøngshìnø̀ng. 
Pàwá wani Vkàngpè tuqlv́m nø yùl ráì. 9Vnvmrìé, nàmaqí kàngé 
we mà-hǿmlv́m rvt tasv̀ng mè-nàgùngkénø̀ngni. Èyv̀ngnø̀ng, 
Kàngéshú nø bv́ngkà yv́ngø ri:pme. 10Ngà vnvmrìé, Vkàngpè 
bø̀ng taq kà shø̀n yà:ngì we profetrì mvhøt yà:ngì dang nv̀ng 
tønshì yà:ngì dang shvbóngshìrà èlushìnø̀ng. 11Èyv̀ngnø̀ng, 
“Tønshì yà:ngìrìí ìshøt ìgv̀n lú:nòe,” wàìe. Yóbaqò tønnønt dang 
nàmaqí vtáshaq í nø̀, lv̀ngdø̀m taq Vkàngpèí wáa yà:ngàrì gø 
èshánø̀nge; Vkàngpè nø mvkoknønt nv̀ng mvrézanønt dv̀nzø̀ng 
we, namaqí èshánø̀nge.

5:12
Mt 5:34-

Kol 3:16

5:20

1Pt 4:8
              

Dvgv́mshì Dang
12Ngà vnvmpèlaé, shvngbe mvdv̀m nø muqlàng sv̀ng gø, 

rvgaq sv̀ng gø, mè-dègv́mshìnø̀ngni. Vrá dvgá kapà sv̀ng tǿ nø̀  
gø mè-dègv́mshìnø̀ngni. Kàngé we mà-hǿmlv́m rvt, í nìnø “Íe,” 
mø̀-í nìnø “Mø̀-í,” wa èshø̀nnø̀ng.

Kv́mnø:ntní Júrøt rà We
13Nàmaq dvhø̀  taq tiqgǿgǿ dvshàe má? Jú laqrøtshì. Dvbù 

we tiqgǿgǿ vle má? Zàywà laqwa. 14Nàmaq dvhø̀  taq tiqgǿgǿ 
zae má? Shvngø̀mré pongshaqrérì laqgoò; àngmaqí, Vkàngpè 
bø̀ng taq yøtìí ma:tnaò nø̀  àng dvpvt jú laqrøtnaò. 15Kv́mnø:ntní 
júrø:tnò kàí zagǿ sv̀ng dvban daqò nø̀, Vkàngpèí àng sv̀ng kung 
daqòe. Vrá àngí shìwvt ladv́ng wà bǿà we vl nìgø àng sv̀ng 
vroqa daqòe. 16Dvban we lúnlv́m rvt nàmaqí nàlénø̀ngrì tasv̀ng 
nàchángshìnø̀ng nø̀  vjú tasv̀ng nàrøtnakénø̀ng. Døngman 
vsv̀ngò júrøtkàí nø nònggwø̀n gvzà vl dø wá ngu:tnòe. 17Eliyá 
nø nøngmaq dø vsv̀ng í yà:ngì nìgø, shø mv-zaqlv́m kórshì we 
júrøtkà rvt vshø̀m nǿng vchuq shvlá høq rvgaqtø̀m sv̀ng shø mv-
zaqyv̀ng. 18Vrá tiqkvt àngí júrøt bǿà kvt muqlàngí shø dvzaq 
yà:ngà nø̀, rvgaqí gø àngshí shí dvzv́r yà:ngà.

Vmànrì Vwv́ng rà We
19Vnvmrìé, nàmaq dvhø̀  taq tiqgǿgǿ dønglòng kèní vmàn we 

vl nø̀, wegǿ sv̀ng tiqgǿgǿí vwv̀nga:tnò nìnø; 20shìwvt vlgǿ vmàn 
we tvrà kèní vwv́ngshúgǿí nø, wegǿ sv̀ng shìlòng kèní gønshaq 
chá:ngò we í nø̀, shìwvt póngràng sv̀ng gø wa:mò we laqsháò.

Shànshér lèga bok vløtlvm tokshì we
Bible International mvdòí Rvwang Shànshér lega bok tvlí:ngìe. Ya Matí nvng Yakú bokni gø̄ 
werì kèní vníbok íe. Yabokní tokshì we nø, rǿògǿ nønt taq kadø í dang paqzí dvhø̀mlv́m rvt íe. 

Nà èshø̀n kà: ______________________ Nà èvl móngdàn: ________________________

Lèga bok dang shǿn mèyǿ kà: ________ Paqzí dèhø̀:mò we angnī: _________________

Nà dang røt kà:

1. Lvngàré èí má?        Svmaré èí má?

2. Vbat kadv́ng nø̀ng èíe? ___________________________________________________

3. Paqzí vdán Nv̀mlat dvtv̀ng (Mulaqdán) Rvwè dvtv̀ng (Vle dán)

Vháng dvtv̀ng (Vtet dán) Bible College

University/Seminary

4. Vdè kà mvdv̀m dvgá kapà kà èsháòe? _______________________________________

5. Shàshér lèga bok nàdáe má? Vdánge Mà-dáng
  Kapà kàí nàdáe? ________________________________________________________

6. Shvngø̀mré bø̀ng: ________________________________________________________
  _____________________________________________________________________
 

Recà:ngò.

1. Yabok elá:ngò má?

a. Nà vdè èrøshì we taq èlá:ngò má? Lv́ngòe Mv-lv́ngò
b. Nà vdè tiqgǿ noqngø̀m júrøt 

we taq èlá:ngò má? Lv́ngòe Mv-lv́ngò
c. Mòngkàciq nønt taq rílv́m rvt 

yabok taqkèní èrø̄ò má? Røngòe Mv-rǿngò
d. Vdè tiqrvp Mòngkà cvnshì 

we taq èlá:ngò má? Lv́ngòe Mv-lv́ngò

2. Noqngø̀m lìpòng taq èlv́ngnø̀ng má? Lá:ngìe Mv-lá:ngì
a. Shvngø̀mré vsv̀ngrì 

yabok vdáe má? Kagǿ gø mà-dá Tiqmaq wa vdáe Mvmegǿ vdáe

b. Ròròwa rølv́m yv́ng yabok lá:ngòe má? Lá:ngòe Mv-lá:ngò
c. Shvngø̀mré svrapèí mòngkà shø̀:nò 

dvgvp yabok lá:ngòe má? Lá:ngòe Mv-lá:ngò

d. Mòngkàciqrì nønt taqrílv́m 
rvt yabok lá:ngòe má? Lá:ngòe Mv-lá:ngò

3. Nàmaq shvngø̀mré taq yabok lv́ng 
mvyǿ we nønt èvlē má? Lv́ng mvyǿnge Lv́ng mà-mvyǿng

4. Yabok shini mè-lú:nò vzv̀ngkaq yabok 
tvlí:ngò we èsháò má? Shángòe Mv-shángò

5. Yabok svng kadø̄ dèda:mòe? ________________________________________________
  _____________________________________________________________________
  ____________________________________________________________________

6. Kàru angchv̀ngrì nvng vru vtóng dang kadø̄ dèda:mòe?  __________________________
  ____________________________________________________________________ 

7. Rø̄ yù:le má?  Yù:le  Mv-yùl

8. Cíng yù:le má?  Yù:le  Mv-yùl

9. Nà èshø̀npv̀n kà dvpvt dvlà shvlá íe má? Íe  Mø̀-í

10. Kàgvp angshv́r língdv́ng bǿò mèpvng
  nà gø̄ tiqbok lún mèyǿ má?  Mvyǿnge  Mà-mvyǿng

Lv̀ngpvng yv́ng røtkà shvngbe nàtv́na:tnò.

1. Lv̀ngpvng yv́ng vzíshaqrì taqkèní kalòng svng bǿn dvzv́r mèyǿe má?

 Shànshér lèga bokkøp shini tvlíng mv-dá:ngò rvtø̀ taq shø̀ngshang vrá tiqbokbok 
vzv̀ng tu:kngò we svng shèrú:nge má?

 Shànshér lèga bok rølv́m dvlà dvgǿshaq tiqbokbok lún mèyǿ má?

 Shànshér lèga bok kadø̄ lv́ng shálv́m dang dindán cvnshì mèyǿ má?

 Dvgá kapà mèyǿe? ___________________________________________________

2. Lv̀ngpvng yv́ng vrushaqrì kalòng svng líng dvzv́r mèyǿe?

 Bø̀ng vruò we taq kàru angchv̀ngrì líng mèyǿ má?

 Kàru angkéchv̀ngla lv́ngshì wē jò, mv-jò?

 Dvgá kapà dvcøp ràe? _____________________________________________

3. Dvgá dø shǿn mèyǿ we tiqkàkà vlē má? ______________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  ____________________________________________________________________

4. Dvcøp vdue wa èyà:ngò we vle má, mø̀í ni paqzí dvhǿm mèyǿ we vlē má? Werì shvngbe 
nàruò nø̀ Bible International svng shèria:tnò ___________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  ____________________________________________________________________
 

Shvngø̀mré svrarì dvpvt:
1. Yabok lega namaq shvngø̀mré taq 

èlv́ngnø̀ng má? Lá:ngìe Mv-lá:ngì
a. Yabok shvngø̀mrérì 

(rvcv́ngcèrì) wur taq lá:ngòe 
má? Rvcv́ngcèrì vdáē má? Mà-dá Tiqgǿgǿ vdáe Mvmegǿ vdáe

b. Shìwa mvngpòng dvhø̀ ròròwa 
rø̄lv́m yv́ng lá:ngòe má? Lá:ngòe Mv-lá:ngò

c. Mòngkà èshø̀:nò dvgvp yabok 
èlá:ngò má? Lv́ngòe Mv-lv́ngò

d. Mòngkà dègǿshì we taq yabok 
èlá:ngò má? Lv́ngòe Mv-lv́ngò

e. Mòngkàciqrì nønttaq rílv́m 
yv́ng yabok èlá:ngò má? Lv́ngòe Mv-lv́ngò

 f. Mvdv̀mram vbárì tiqciqciq la mè-wàò nìnø pàwá mè-wàò? ______________________
  _____________________________________________________________________
  _____________________________________________________________________
  _____________________________________________________________________
  ____________________________________________________________________



94 

2. Yabok svng dvgá dvzøm bv̀nlì 
dvpvt lv́nglv́m íe má? Lv́ng mvyǿngē Lv́ng mà-mvyǿng

a. Tùnlv́m kàrū bokcè dø̄ má? Íe Mø̀-í
b. Rvcv́ngcè wáshì dvzv́r we taq má, 

mvdòcè noqngø̀m we taq má? Íe Mø̀-í
c. Tálv́m dvpvt má, radio shv̀ngkà 

dvshvng we taq má, mvdòcè 
mòngkà cvnshì we taq má? Íe Mø̀-í

3. Nà vsvngrì kaq yabok lv́nglv́m rvt 
nonggùn èzíòni má? Zílv́m íe Mv-zǿngò

 Mv-zǿngò, pàwá nònggùn mè-zíò? __________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  _____________________________________________________________________
  ____________________________________________________________________


